
26 ნოემბერს პანტომიმის სახელმწიფო თეატრმა 
წარმოადგინა „ვეფხისტყაოსნის” პრემიერა (სცენა-
რის ავტორი რევაზ მიშველაძე, რეჟისორი ამირან 
შალიკაშვილი). სპექტაკლი მიეძღვნა რუსთაველის 
850 წლისთავის იუბილეს. პრემიერამ დამსწრეთა 
დიდი მოწონება დაიმსახურა. გთავაზობთ მაყურე-
ბელთა შთაბეჭდილებებს.

დიდი ნაბიჯი სიყვარულისკენ
თქვენ იცით, რომ მე ძალიან ხშირად დავდივარ 

პანტომიმის თეატრში, ეს თეატრი მსოფლიოში ერთ-
ერთი ცნობილი და წარმატებული თეატრია, ოღონდ 
ჩვენი ხელისუფლება ისე განუდგა, რომ სახლიც არ 
მისცა. მე ამას ძალიან განვიცდი, იმიტომ, რომ ამი-
რან შალიკაშვილი ძალიან გამორჩეული პიროვნებაა 
თავისი თეატრით.

ერთი საოცარი რაღაც მინდა გითხრათ, თა-
ვიდან გამიკვირდა, რა შუაშია პანტომიმა და 
„ვეფხისტყაოსანი”-მეთქი. ჰოდა, როდესაც მივედი 
და ვნახე, გაოცებული დავრჩი, „ვეფხისტყაოსანი” 
გაკეთებული აქვს პანტომიმის მიხედვით და გა-
მორჩეულია ყველაფერი, თავად ამირანი რუსთა-
ველს თამაშობს. მე ძალიან გამიხარდა, ეს კიდევ 
ერთი ახალი სიყვარულია საქართველოში, კიდევ 
ერთი გადადგმული ნაბიჯი სიყვარულისკენ. სცე-
ნარს ხომ უნდოდა გაკეთება, თავის დადგმა და 
ეს შეძლო რევაზ მიშველაძემ, მისგან არ გამკვირ-
ვებია. ერთიცაა, ძალიან ძნელია და რუსთაველის 
დადგმა, ეს ვერავინ შეძლო მსოფლიოში, მხოლოდ 
ამირან შალიკაშვილმა და ღმერთმა ხელი მოუმარ-
თოს.

ჯანსუღ ჩარკვიანი 

ერთადერთი ნათელი სხივი
„ბოროტსა სძლია კეთილმან  არსება მისი გრძელია”
ამ რწმენამ, რუსთაველის ამ ნათელმა შეგონებამ 

მოიყვანა ჩვენი ერი 21-ე საუკუნემდე.
2016 წლის მოსვლას განსაკუთრებული მოწიწებით 

ელოდა ჩვენი ქვეყანა, რუსთაველის 850 წლისთავის 

ღირსეულად აღნიშვნას. მოლოდინი კი მოლოდინად 
დარჩა.

ქვეყანამ თავისი ყველაზე დიდი შვილის, ქართული 
ერის ბიბლიის ავტორის, ჩვენი სულიერი კონსტიტუ-
ციის შემქმნელის იუბილე ვერ იზეიმა, ხელისუფლე-
ბამ ვერ მოიცალა, ხელოვანები ხელმოკლედ ბრძან-
დებოდნენ. ქართული ანდაზისა არ იყოს - ცუდი არ 
მაკადრიანო, კარგი არ მაღირსიანო. ცუდად აღნიშვ-
ნას მოერიდნენ, კარგად ზეიმისთვის დრო ვერ გამო-
ნახეს. 

ერთადერთი ნათელი სხივი ამ უმნიშვნელოვანესი 
თარიღის აღნიშვნისა პანტომიმის თეატრში დადგმუ-
ლი სპექტაკლი იყო. ისევ ღირსეულად დაშვრა ორი 
დიდი ხელოვანი -   ამირან შალიკაშვილი და რევაზ 
მიშველაძე და რუსთაველის უკვდავი პოემა სცენაზე 
გაგვიცოცხლა. კითხულობდა ამირან შალიკაშვილი 
“ვეფხისტყაოსანს” და დარბაზს ღვთაებრივი ქართუ-
ლი ეფინებოდა, უნიჭიერესი მსახიობები პლასტიკის 
ენით გვიცოცხლებდნენ საოცარ სცენებს. 

დიდი მადლობა ბატონ რევაზ მიშველაძეს და ბა-
ტონ ამირან შალიკაშვილს ქართული გენიის ასე 
ამეტყველებისთვის, ქართული გენიის საოცარი დღე-
სასწაულისთვის.

მაყვალა გონაშვილი

დიდებული სპექტაკლი

ამირან შალიკაშვილს რევაზ მიშველაძის სცენარის 
მიხედვით არაერთი სპექტაკლი დაუდგამს. ისინი 
დღესაც ცოცხლობენ და ისევ იზიდავენ მაყურებელს. 
მაგრამ “ვეფხისტყაოსნის” ინსცენირებამ ყოველგ-
ვარ მოლოდინს გადააჭარბა.

ეს არის დიდებული სპექტაკლი, დიდებული თავი-
სი რეჟისურით, ტექსტის ინსცენირებით, მსახიობ-
თა თამაშით, მუსიკალური გაფორმებით. ყველაფერ 
ამას განსაკუთრებით მოუხდა ამირან შალიკაშვილის 
მიერ წაკითხული რუსთაველის სტროფები.

პანტომიმის თეატრმა მართლაც რომ ღირსეული 
პატივი მიაგო დიდი რუსთაველის სახელს.

   სოსო სიგუა

ფრესკიდან გადმოსული სახება                  

შოთა რუსთაველის უკვდავი პოემის „ვეფხისტ-
ყაოსნის” სხვადასხვა სცენიურ ინტერპრეტაციაზე 
არა ერთი და ორი რეჟისორი დაფიქრებულა, რო-
გორც ქართულ თეატრში, ისე კინემატოგრაფში. 
იყო მცდელობა მულტიპლიკაციისაც, თუმცა მცდე-
ლობათა დონეზე, ან მხატვრული კითხვის საღამოდ 
ჩამოყალიბებული წარმოდგენები ახსოვს ქართული 
თეატრის ისტორიას. იმდენად დიდი და ერთგვარად 
ხელშეუხებელიც კია ეს შესანიშნავი პოემა, რომ მისი 
სრული ვერსიის შექმნა ალბათ წარმოუდგენელია, 
განსაკუთრებით სცენაზე განსახორციელებლად. 
როგორი ფორმა უნდა მოეძებნოს, როგორი ატმოს-
ფერო უნდა შეიქმნას, გმირთა ხასიათები როგორ 
უნდა გაიხსნას, რომელი მარადიული თემა უნდა წა-
მოიწიოს წინ... 

... და აი, შოთა რუსთაველის წლად აღიარებული 
2016 წლის მიწურულს, დიდმა მაესტრომ ამირან შა-
ლიკაშვილმა მისივე დაარსებულ პანტომიმის თეატრ-
ში „ვეფხისტყაოსნის” ვერსია შემოგვთავაზა. მიმების 
მიერ მაყურებლის წინაშე გაცოცხლდა პოემის რამო-
დენიმე თავი. პიესა, რომლის მიხედვითაც დაიდგა 
სპექტაკლი, გამოჩენილმა მწერალმა რევაზ მიშველა-
ძემ შექმნა. ბატონი რევაზისა და ბატონი ამირანის 
შემოქმედებითი ტანდემი პრაქტიკულად ასულდგ-
მულებს დღევანდელ პანტომიმის თეატრს. „ტერენტი 
გრანელი”, „წმინდა გიორგი”, „ქრისტე”, ახლა უკვე 
„ვეფხისტყაოსანი ”... ასეთი რეპერტუარი ნებისმიერ 
თეატრალურ დასს დაამშვენებდა. ამირან შალიკაშ-
ვილის შემოქმედებას „დუმილის პოეზია” უწოდეს და 
სწორედ პოეტური ქმნილებების სცენიური ინტერპ-
რეტაციისას კიდევ უფრო შთამბეჭდავი ხდება ამ დუ-
მილის პოეტურობა.

სპექტაკლმა „ვეფხისტყაოსანი” ასოციაციურად 
გააცოცხლა ამ უნიკალური თეატრის მთელი ისტო-
რია. ნახევარსაუკუნოვან ძიებათა ლოგიკური გაგ-
რძელება იყო ჩემთვის ეს წარმოდგენა შესანიშნა-
ვად მოფიქრებული ეპიზოდებითა და ახალგაზრდა 
მსახიობთა ბრწყინვალე შესრულებით, რომლებიც 
არა მხოლოდ იხარჯებიან სცენაზე, არამედ საკუ-
თარი გენის საუკეთესო საუნჯეს წარმოგვიდგენენ 
როგორც ხატს, საფიცარს, ყველაზე წმიდასა და 

ამაღლებულს... და ბოლოს თავად დიდი მაესტრო 
ამირან შალიკაშვილი გამოჩნდება სცენაზე, ვით 
იერუსალიმის ჯვრის მონასტრის ფრესკიდან გად-
მოსული ხატება... 

გულწრფელად ვულოცავ ქართულ საზოგადოებ-
რიობას ასეთი წარმოდგენის დაბადებას. ვულოცავ 
ბატონ ამირან შალიკაშვილს, ბატონ რევაზ მიშვე-
ლაძეს, პანტომიმის თეატრის მთელ შემოქმედებით 
კოლექტივს. 

                     
 დიმიტრი ხვთისიაშვილი

რეჟისორი

ვეფხისტყაოსანი სცენაზე
ზოგი მხატვრული ტექსტი სასცენო დამუშავებას არ 

ექვემდებარება. ამის კარგი მაგალითია პულიცერის 
პრემიის ლაურეატი რობერტ პენ უორენი. მისი პოლი-
ტიკური რომანი “მეფის მთელი მხედრიონი” დასტურ 
საუკეთესო რომანია იმათ შორის, რაც კი დღემდე 
კაცობრიობას შეუქმნია. მხოლოდ ამერიკაში სამჯერ 
სცადეს მისი კინოფილმად ქცევა, ოღონდ ყველა ცდა 
ამაო გამოდგა. სცენამ ეგ შედევრი ვერ იგუა.

იგივე მოხდა ქართულ სინამდვილეში: “ვეფხისტ-
ყაოსნის” აჟღერება სცადეს სცენაზე, ოღონდ დიდი 
წარმატება ვერ პოვეს. საჩინო კრახის შემდეგ ამ საქ-
მეს თავი შეუხვიეს.

და, აი, მოხდა საოცრება – ერთგვარი გარღვევა: 
პანტომიმის თეატრმა 2016 წელს მოამზადა და წარ-
მოადგინა “ვეფხისტყაოსანი ”.

სიტყვის ოსტატის რევაზ მიშველაძისა და პანტომი-
მის ოსტატის ამირან შალიკაშვილის (უფროსის) ერ-
თობლივი ძალისხმევით მაყურებელმა მიიღო უენო 
ენაზე ამეტყველებული პოემა.

ვინც სპექტაკლი ნახა, დარწმუნდა: სცენაზეც შე-
ნარჩუნებულია ის დაძაბულობა, რაც პოემის კონფ-
ლიქტებს თან ახლავს; შენარჩუნებულია ის ესთეტიზ-
მი და მხატვრული ეფექტი, რაც ტექსტს ახასიათებს; 
მიგნებულია ის მუსიკალური ფონდი, რომელიც ამ-
ბავს კიდევაც ამძაფრებს და კიდევაც ამშვენებს.

სასცენო დადგმის ერთი თავისებურება ესაა: ზოგი 
სცენა დროთა განმავლობაში კიდევ უფრო დაიხვეწე-
ბა; ზოგი უზუსტო რეპლიკა გასწორდება ანდა მთლი-
ანად ამოვარდება. 

ერთი სიტყვით, პირველი ხნული გავლებულია. ამ 
ხნულის გალამაზება და დახვეწა კი დროის ამბავია 
და არცთუ საძნელოა.

პანტომიმის თეატრმა თავისი ამ ძალისხმევით ნა-
მუსი მოსწმინდა ჩვენს მთავრობას, რომელმაც 2016 
წელი, რუსთველის საიუბილეო წელიწადი, ისე გაატა-
რა, თითქოსდა გენიოს მოაზროვნესთან დაუბრებუ-
ლი ყოფილიყოს.

     მურმან თავდიშვილი

წარმატებით 
განპირობებული სიხარული
საუკუნეზე მეტია, რაც ქართულ დრამატულ 

თეატრში „ვეფხისტყაოსანი” არ დადგმულა. ფაქ-
ტობრივად, შოთა რუსთაველის დაბადებიდან 850 
წლისთავის აღსანიშნავადაც ვერაფერი ღირებული 
ვერ შევმატეთ ქართულ სცენას. და ამ ფონზე, სა-
სიხარულოა, რომ ამირან შალიკაშვილმა XXI საუკუ-
ნეში გააცოცხლა ეს უკვდავი ნაწარმოები. ამ სპექ-
ტაკლზე ბატონი ამირანი ორი წლის განმავლობაში 
მუშაობდა. ლიბრეტოს ავტორთან, ბატონ რეზო მიშ-
ველაძესთან ერთად, განახორციელა არაჩვეულებ-
რივი დადგმა ,,ვეფხისტყაოსნისა’’. „ვეფხისტყაოსა-
ნი” ერთსაათიან სანახაობად აქციეს. ცალკეული 
თავებიდან ამონარიდი სტროფები ერთ სიუჟეტად 
შეკრეს და სცენების ლოგიკური მონაცვლეობით სა-
ოცარი სანახაობა შემოგვთავაზეს. 

სიუჟეტისთვის გაერთიანდა 13ეპიზოდი: „თინა-
თინის გამეფება”, „ნადირობა”, „ნახეს უცხო მოყმე 
ვინმე”, „ქედსა გარდავდეგ”, „თინათინის მწუხარე-
ბა”, „მიწურვილ იყო ზაფხული”, „ანდერძი”, „სჯობს 
სიცოცხლესა ნაძრახსა”, „ჭიდაობას რა უნდა”, „რა 
ესმოდის მღერა ყმისა”, „ფატმანისა და ავთანდილის 
„სიყვარული”, „ქაჯეთის ციხის აღება” და „გამარჯ-
ვების აპოთეოზი ”. მხატვრული თვალსაზრისით 
საინტერესოა ნადირობის, ტარიელის ვეფხვებთან 
ბრძოლის, ავთანდილის წასვლა ტარიელის საძებ-
ნელად, (ეს სცენა გადაწყვეტილია „ვარდისფურც-
ლობის” ნიშნის ფორმით, სადაც განზოგადებული 
მშვენიერება ვარდების თაიგულებში წარმოგვიდგე-
ბა). განსაკუთრებით გამოსაყოფია ქაჯეთის ციხის 
აღება, რომელიც ყვავ-ყორნებთან ბრძოლის ალე-
გორიული სახით წარმოგვიდგინა დიდმა მაესტრომ.

სპექტაკლის მსვლელობისას სრულიად გასაგებია 
სიუჟეტი, რომელსაც მსახიობები დახვეწილი პლას-
ტიკითა და დიდი ემოციური მუხტით წარმოგვიდგე-
ნენ. ამას ემატება ამირან შალიკაშვილის მიერ ტექს-
ტის მხატვრულად კითხვა, რაც, პოემის ვიზუალურ 
სახესთან ერთად, მაყურებელს საშუალებას აძლევს 
მთლიანობაში აღიქვას ეს უკვდავი პოემა. აღსანიშ-
ნავია მსახიობების ა. შალიკაშვილ-უმცროსის (ტა-
რიელი), ვ. კიპაროიძის (ავთანდილი), ი. ბიბილურის 
(ფრიდონი), ს. ფილიშვილის (თინათინი), თ. გვასა-
ლიას (ნესტან-დარეჯანი), ნ. ლორთქიფანიძის (ფატ-
მანი), გ. გურგენიძის (როსტევან მეფე) მიერ შექმ-
ნილი პლასტიკურ-მხატვრული სახეები.

ვულოცავ თეატრს რთული მუშაობით მიღწეულ 
დიდ წარმატებას.

გუბაზ მეგრელიძე
     ხელოვნებათმცოდნეობის დოქტორი

არაჩვეულებრივი 
სპექტაკლი

საქართველოს სახელმწიფო პანტომიმის თეატ-
რი ერთ-ერთი, თუ არა ერთადერთი, გამორჩეული 
თეატრია, არა მარტო ევრაზიულ სივრცეში, არამედ 
ალბათ, მსოფლიოს მასშტაბითაც კი. მისი სულისჩამ-
დგმელი, მთავარი რეჟისორი გახლავთ ყველასათ-
ვის ცნობილი ამირან შალიკაშვილი, რომელმაც ამ 
სფეროში მართლაც განსაკუთრებულ წარმატებებს 
მიაღწია. ამაზე ლაპარაკობენ, არა მარტო საქართ-
ველოში, არამედ უცხოეთშიც, ამიტომ განსაკუთრე-
ბული ყურადღება უნდა მიაქციოს ხელისუფლებამ, 
სახელმწიფომ და რაოდენ სამწუხაროა, რომ დღეს, 
როდესაც თეატრი თავისი შემოქმედების პიკშია და 
ქმნის მართლაც, გამორჩეულ სპექტაკლებს, მას ფიქ-
რი უხდება საკუთარი თეატრის ყოფნა-არყოფნაზე, 
საკუთარი თეატრის არსებობაზე, რადგან ის შეკედ-
ლებულია სხვის ფართში და დღედღეზე ელოდება 
იქიდან გამოსახლებას. ვფიქრობთ, რომ თბილისის 
მერია, საქართველოს კულტურის და ძეგლთა დაც-
ვის სამინისტრო და ხელისუფლება ყველაფერს გა-
აკეთებენ იმისათვის, რომ თეატრი გადავარჩინოთ.

ახლა რაც შეეხება სპექტაკლ “ვეფხისტყაოსანს”, 
რომელიც შოთა რუსთაველის 850 წლისთავს მიეძღ-
ვნა. თამამად შემიძლია ვთქვა, რომ ეს არის ამირან 
შალიკაშვილის სპექტაკლებში ერთ-ერთი ყველაზე 
გამორჩეული და მნიშვნელოვანი სპექტაკლი, რომ-
ლის სცენარის ავტორიც რევაზ მიშველაძე გახლავთ. 

დადგმა, მუსიკალური გაფორმება, მხატვრობა 
და რეჟისურა ამირან შალიკაშვილს ეკუთვნის, 
რომელიც ასევე თვითონ კითხულობს “ვეფხისტ-
ყაოსნის” ტექსტს. ჩვენ ვფიქრობთ, რომ ამ სპექ-
ტაკლით და პანტომიმის ენით საუკეთესოდ წარ-
მოჩინდა შოთა რუსთაველის “ვეფხისტყაოსანი ”. 
ის პლასტიკა, ჟესტიკულაცია, რომელიც მსახი-
ობებმა ამ სპექტაკლში გვიჩვენეს, კარგად ასა-
ხავს “ვეფხისტყაოსნის” იმ მორალურ, ზნეობრივ, 
სარწმუნოებრივ სიღრმეებს და იმ ფილოსოფიურ 
პლასტებს, რომლითაც “ვეფხისტყაოსანი” არის 
გამორჩეული.

ამირან შალიკაშვილის მიერ წაკითხული ტექს-
ტი, რომელიც ადევს სპექტაკლს, გასაგებს ხდის 
რუსთაველის მთელ ფილოსოფიურ-მხატვრულ 
ღირებულებებს და ეს სპექტაკლი სავიზიტო ბა-
რათად უნდა იქცეს უცხოეთში ჩვენი კულტურის 
წარმოჩენისათვის, რადგან ძალიან ადვილია ამ 
სპექტაკლის უცხოელთათვის მიწოდება: “ვეფხის-
ტყაოსანი” ხომ მრავალ ენაზეა თარგმნილი და ის 
ყველასათვის გასაგები იქნება. დარწმუნებული 
ვარ, რომ ამირან შალიკაშვილის სპექტაკლის მოგ-
ზაურობა მსოფლიოს გზებზე წარმატებით დაიწ-
ყება.

აქვე მინდა შემოგთავაზოთ ექსპრომტი, მიძღ-
ვნილი ამირან შალიკაშვილისათვის, რომელიც 
სპექტაკლის ნახვის შემდეგ დავწერე:

  ვუმზერ დიდ სპექტაკლს, -
   ლექსად შენს ნაწერს,
ზეშთაგონების სხივებით მოსილს;
შენ პანტომიმის მეფედ შეგრაცხეს,
შენ პანტომიმის ხარ გენიოსი...
დიდ წინაპართა ნაკვალევს მისდევ,
გზად უფლის მადლის ნათელი გმოსავს 
და მე ვუჩოქებ შენს უკვდავ “ქრისტეს”,
შენს გაცოცხლებულ “ვეფხისტყაოსანს ”.

ბაღათერ არაბული 

 მადლობა
სპექტაკლზე შვილიშვილთან ერთად ვიყავი. იმ-

დენად მაღალპროფესიონალურად არის დადგმული, 
რომ 8 წლის ლუკამ, რომელსაც ჯერ “ვეფხისტყა-
ოსანი” არ წაუკითხავს, გმირები იცნო. ბავშვმა უცებ 
ჩამოთვალა ეს უხმო შემსრულებლები ვინ-ვინ იყო. 
ახლა თავად განსაზღვრეთ, სპექტაკლის ღირსება. 
მადლობა პანტომიმის თეატრს და მის სწორუპოვარ 
რეჟისორს.

    თემურ ჩალაბაშვილი 
         

მო ვ ლ ე ნ ა  ქ ა რთ უ ლ  თ ე ა ტ რ შ ი

მურმან თავდიშვილი

ხშირად მეკითხებიან: ყირიმი ვის 
ეკუთვნისო?

ჩემი პასუხი მუდამ ერთია: ლევ ტოლ-
სტოის “სევასტოპოლური მოთხრობე-
ბი” წაიკითხე და მაშინვე ყველაფერი 
ნათელი გახდება–მეთქი!

დასტურ ასეა, ვინაიდან ის ქმნილებე-
ბი არა ოდენ მხატვრულ, არამედ ისტო-
რიულ საბუთებადაც უნდა წარმოვიდ-
გინოთ.

ყოველ ომს თავისი ისტორიულ–მხატ-
ვრული ასახვა–დასაბუთება მოჰყვება 
ხოლმე და ამ მხრივ გამონაკლისი არც 
2008 წლის ტრაგედიაა.

ახლა იმის ძიებას ნუ დავიწყებთ, თუ 
ვისი ბრალია ეს სისხლისმღვრელი შე-
ტაკება.

ჩვენი საქმე გაცილებით მოკრძალე-
ბულია: მხატვრულად ავსახოთ ის მწარე 
დღეები და ეგ მხატვრული ნაწერები შე-
ვაფასოთ.

თუმცა საკითხი ახალი და აქტუალუ-
რია, “მაგრამ თემა თავისთავად ვერ 
იგულისხმებს მხატვრულ ხარისხს, 
ურომლისოდაც მწერლობაში ყველაფე-
რი არაფერია” (იოსებ ჭუმბურიძე).

ომის ამსახველი წიგნი, რომელიც 
“უნივერსალს” 2016 წელს გამოუცია და 
რომელსაც მშვენიერ წინასიტყვაობას 
ურთავს იოსებ ჭუმბურიძე, აწ უკვე 
საკმაოდ ცნობილ მწერალს გიორგი სო-
სიაშვილს დაუწერია. კიდევაც ხამდა, 
რამდენადაც იგი ამ ათასგზის ნაწამები 
მხარის შვილი და მკვიდრია, ვისაც ეს 
ტკივილი გულთან პერანგზედ უფრო 
ახლოს მიუტანია. მიუხედავად აქა–იქ 
გამოვლენილი პესიმისტური ჰანგებისა, 
ავტორი მაინც იმედიან განწყობილებას 
უდებს სათავეს და მუქ ფონზე ობოლ სი-
ნათლესავით გვაწვდის ამ ოპტიმისტურ 
სიუჟეტებს, რომლებიც ფაქტობრივად 
ძალიან ხშირად მოთხრობის ჟანრს ტო-
ვებენ და ნოველებად ყალიბდებიან. 
თუმც კი ყველა ჟანრი კარგია, გარდა 
მოსაწყენისა, ოღონდ ამ მოუწყინარ 
მოთხრობებში ნოველას მაინც საგანგე-
ბოდ ამაღლებული ადგილი დაუჭერია. 
ზოგად ფრაზას – “რაც მტრობას დაუნ-
გრევია, სიყვარულს უშენებიაო”, ავტო-
რი კონკრეტული და ახალი მხატვრული 
სინამდვილის შექმნით გვიდასტურებს: 
ერთ იქეთელ გოგონას აქეთელი ბიჭი 
შეუყვარდება. თუმც კარგად დარწყმუ-
ლია რუსული მავთულხლართები ქარ-
თულ–ოსურ სამყაროებს შორის, მაგრამ 
გოგო ისე მარჯვედ და გერგილიანად 
გამოძვრება მათში, როგორც “ალადას-
ტურით სავსე ჭიქაში – მზის სხივი ”.

კიდევ უფრო თვალსასეირო და გულ-
გასახარია “გამორთული მთვარის” მე-
ორე სიუჟეტი: მავთულხლართმა ოსი 
გლეხის ვაშლნარი ქართველ მეზობელს 
მიაკუთვნა. ეს უკანასკნელი მას თვალის 
ჩინივით უვლის, ელოლიავება, გამორჩე-
ნილ ფულს კი ჩუმად აწვდის პატრონს. 
მერმე მავთულხლართი აქეთ, საქართ-
ველოს სიღრმეში, გადმოჩოჩხდა. ახლა 

ქართველის ბაღი დარჩა იქითა მხარეს. 
ამჟამად ოსი გლეხი უვლის და ელოლი-
ავება ყოფილი მეზობლის ხეხილს; შე-
მოსავალს კი ამ უკანასკნელს მალულად 
აწვდის. მაშასადამე, ესთეტიკური ფორ-
მულა, მწერლის მიერ ბედნიერად მიგ-
ნებული, აქაც მოქმედებს: ძმობისა და 
ადამიანურობის სხივი ალადასტურივით 
ბუნდოვან მავთულხლართებში ისე გაძ-
ვრება და გამოძვრება, რომ მას სიძულ-
ვილის მანქანები ხელს ვერ შეუშლის.

ოღონდაც ომი ომია და მას თავისი 
სიმკაცრე მუდამ ახლავს. ეგ სისასტიკე 
კი უნდა აისახოს, ოღონდ არის საცთუ-
რი – აისახოს მარტივად, ნატურალის-
ტურად, ფანტაზიის დაუძაბველად. ეს 
საფრთხე თავიდან არის არიდებული და 
მე დიდი სიამოვნებით მომყავს ამგვარი 
პასაჟი. ქართველთაგან მიტოვებულ 
სახლს ძაღლი მურია ყარაულობს. მოფ-
რინდნენ მერცხლები. “გენახათ მურას 
სიხარული: ისეთი ყეფა ატეხა; მერცხ-
ლების დანახვამ სულ სხვა ძალა მისცა, 
სულ სხვა სული ჩაუდგა”, მაგრამ რად 
გინდა მერე! “დიდხანს არ გაგრძელებუ-
ლა მურას აღტაცება, იტრიალეს, იტრი-
ალეს მერცხლებმა გადაბუგული სახლე-
ბის თავზე, ეგონათ, რომ გზა შეეშალათ, 
სხვაგან მოხვდნენ” და მეორე მხარეს 
გაფრინდნენ, უკაცრიელ ადგილს განე-
რიდნენ (66 გვ.).

რა საჭიროა ვრცელი ნატურალისტუ-
რი აღწერა?

გაუბედურებულ–გაუკაცრიელებული 
მიდამოების “ჩვენება” ასეც შეიძლება. 

ეგების, შორეული ასოციაციაც იყოს, 
მაინც მენანება არგასახსენებლად.

ბერიკაცები კამათობენ, ყაყანებენ: ეს 
რასა ჰგავს, ერთი სადავო დედაკაცი-
სათვის ომი რატომ უნდა გავაჩაღოთ, 
ვაჟკაცთა სისხლი რად დავღვაროთ, 
ქალების მეტი დედამიწის ზურგზე რა 
არისო?! უცებ მათ წინაშე ჩამოიარა 
მშვენიერმა ელენემ. ჯერ პირი დააღეს, 
მერმედ დამუწეს, იფიქრეს, ამისთვის 
ომის გადახდა დიახაც ღირსო.

მაშ, ჰომეროსმა ელენეს სილამაზის 
აღსაწერად უფრო მოკლე გზა აირჩია, 
ვიდრე გრძელი და მოსაწყენი დეტალე-
ბის ჩამოთვლაა, სილამაზის დამადას-
ტურებელი ვრცელი ტირადების შედგე-
ნაა!

კარგი მაგალითი უკვდავი და გადამ-
დებია.

დიახ, უკვდავი და მისაბაძია 2800 
წლის წინანდელი ნიმუში.

სწავლა კი არასოდესაა დაგვიანებუ-
ლი.

მართალია, ეს მოთხრობები ერთმა-
ნეთს წყლის წვეთებივითა ჰგავს, მაგრამ 
ეს ასეც უნდა იყოს, რადგან ომი ყველ-
გან ომია – უფერული და ალაგ–ალაგ 
ნაცრისფერი. სამუქფოდ, მწერალი 
ცდილა, ცალკეული პოეტური სახეებით 
გაეფერადებინა იგი. თუმცა კი პოეტუ-
რი სახეები საქმიანი პროზის მთავარი 
ძარღვი ვერ იქნება, ცალკეული პასაჟე-
ბის მეხსიერებაში დამაგრების ამოცა-
ნას დიახაც ემსახურება. ამ ვითარებაში 
უფრო მეტად მეტაფორულ გამოთქმებს 

ენდობა ავტორი. “გავცქეროდით მარი-
ამობისთვის ღამეს, რომლისათვისაც 
ომს სიმშვიდე წაერთმია” (11); “მზეს სის-
ხლი სდიოდა” (161); “ეს აპრილის ქარის 
ცრემლია” (278); “გალეულ ხელებზე 
სთვლემდნენ ლურჯი ძარღვები” (280).

მწერალმა იცის, რომ რეალისტურ 
თხზულებას ბუნდოვან მოდერნისტულ 
მეტაფორაზე მეტად მაინც ნათელი 
შედარება შეეფერება. ამ თვალთახედ-
ვით შედარების გურმანს ნამდვილად 
მოეწონება რეალისტური ნაწარმოების 
ეს “დამრტყმელი ძალა ”. აი, მხოლოდ 
რამდენიმე საამრიგო ნიმუში: “გაზაფ-
ხულის მიწასავით ახალგაღვიძებული 
ჭაბუკი“; “დედაბრის წუთისოფელი-
ვით დამოკლებულიყო გიოგობისთვის 
დღე” (215); “გარბის ეს ოხერი კალამი. 
გაწუწკებული მეძებარი რო განზე დარ-
ბის და უყვირის, აგინებს ხელმოცარუ-
ლი მონადირე, აგრეა” (217). თვალი 
მომტაცა აფორიზმის დონეზე ასულმა 
ამ შედარებამაც: “ცარიელი კაცი ქვაზე 
მაგარიაო” (247).

სამწუხაროდ, მოგვიმრავლდნენ 
მწერლები, რომელთაც ქართული 
უჭირთ. მათი კოჭლი სინტაქსი  გა-
უმართავი ურემივით ჭრიალებს. ომის 
მოთხრობების ენა და სტილი ამ მხრივ 
საყვედურს არ იმსახურებს. გვხვდება 
ღრმა ენობრივ ძიებათა კვალი, რაც 
მკითხველის თვალს ასვენებს, გულსა 
და გონებას კი სიამესა ჰგვრის: “წავი-
და, გაიწურა ზამთარი. გაზაფხულის 
მზე დაეკიდა ცაზე” (65); ცალკეული 
და საგულისყურებელი სინტაგმები ხომ 
უფრო მეტია: “და ის ღამის ბინდიო”, 
“გუბეებიან გზაზე დატოპაობდნენო” 
(75); “მზეს უკვე თავი ჩაეყო მთის უბე-
ში. შორეული ყანიდან მწყრის ქვითქვი-
თი მოისმოდაო” (106).

ჩვენს ავტორს არ ახასიათებს ყალბი, 
უსაგნო პატრიოტიზმი. მწერალი ეძებს 
დრამატულ მოვლენებს, თუმცა დიდი 
ძებნა რა საჭიროა, როცა ამაოებით 
სავსეა 2008 წლის აგვისტო; მაგრამ 
ხომ უნდა შეირჩეს მათ შორის მხატვ-
რულად უფრო დამაგულისყურებე-
ლი? და, აი, აგერ ამ მხრივ ტიპური და 
მნიშვნელოვანი. “ელიზბარი” სწორედ 
ამ დრამატიზმით არის აღსავსე. ამბავი 
დიახაც ტიპური და დამახასიათებელია 
– მამა მკვდრებშიცა და ცოცხლებშიაც 
დაეძებს პირმშოს, უგზოუკვლოდ და-
კარგულ მებრძოლს. “უკვალოდ გამქ-
რალიყო მისი ერთადერთი ვაჟი. ისღა 
დარჩენოდა, რო ეგებ შვილის ცხედარი 
მაინც ეპოვნა და ომში დაღუპული სისხ-
ლიერი ღირსეულად გაეპატიოსნებინა” 
(142). ვერა და ვერა! ვერაფერს გახდა. 
ამ ძიებაში სულიერადაც შეირყა. ბო-
ლოს ჯარისკაცის მამას ვხედავთ უპატ-
რონო მეომრების ცხედართა შორის 
წაქცეულს. აქ წარმოსახული დიალოგი 
დრამატიზმს ამძაფრებს:

– მოხვედი?
– მოვედი, მამა გენაცვალოს.
– გაგახაროს ღმერთმა, რახან მიწის 

მიყრას ვეღირსები!
– სად აღარ გეძებე, შვილო, მთელი 

ქვეყანა შევძარი, მაგრამ... თურმე სად 
ყოფილხარ, მამა მოგიკვდეს... შენ უნდა 
მოგეყარა ჩემთვის მიწა.

– მთავარია, რომ მიპოვე.
– ვიცოდი, რო გიპოვიდი, გული მიგებ-

და.
მათეს არ ესმოდა ეს საუბარი, ცრემ-

ლმორეული იდგა და დასცქეროდა 
ელიზბარს, რომელიც ეკალ-ბარდებით 
დასისხლიანებული ხელებით მზეზე გა-
მომშრალ უცნობი ჯარისკაცის ძვლებს 
ეფერებოდა” (148).

აქ მკითხველი, თუ თვალში ცრემლი 
არ გაებლანდა, უსათუოდ უფრო მეტს 
ამოიკითხავს, ვიდრე წერია.

მწერლის მოვალეობაც სწორედ ეს 
არის – სიტყვებს იმაზე მეტი ათქმევი-
ნოს, ვიდრე ერთი შეხედვით ძალუძთ.

და ამგვარი ადგილი კრებულში არაერ-
თია, თუნდაც ის ნაწყვეტი გავსინჯოთ, 
სადაც მშობლიური სანახებიდან იძულე-
ბით გამოყრილი, საკუთარ მამულშივე 
დევნილი ხალხის ყოფას აღწერს ავტო-
რი: “წაიქეიფებენ, წაიმხიარულებენ. 
სინამდვილეში იქ არავინ არის – ყველა 
გასულია ამ დროს სხეულიდან და თა-
ვიანთ გადამწვარ, ნახევრად დანგრეულ 
სახლებს საიქიოდან გამოპარული სუ-
ლებივით დასტრიალებენ ”.

აქ დიახაც გვეძლევა საშუალება, 
რეალურისა და მიღმურის ერთგვარ 
შეზავებაზე ვისაუბროთ და ისიც გა-
ვიხსენოთ, რომ ძირძველ ქართულ ლი-
ტერატურას პარადიგმული მაგალითი 
ჯერ კიდევ მერვე საუკუნეში მოუცია. 
ბოლოს და ბოლოს, 1500 წლოვანი ლი-
ტერატურის მქონენი ვართ, წერა გუ-
შინ ხომ არ დაგვიწყია?! მხედველობაში 
მაქვს “ჰაბოს წამება”, სადაც სხეული-
დან ამგვარი ამოხტომა და განსვლა 
ჩვენს მწერლობაში პირველად დაფიქ-
სირდა, როცა სასისკვდილოდ მიმავა-
ლი პერსონაჟი თითქოსდა გვამიდან 
ამოძვრა და თავისსავე დასამარხავად 
მომავალ სხეულს გვერდით მიჰყვება 
და სამარემდე მიაცილებს: “ხოლო იგი 
მივიდოდა, ვითარცა ვინ მოგზაურ ექმ-
ნის მკვდარსა, ეგრე ხედვიდა თვისსა მას 
გვამსა; და სულითა თვისითა მოგზაურ 
ქმნული თვით იტყოდა ფსალმუნსა ”...

ომის თემაზე დაწერილი მოთხრობე-
ბის ეს ჩინებული კრებული ავტორის შე-
მოქმედებითი წინსვლის გზაზე გადადგ-
მული ერთი ღონიერი ნაბიჯია.

ომის მოთხრობები

მამა იოანე - მოგესალმებით, ბატონო რეზო, დიდი სიყვარულით, 
ჩემთვის ეს ძალიან დიდი პატივია, რომ მიუხედავად ამ ურთულესი 
მდგომარეობისა, თქვენი დროის სიმცირისა მაინც დამთანხმდით და 
მობრძანდით ჩვენს გადაცემაში, რისთვისაც მადლობას გიხდით ჩვე-
ნი მსმენელის სახელით. ბატონო რეზო, თქვენ წარდგენილი ბრძან-
დებით ნობელის პრემიაზე და გთხოვთ, ჩვენს მაყურებელს გააც-
ნოთ, რას შეეხება ეს რომანი, რა პრობლემები დგას მასში.       

რევაზ მიშველაძე - დიდი მადლობა მოწვევისათვის, მამაო იოანე, 
ჩემთვის დიდი პატივია ამ თქვენს მშვენიერ ტელევიზიაში “ახალ 
საქართველოში” მოწვევა და შეხვედრა ჩვენს ძვირფას ტელემაყუ-
რებელთან. პირველადა ვარ თქვენს სტუდიაში და უნდა გამოვთქვა 
კმაყოფილება იმის გამო, რომ მშვენივრად არის ტექნიკურად მოწ-
ყობილი  ეს ტელევიზია. მე ვიცი ბატონი ჰამლეტის ენთუზიაზმი, 
ჩვენ ძალიან დიდი ხნის ნაცნობები ვართ, ძალიან ნიჭიერი კაცია და 
ორგანიზატორიც ასევე და საქართველოს ჟურნალისტთა კავშირს 
აი, ასეთი მჭიდრო და მოწიწებითი დამოკიდებულება რომ აქვს ჩვენს 
უფალთან და ჩვენს სამღვდელოებასთან, რომ თქვენ ბრძანდებით 
ერთ-ერთი წამყვანი, აი, აქ, ტელევიზიაში და მე რამდენჯერმე მო-
გისმინეთ და უნდა გითხრათ, რომ აღფრთოვანებული დავრჩი. ჩამთ-
ვალეთ თქვენს მაყურებლად მომავალში და როგორც კი დროს და 
საშუალებას გამოვნახავ, თუ რომელიმე არხს ჩავრთავ, უპირველეს 
ყოვლისა რომ თვალი შევავლო, ეს იქნება თქვენი არხი. ახლა რაც 
შეეხება თქვენს მოლოცვას. მე დიდი მადლობელი ვარ, უნდა გით-
ხრათ, რომ ჩემთვისაც მოულოდნელობა გახლდათ ამ მსოფლიოს 
მაღალ პრემიაზე წარდგენა. გეტყვით მოკლე ისტორიას თუ ვინმეს 
აინტერესებს. ნობელის პრემიაზე წარდგენილი გახლდათ გრიგოლ 
რობაქიძე, ჭაბუა ამირეჯიბი, ოთარ ჭილაძე და მეოთხე გახლავარ 
მე. აი, ამ რომანისთვის ვარ წარდგენილი. ეს გამოვიდა მიმდინარე  
წლის დასაწყისში. ჰქვია “ციყვი ბორბალში ”. სავალალოა საქართვე-
ლოსთვის და ამ ჩემს მიერ ჩამოთვლილი ძვირფასი ქართველი მწერ-
ლებისთვის ბედი ნობელის პრემიის მონიჭებისა. დღემდე არც ერთ  
მათგანს არ მიუღია და შეიძლება მეც დიდი შანსი მქონდეს იმისა, 
რომ ამ ჩემი უსაყვარლესი წინაპრების ბედი გავიზიარო.

- თუმცაღა, მაინც,  ბატონო რეზო, ჩაგეჭრებით, ბოდიში,  ეს უკვე 
წარდგენა დიდ რამეს ნიშნავს და ეს ჩვენი ქვეყნისთვის ძალიან დიდი 
აღიარებაა  დღესდღეისობით, ეს უკვე მოსალოცია ფაქტობრივად.

- დიდი მადლობა, დიდი მადლობა, მართლაც არის ერთგვარი აღი-
არება. რომანი დაწერილია 21-ე საუკუნის პირველი ათწლე-
ულის საქართველოს ცხოვრებაზე. მოგეხსენებათ, რა ცხოვრე-
ბა გამოვიარეთ, რა პერიპეტიები, რა დამცირება მოქალაქისა, 
როგორ კამათლებივით ათამაშებდა საქართველოს ხელისუ-
ფალი უბრალო მოქალაქეთა ბედს და მერე საქართველომ რო-
გორ დაიქუხა ერთი დიდი საარჩევნო დაქუხებით და მადლო-
ბა ღმერთს ოთხი წლის წინათაც და აი, ახლაც საბოლოოდ 
დაუქნია ხელი იმ იგნორირებას პიროვნებისას, შეურაცხყოფას 
ქართველი კაცის ღირსებისას, შეურაცხყოფას ქართული ენი-
სას, თუ გნებავთ, ქართული სახელმწიფოებრიობისას, თქვენ 
ახალგაზრდა კაცი ბრძანდებით, მაგრამ არც ისე ახალგაზრდა, 
რომ არ გახსოვდეთ, იგნორირებული იყო ყოველგვარი ეროვ-
ნული ფენომენი, იქამდეც კი, რომ სასკოლო სახელმძღვანე-
ლოებიდან ამოიღეს ყველა პატრიოტული ნაწარმოები, ცხრა 
წლის განმავლობაში საქართველოს ხელისუფალი თეატრში 
არ შესულა, მწერალთა კავშირში არ მოსულა. შეიძლება იკით-
ხოს კაცმა, ალბათ რაღაც დიდი ისტორიული საქმეები ჰქონდა 
და იმას აკეთებდა და ქართული ეროვნულობისთვის, ქართუ-
ლი ეკლესიისთვის ვერ იცლიდაო, მაგრამ ასე სრულებითაც 
არ იყო და თქვენ ჩემზე უკეთ იცით, რა დღეში იყო ქართული 
ეკლესია, როგორ მოდიოდა თვით პრეზიდენტის წახალისებით 
ხანდახან ისრები დამცირებისა, რაღაცა იმ გაკეთებული დიდი ეროვ-
ნული სიწმინდეების მიჩქმალვისა და ფარდის მიღმა დატოვებისა, 
რასაც სათავეში ედგა ის წყეული იდეოლოგიური სამსახური, რო-
მელსაც ჩვენ  ერთხელ და სამუდამოდ ხელი დავუქნიეთ.

-  ბატონო რეზო, მე მაინტერესებს და ალბათ მაყურებლისთვისაც 
არ იქნება უინტერესო, თქვენ ახლახანს დაამთავრეთ თქვენი ოცდა-
ხუთტომეულის გამოცემა და ჩვენს ტელეარხს იგი ჯერჯერობით 
არ გაუცვნია ფართო მაყურებლისათვის და გთხოვთ, გვიამბოთ, რა 
ჟანრის ნაწარმოებებია ამ ოცდახუთტომეულში, ძალიან საინტერე-
სო იქნება. მე ვერ ვიტყვი, რომ მე მიშველაძე წაკითხული მაქვს, მიშ-
ველაძე მე წაკითხული მექნება, როდესაც მისი ოცდახუთტომეული 
მექნება წაკითხული. და მე უნდა წავიკითხო ეს ყველაფერი. ჯერ, თუ 
შეიძლება, “ციყვი ბორბალში” გაგვაცანით. 

- ჩემო ძვირფასო, მამაო იოანე, დიდი მადლობა თქვენი ასეთი 
კეთილი სიტყვებისთვის და ავანსად მაღალი შეფასებისთვის. ჯერ 
ორიოდ სიტყვით გეტყვით, რომ ეს რომანი გამოსვლისთანავე გახ-
მაურდა და, რაც იშვიათად ხდება ჩვენს სინამდვილეში, ელვის სის-
წრაფით გაიყიდა, როგორც მითხრა გამომცემელმა. ახლა რაზეა ამ 
რომანში ლაპარაკი, ორიოდე სიტყვით გეტყვით სიუჟეტს. იყო ერთი 
ფოტოგრაფი, თქვენ ისეთი სხარტი გონების კაცი ხართ და მიმხვედ-
რიანი, რომ არ გაგიჭირდებათ ვისზე და რაზეა ლაპარაკი, რომელიც 
ემსახურებოდა პრეზიდენტს და სურათებს უღებდა, მაგრამ გარდა 
ამ ფოტოგრაფისა, რომლის სახელი და გვარი პირობითად, რა თქმა 
უნდა,  რომანში არის ლავრენტი მიქავა, პრეზიდენტს სხვა ფოტოგ-
რაფებიც უღებდნენ და იყო გავსებული გაზეთები პრეზიდენტის მა-
კომპრომეტირებელი ფოტოებით. ერთხელ, მეორეჯერ, მესამეჯერ, 
ცოტა ჩქარი კაცია ეს პრეზიდენტი, ძალიან რბილად რომ ვთქვათ...

- რომანში ხომ?
- დიახ, რომანში ხდება ეს ამბავი. დაიბარა ფოტოგრაფი და უთხ-

რა, რა ხდება, ლავრენტი, რატომ იბეჭდება ეს ჩემი ფოტოები, მე რომ 
ქალს ხანდახან უხერხულად შევავლებ ხელს ან რაღაც სისულელეს 
ვიტყვი, რატომ გაქვთ ეს ყველაფერი გადაღებულიო. ჩემს გარდაო, 
ბატონო პრეზიდენტოო, ლავრენტი ეუბნება, თქვენ სხვა ფოტოგრა-
ფებიც გიღებენო და მე და თქვენ ხომ ერთად ვჯდებითო და თქვენ 
მეუბნებითო,  ეს ფოტო გაუშვი, ეს არ გაუშვაო. ერთი სიტყვით, კი-
დევ რომ განმეორდა და განმეორდა, ეს ლავრენტი არაფერ შუაში 
არ არის, იმიტომ, რომ ის ემსახურება პრეზიდენტს. პრეზიდენტმა 
დაიბარა ლავრენტი და ეუბნება, ლავრენტი მე შენ ხვალ უნდა და-
გაპატიმროო. რისთვის, ბატონო პრეზიდენტო, ეკითხება ეს უდა-
ნაშაულო ფოტოგრაფი. უფრო მეტად იმისთვის, ჩემო ლავრენტი, 
რომ სხვებს შეეშინდებათო. ბოლოს და ბოლოს რა არის, რა მოხდა 

ასეთიო, რა გადასაღებია, მე რომ გორში მიწაზე ვხოხავ, შემეშინდა 
კაცს, ხომ შეიძლებოდა შემშინებოდაო. ასე შემდეგ და ასე შემდეგ 
და სხვები უფრო შეშინებულად და მომჭირნედ მოეკიდებიან ჩემი 
ფოტოგრაფირების საქმესო. ეხვეწება ნუ ჩამსვამთ, 70 წლის კაცი 
ვარ, ჩემი ციხეში ჩაჯდომა როგორ შეიძლებაო, ეს ფოტოგრაფი, აი, 
ეს ამბავია მოთხრობილი ამ რომანში და მერე მაინც თავისი გაიტა-
ნა სრულიად ბუნებრივია პრეზიდენტმა, დაიჭირეს ეს კაცი და რა 
ხდება მისი საქმის გამოძიებაში, მისი გასამართლების დროს, ციხეში 
როგორ ექცევიან, რა ხდება, თანაც მოგონებები ამ ბატონი ლავრენ-
ტისა, ახალგაზრდობის წლებში, სულ ფიქრობს, ციხეში ზის და ფიქ-
რობს, რა შემეშალა მე, რისთვის გამწირა ასე პრეზიდენტმა და აგონ-
დება ერთი, როდესაც ის სახლში მიიყვანა და დედამისს შეახვედრა 
პრეზიდენტმა და დედისა და პრეზიდენტის საუბარია. ერთი სიტყ-
ვით სხვა უამრავი პასაჟია, მკითხველმა, თუ დაინტერესდება, წა-
იკითხოს, მაგრამ ერთს ვიტყვი მხოლოდ, მოსამართლემაც, გამომძი-
ებელმაც და პროკურორმაც იციან, რომ ეს კაცი არ არის დამნაშავე, 
მაგრამ პრეზიდენტმა მას წაუყენა, თქვენ როგორ ფიქრობთ, მუხლი 
სამსახურებრივი მოვალეობის გამო ჰაიჰარად დამოკიდებულების 
კი არა, არც მეტი, არც ნაკლები, სამშობლოს გამყიდველის მუხლი 
და არის თუ არა ლავრენტი მიქავა სამშობლოს გამყიდველი, აი, ამას 
გვიამბობს ეს წიგნი და არის მხილება შიგ, არის იუმორი, რამდენა-
დაც შემეძლო მე ავსახე ჩვენი ეპოქა. ახლა ორიოდე სიტყვით იმ ოც-
დახუთტომეულზე, თქვენ რომ ბრძანეთ. ოცდახუთტომეულის იდეა, 
გითხრათ სიმართლე, მე თავიდან არ მქონია. როდესაც ერთ გამომ-
ცემლობაში, ძალიან კარგი გამომცემლობაა, “საქართველოს მაცნე” 
ჰქვია, ამ “მაცნეში” გამოვიდა ეს რომანიც. დირექტორმა შემომთა-
ვაზა, ბატონო რეზო, თქვენი ნაწერების მრავალტომეული ხომ არ 
გამოვცეთო. არც იმ გამომცემლობას და არც მე, ჩემო ძვირფასო 
ტელემაყურებლებო და ბატონო იოანე, ამის საშუალება არ გაგვაჩ-
ნდა, მაგრამ მოხდა ერთი ჩემთვის მეტად სასიამოვნო რამ - ჩემმა 
მეგობრებმა, ჩემმა მკითხველებმა, ჩემმა ნაცნობებმა გადაწყვიტეს, 
მოდი ხელმოწერები გავაკეთოთო. ხელმოწერისთვის საკმარისი იყო 
შეეტანა მსურველს ამ ოცდახუთტომეულის გამოცემის პირველი-მე-
ორე ტომის ღირებულება, 15-15 ლარი ღირდა თითო ტომი და მერე 
შემდეგი ტომები რომ გამოვიდოდა იმის კვალობაზე შეისყიდიდნენ 
ეს ხელისმომწერები. ამან ისე გაამართლა, რომ მე თვითონაც ორ 
უნივერსიტეტში ვმუშაობ, უამრავი სტუდენტი მყავს, უამრავი მე-

გობარი მყავს, ასევე ჩემი კოლეგა მწერლებიც, ბევრმა მოინდომა, 
მე ვიცი, ყველას უჭირს დღეს, მაგრამ აი, პირველად ერქვა ათტომე-
ული. მერე გაირკვა, რომ  ათტომეული ვერ იტევდა ერთ მესამედსაც 
კი, რაც მე დამიწერია, რაც მიცოდვილია უპრეტენზიოდ ჩემი ცხოვ-
რების განმავლობაში და მოხდა ისე, რომ ოცდახუთი ტომი შედგა, 
ოცდახუთივე ტომი გამოვიდა, მიიღო იგი მკითხველმა. ერთი ნაწილი 
გაიყიდა კიდეც. პირველ თხუთმეტ ტომში არის პროზა, ხუთ ტომში 
არის პუბლიცისტიკა და არის, თქვენ წარმოიდგინეთ,  დრამატული 
ნაწარმოებები და ბოლო ხუთ ტომში არის მეცნიერული შემოქმედე-
ბა ჩემი. აი, ეს არის ამ ოცდახუთ ტომში.

- თითქმის მთელი ცხოვრების ნაჯაფი და ნამოღვაწარი...
- ბატონი იოანე, რომ დამეწყო და ოცდახუთი ტომი მომეტანა აქ 

თქვენთვის, ვერც მე შევძლებდი მოტანას, ძალიან მძიმეა და ვერც 
თქვენ წაიღებდით სახლში. ამიტომ მოკრძალებით აი, ეს ჩემი “ციყვი 
ბორბალში” მოგართვით იმ წარწერით, რასაც მე ვფიქრობ თქვენზე 
- “ბატონო ავთანდილ ჩიგოგიძევ, მამაო იოანე, სიწმინდით, ნიჭით, 
ინტელექტით,  რწმენით განთქმულო, მართლა ღვთიურო კაცო, მოკ-
რძალებით გიძღვნი ამ წიგნს. რევაზ მიშველაძე. 

-  დიდი  მადლობა. 
- საქმე რაშია, იცით, მე თქვენ გიცნობთ, თქვენს მეცნიერულ 

საქმიანობასაც ვიცნობ, თქვენს დამოკიდებულებას უწმინდესთან, 
ჩვენს სალოცავ ხატთან, რომელიც საქართველოს სულიერი მამა 
და მოძღვარი გახლავთ, მერე გიცნობთ თქვენ, როგორც პიროვნე-
ბას, ასე სუფთა და ხალას კაცს და თორემ ასეთ წარწერას, მე ჯერ 
ერთი ვინ ოხერი ვარ, მაგრამ, რა თქმა უნდა, არ გაგიკეთებდით, რომ 
თქვენ ამის ღირსი არ ბრძანდებოდეთ.

- ძალიან დიდი მადლობა. ეს ჩემთვის დიდი პატივია, ბატონო 
რეზო, ძალიან დიდი პატივია ის, რომ მე ვარ საქართველოს მართ-
ლმადიდებელი ეკლესიის მოძღვარი, ერთ-ერთი პატარა ჯარისკაცი, 
რომელიც ვემსახურები ჩემს დედა ეკლესიას და ჩემს საქართველოს, 
რადგან საქართველო ჩემთვის დედა ეკლესიაა და საქართველო გა-
ცილებით უფრო მეტია, ვიდრე რუკაზე. ასე რომ, თქვენ ამასთან და-
კავშირებით ბრძანდებით ქართული სიტყვის ერთ-ერთი ქომაგი და 
ამასთან ერთად ბრძანდებით, რა თქმა უნდა, მწერალთა კავშირის 
ხელმძღვანელი და გთხოვთ გვიამბოთ, რა მდგომარეობაშია დღეს-
დღეისობით მწერალთა კავშირის შენობა, მისი დაბრუნება. რა იყო, 
ძალიან კარგად იცის ქართველმა მაყურებელმაც და ჩვენმა საზო-
გადოებამ იმ ურთულეს წლებში, მოდით სიმართლე ვთქვათ, იმი-
ტომ, რომ ჩემთვის მარტო ეკლესია არაფერია, თუკი იგი ქართული 
სიტყვითა და ქართული მწერლობით არ იქნება გაჯერებული. ჩვენ 
გვაქვს სამი ანბანი და გუშინ, სხვათა შორის, კულტურის მინისტ-

რი გამოვიდა და მეტად სასიხარულო ინფორმაცია ამცნო ჩვენს 
საზოგადოებას, რისთვისაც მადლობა უფალს ყველაფრისათვის და 
მართლაც მადლობა იმ ადამიანს, ვინც ეს გაახმაურა და ამცნო, რომ 
იუნესკომ მიიღო სამი ანბანი ჩვენი, ქართული დამწერლობა და ალ-
ბათ მავანი და მავანი, ჩვენი მეგობრები და მეზობლები ვეღარ შეგ-
ვედავებიან იმას, რომ  მესროპ მაშტოცმა შეუქმნა საქართველოს და 
ქართველებს ანბანი. თუმცაღა ყველას მოკრძალებით მივმართავ და 
მოვიხსენიებ, რა თქმა უნდა, ქართული ანბანი შექმნილია ქართვე-
ლის მიერ. აი, დღესდღეისობით რა მდგომარეობაა, ბატონო რეზო, 
მწერალთა კავშირთან დაკავშირებით. მე ისეთი ადამიანის ნაკურ-
თხი ვარ, რომელსაც გარედან ანაფორა ეცვა, ემოსა და შიგნიდან 
პოეზიის ჯაჭვის პერანგით იყო შემოსილი. ეს გახლდათ მიტრო-
პოლიტი, აწ განსვენებული, ჩემი ხელდამსხმელი მეუფე თადეოზი. 
მას ხშირად მოვყავდი, როგორც პატარა ბავშვი, მე თქვენს მრავალ 
ღონისძიებაზე, ქალბატონი მაყვალას შემოქმედებით საღამოზეც 
ვიყავი ხშირად და ძალიან მიყვარდა და მიყვარს კიდეც, რა თქმა 
უნდა, იქ მოსვლა, როგორც საკუთარ სახლს ისე აღვიქვამდი ბაღს, 
ის ჩვენია, ის ყველასია, იქ რომ შემოვედი სარაჯიშვილის სურათი 
დავინახე, მე მეამაყებოდა და იცით, რა ვუთხარი, მე რეზო მოგიყვა-
ნე, მიშველაძე-მეთქი. ეს გულში ვთქვი და ვახმაურებ ამას. ჩემთვის 
ეს სახლი ცოდნის ტაძარია. ქართული პოეზია და მწერლობა თქვენს 
და თქვენისთანების კისერზე დგას დღესდღეისობით. აი, რა ხდება, 
რას გვეტყვით ამის შესახებ. მაპატიეთ, რომ სიტყვა გამიგრძელდა.

- დიდი მადლობა, მამაო იოანე, მოგახსენებთ, ჩემთვის ძალიან  
მძიმეა ამაზე ლაპარაკი, მე გაფუჭებული გრამაფონივით ხშირად ვი-
მეორებ ამას და სანამ პირში სული მიდგას არ დავიღლები ბრძოლით 
იმისათვის, რომ საქართველოს მწერალთა კავშირს თავის სასახლე, 
თავისი ღირსება დავუბრუნო და უნდა გითხრათ, რომ უთანასწორო 
და მძიმე ბრძოლაში ვართ ჩართული. აი, გეტყვით ორიოდე სიტყ-
ვით. საქართველოს მწერალთა კავშირის წევრია 600 მწერალი და 
მათ შორის ნეტარხსენებული, ჩემი უძვირფასესი მეგობარი, მეუფე 
თადეოზი ჩვენი  მწერალთა კავშირის წევრი გახლდათ. მისი ლექ-
სები ხშირად იბეჭდებოდა ჩვენს ლიტერატურულ პერიოდიკაში და 
საქართველო ცხოვრობდა დიდი ლიტერატურული ცხოვრებით, ხომ 
საუკუნეების  განმავლობაში და განსაკუთრებით მე-20 საუკუნეში. 
მოხდა ჩვენთვის სრულიად წარმოუდგენელი რამ, როცა მიხეილ სა-
აკაშვილმა ძალაუფლება ჩაიგდო ხელში, ეს არავითარი არჩევნები 

არ ყოფილა, ეს იყო პირდაპირ რევოლუციით, ეს იყო სა-
სახლის კარის შეთქმულებით, თქვენ ძალიან კარგად იცით, 
როგორ გააგდეს, როგორ ჩამოაშორეს მუშტებით და მჯი-
ღებით  ხელისუფლებას ედუარდ შევარდნაძე და მოვიდა 
მიხეილ სააკაშვილი და 2007 წელს, 21 აგვისტოს მწერალთა 
კავშირს ღამის 3 საათზე მოადგა ზონდერ ბრიგადა...

- მახსოვს ის ავადსახსენებელი ღამე...
- დიახ, ხელკეტებით შეიარაღებული პოლიციელები თავს 

დაესხნენ მწერალთა კავშირს და მემორიალური ნივთები 
გალაკტიონ ტაბიძის, კონსტანტინე გამსახურდიასი, ლადო 
ასათიანის, გიორგი ლეონიძის, სიმონ ჩიქოვანის, იოსებ ნო-
ნეშვილის, თვით ვაჟა-ფშაველას ნივთებიც გვქონდა ჩვენ 
მწერალთა კავშირში, მათი პირადი საქმეები, ამ 500 კაცისა 
ქუჩაში გადაყარეს, ქუჩაში გადაყარეს გალაკტიონ ტაბიძის 
მიერ მხრით მოტანილი კარადა. გალაკტიონ ტაბიძე იყო, 
სხვათა შორის, პოეზიის სექციის თავმჯდომარე ერთი პე-
რიოდი და მას ძალიან მოსწონდა ეს თავისი მდგომარეობა 
და თვითონ მოიტანა კარადა და თავისი ხელით გააკრა წარ-
წერა - პოეზიის სექციის თავმჯდომარე გალაკტიონ ტაბიძე. 
კონსტანტინე გამსახურდიას სავარძელი, რომელშიც თვი-
თონ მხოლოდ ბატონი კონსტანტინე ჯდებოდა. აი, ეს ძვირ-

ფასი ნივთები ქუჩაში გადმოყარეს. რა თქმა უნდა, მე დამირეკეს, 
მაყვალა, ყველა, ვინც ვიყავით მწერალთა კავშირის თანამშრომლე-
ბი მოვედით, შუაღამეა. რას შვრებით, რას სჩადიხართ, ქართველები 
არა ხართ, შვილებო? - ვეუბნები პოლიციელებს. ჩვენო გვითხრესო, 
მწერალთა კავშირში შევიდნენ ლტოლვილებიო, ვიღაც უცნობი პი-
რებიო, შედით ახლა თქვენ და გადმოყარეთ ყველაფერი გარეთ, რაც 
მწერალთა კავშირშია. ერთი მოვიდა და მეუბნება, ბატონო რეზოო, 
რომ ვნახე კარებზე წარწერა - რევაზ მიშველაძე, მაყვალა გონაშვი-
ლი, სოსო სიგუა, მაშინ მივხვდიო, ჩვენ რა გაგვაკეთებინესო, მაგრამ 
ჩვენ პატარა ხალხი ვართ, ჩვენ რა შეგვეძლოო და ერთი მეუბნება, 
ბატონო რეზო, შეიძლება თქვენთან სურათი გადავიღოო. დამსჯე-
ლი ექსპედიციის წევრი, იმას რას ვერჩი, ახალგაზრდა, პირტიტველა 
ბიჭი იყო, თქვენთან სურათი მინდა გადავიღო, რომ ჩემს შთამომავ-
ლობას დავუტოვოო. ამ დროიდან, 2007 წლის 21 აგვისტოდან მწე-
რალთა კავშირში არ გვიშვებდნენ, ხუთი პოლიციელი დარაჯობდა 
მწერალთა კავშირს და იქ სასწაულებრივად გადარჩენილი პირადი 
საქმეები რომ იყო, ზოგი ქუჩაში ავკრიფეთ, ზოგი გაიფანტა, და-
იკარგა და შესვლა რომ გვინდოდა, ვეუბნებოდი კარებში, კაცო, 
გარდაიცვალა მწერალი აკაკი გეწაძე, მისი პირადი საქმე გვინდა 
ვნახოთ, რომ ნეკროლოგი დავწეროთ, შეგვიშვით. არ გვიშვებდნენ. 
სააკაშვილის ბრძანება იყო, მწერალი ამ შენობაში არ შევიდეს. გაგი-
გიათ ასეთი რამ? ჰიტლერს არ მოსვლია აზრად მწერალთა კავშირი 
დაერბია და მწერლების პირადი საქმეები, მათი ნაჩუქარი წიგნები, 
მათი ავტოკალმები ქუჩაში გადაეყარა. 

- თუ იპოვეს ის რელიქვია, რაც იყო, კონსტანტინე გასახურდიასი 
და სხვების?

- 95 პროცენტი დაკარგულია, 95 პროცენტი განიავდა.
- ეს არის ბარბაროსობა, რა ქვია ამას?
- ახლა ველოდებოდით, რასაკვირველია, ბიძინა ივანიშვილის ხე-

ლისუფლებას და მთელი მწერალთა კავშირი, შეიძლება ერთი-ორი 
გამონაკლისის გარდა, მხარს ვუჭერდით და ახლაც ვუჭერთ, სრუ-
ლიად ბუნებრივია რომ კაცი, რომელმაც დაარბია მწერალთა კავში-
რი და გამოგვყარა მწერალთა კავშირიდან გვძულდეს...

- ეს შენობა ხომ თქვენ გაჩუქეს?
- დიახ, სარაჯიშვილმა დაგვიტოვა მემკვიდრეობა და მერე ხოშ-

ტარიამ, იყო ასეთი ბიზნესმენი, გვაჩუქა ჩვენ. ხოლო 1921 წელს 
ელიავამ, სახკომსაბჭოს თავმჯდომარემ  პირდაპირი ბრძანებით 
აი, ასე გააფორმა: გადაეცეს ხოშტარიას და სარაჯიშვილის შენობა 
საქართველოს მწერალთა კავშირს. ასი წლის განმავლობაში იყო 
საქართველოს მწერალთა კავშირი ამ შენობაში. მოვიდა ბატონი 
ბიძინა, რა თქმა უნდა, ბატონ ბიძინას მე თვითონაც დიდ პატივს 

ისევ მოლოდინის რეჟიმში
რევაზ მიშველაძე - დეკანოზი იოანე ჩიგოგიძე, ტელეარხი “ახალი საქართველო” , 1.XII-2016წ.

ვცემ და ხმაც მივეცი მაშინაც და ახლაც, სრულიად ბუნებრივია და 
გვეუბნებოდა, როდესაც ვკითხავდით - რაზეა ლაპარაკი, ბატონო 
რეზო, თქვენია ეს შენობა და აბა, სხვისია? ისე გავიდა ოთხი წელი 
“ქართული ოცნების” მმართველობისა, რომ ჩვენ შენობა არ დაგვიბ-
რუნეს, მაგრამ იმედს კი გვაძლევდნენ, დღეს, ხვალ, დღეს, ხვალო. 
ბიძინამ, ვერ დავუკარგავ, ის გააკეთა, რომ ნება მოგვცა შევსული-
ყავით კვირაში 1-2 დღე მწერალთა კავშირში ქართველი მწერლები 
და თუ გვინდოდა რაიმე ღონისძიების ჩატარება, ჩაგვეტარებინა. 
მეტი არა. მეორე დღესვე, რომ დამთავრდებოდა ჩვენი ღონისძი-
ება, უნდა გამოგვეკეტა კარი და ერთი მაგიდა, ვეხვეწები, მწერლის 
სახლი დაარქვეს და დირექტორად დანიშნეს ვინმე ნატო ლომოური, 
რომელსაც ლიტერატურასთან, მწერლობასთან არაფერი საქმე არ 
ჰქონდა, არის “ნაცმოძრაობის წევრი” და დაახლოებული ქალბატონი 
მიხეილ სააკაშვილთან. მე უნდა მივიდე ორშაბათს და უნდა ვეხვეწო, 
ჩემო საყვარელო ნატა, უფლება მომეცი ჩავატარო წიგნის პრეზენ-
ტაცია, იუბილე. ახლა გარდაიცვალა შესანიშნავი პოეტი ქალი, ლიდა 
სტვილია და ვთხოვეთ, რომ იქნებ გამოვასვენოთ ჩვენ მწერლებმა ამ 
შენობიდან ლიდა სტვილია. კატეგორიული უარი გვითხრა, ვინ გით-
ხრათ, რომ ეს შენობა თქვენ გეკუთვნითო. იქამდე მივიდა დაცინვა 
ჩვენი, რომ დღეს იმ ბაღში, სადაც თქვენც ყოფილხართ, მეუფე თა-
დეოზი და ყველანი ერთად ვისხედით, სადაც მე, 16 წლის ბიჭმა პირ-
ველად ვნახე, მწერალთა კავშირში მისვლის დროს, ერთად მსხდომი 
კონსტანტინე გამსახურდია და გალაკტიონ ტაბიძე. თქვენ მართალი 
თქვით, აკადემია იყო მწერალთა ბაღი. სამი წლის წინ, სამი წლის წინ 
ხომ ისევ “ქართული ოცნების” ხელისუფლება იყო, წართმეული შე-
ნობა სააკაშვილის მიერ არის და გადაქცეული ის ნატო ლომოურის 
გამგებლობაში მყოფ ციხესიმაგრედ. ხომ გვინდოდა ხანდახან შესვ-
ლა, საუბარი, რომ ცხელოდა, ამ ბაღში. დავჯექით მე, სოსო სიგუა, 
მაყვალა, თემურ ჩალაბაშვილი და ბაღათერ არაბული და ოფიციან-
ტი მოგვადგა. რას შეუკვეთავთო, გვითხრა. ჩვენ მწერალთა კავ-
შირის ბაღში ვზივართ, რას შევუკვეთავთ, ბატონო, მე ვუთხარი. 
ბატონო, მწერალთა კავშირის ბაღი ეს არ არის, აქ რესტორანი გაიხ-
სნა. ვინ გახსნა ეს რესტორანი, რატომ გაიხსნა, რაშია საქმე, ამაზე 
პასუხი არ მოგვცეს. დღეს მწერალთა კავშირის ბაღში მწერლებს 
უბრალოდ შესვლა და დაჯდომა აკრძალული აქვთ. თუ შეხვალ და 
მოითხოვ, ყავა დამალევინე ერთი ჭიქაო, ყავა ოთუზბირი ღირს და 
ჩვენი შესაძლებლობა, ქართველი მწერლებისა, მოგეხსენებათ. ამ 
შესაძლებლობაზეც გეტყვით ორიოდე სიტყვას. არსად არ არის ისე 
დამცირებული ქართველი მწერალი და ქართველი ჟურნალისტი, 
როგორც თანამედროვე საქართველოში. წაართვეს შენობა, თავისი 
ბინა ქართველ ჟურნალისტებს. ახლა ბატონმა ჰამლეტმა ეს რაღაც 
სასწაულებრივად ნასესხები ფულით, გაჭირვებით, რაღაცა სესხის 
აღებით მოიპოვა და ეს ბუდე გაგიჩინათ თქვენ ჟურნალისტებს და 
მე ბედნიერი ვარ, მამაო, რომ თქვენ წარმართავთ აი, ამ მშვენიერ 
გადაცემას, მაგრამ მწერალთა კავშირის წევრს აზერბაიჯანში აქვს 
სახელმწიფოსგან 500 დოლარი, სომხეთში, აგერ მეზობელ სომხეთ-
ში მწერალთა კავშირის თითოეული წევრი ღებულობს 300 დოლარს. 
საქართველოს მწერალთა კავშირის წევრი შევარდნაძის დროს იღებ-
და 50 ლარს, ახლა არც ერთ ლარს არ იღებს. სააკაშვილმა ხომ მოგ-
ვიხსნა, მერე ბატონმა ბიძინამ არ აღგვიდგინა მწერალთა კავშირის 
წევრის ეს სიმბოლური სტიპენდია, თუნდაც 50 ლარი.

- ჩვენ ვიცით, რომ ბატონი ბიძინა ბევრს ეხმარება, მსახიობებს, 
მომღერლებს, კულტურისა და ხელოვნების სხვადასხვა მოღვაწეებს.

- რასაკვირველია, იმ დამხმარეთა შორის ჩვენცა ვართ, რუსთავე-
ლის პრემიის ლაურეატები, კიდევ რამდენიმე მწერალი, მაგრამ მე 
ჩემზე კი არაფერს ვამბობ. ბიძინას სიკეთე რომ უნაპიროა და ბიძი-
ნამ რომ სამების ტაძარი ააშენა და ბიძინა რომ  თავისი განსაცვიფ-
რებელი ქველმოქმედებით უნივერსიტეტს, თეატრებს, ქართულ ხე-
ლოვნებას, სპორტს ეხმარება, ამაზე მე დღე და ღამე ვამბობ და ჩემს 
წიგნებშიც არის ეს ყველაფერი, მაგრამ მე ვერ ამიხსნია და ბიძინას 
რომ შევხვდები მინდა ვკითხო, ობამამ გთხოვა, რომ ქართველ მწერ-
ლებს არ დაუბრუნო თავისი შენობაო?

- არა, არა...
- მწერალთა კავშირის შენობა დღემდე ბიძინასნაირ კეთილ ქველ-

მოქმედ კაცს რომ ჯიუტად არ დაებრუნებინოს, როგორ დავიჯერო. 
გუშინწინ გაზეთი გამოვიდა, ჯანსუღ ჩარკვიანი მშვენიერ გაზეთს 
სცემს, “ქართულ სიტყვას” და იქ ჯანსუღ ჩარკვიანი წერს - რამდე-
ნიმე თხოვნა ხელისუფლებას და რამდენიმე თხოვნაში არის ერთი 
თხოვნა - მომასწარი იმას, ჩემო ბიძინა, მე 85 წლის კაცი ვარ, ისე ნუ 
მომკლავ, რომ ქართველ მწერლებს თავისი შენობა არ დაუბრუნდე-
სო.

- და მე იმედი მაქვს, რომ აქედან, ჩვენი პატარა ეთერიდან აუცი-
ლებლად სიტყვას მიაწვდის ვინმე მაინც ბატონ ბიძინას და იმედია, 
რომ ქართველ მწერლებს აუცილებლად ექნებათ თავიანთი ნავსა-
ყუდელი იმიტომ, რომ ახლა ვფიქრობ, ნეტა მართლაც არ დამესვა 
ეს შეკითხვა, იმდენად გულსაკლავი პასუხი მივიღე, მაგრამ იმედს 
მაინც გამოვთვამ...

- ჩვენ როცა მივედით უწმინდესთან და უნეტარესთან და ვუთხა-
რით მა,ს ასე გამოგვყარეს, ასე დაგვარბიეს ქუჩაში და აგვიკრძალეს 
მწერალთა კავშირში შეკრება-მეთქი, როგორი იქნებოდა პასუხი? 
უწმინდესს თვალზე ცრემლი მოადგა, როგორ შეიძლებოდა ქარ-
თული მწერლობის ასე დარბევა, შვილებო. მე წინ ვედექი და ასე 
რამდენიმე მწერალი. მოდით, ჩაატარეთ სამების ტაძარში თქვენი 
ყველა ღონისძიება, ყველა იუბილე, ყველა პრეზენტაცია, შეგი-
ფარათ თქვენ სამების ტაძარმა და ქართულმა სამღვდელოებამო. 
ხუთი წელი ვატარებდით სამების ტაძარში, ახალგაზრდულ ცენტრ-
ში ყველა ღონისძიებას. მერე, როცა ბიძინამ ნება დაგვრთო კვირაში 
ორჯერ შევიდეთ, მეტჯერ არა, კაცო, იქ მოდიან ჩემთან ავტორები, 
მასალები მოაქვთ, ხომ შეიძლება პატარა მაგიდა სადმე კუთხეში, 
თუ ასეთი სამარცხვინოა მწერალთა კავშირში მწერლის ყოფნა, პა-
ტარა მაგიდა დაგვიდგან, რომ უჯრაში შევინახო ლიტერატურული 
გაზეთის ნივთები. რაშია საქმე, რატომაა ასე დამცრობილი ქართვე-
ლი მწერალი საქართველოში? მე თვითონ ხომ არ წარმიდგენია ჩემი 
თავი ნობელის პრემიაზე, ეს ხომ იმის დასტურია, რომ ქართველი 
მწერალი არსებობს, ქართული ლექსი იწერება, ქართული რომანი 
იწერება. ვერაფრით ვერ ამიხსნია ეს დამოკიდებულება. ჩვენ უწმინ-
დესმა საოცარი პატივი გვცა, მე ვლოცულობ უწმინდესზე და სხვას 
არც ველოდი მისგან.

- მადლობა, დიდება და მადლობა, სხვანაირად არც შეიძლებოდა, 
უწმინდესი თქვენ კარგად მოგეხსენებათ როგორი ტოლერანტია და 
უწმინდესზე დიდი ქართველი მე არც მიმაჩნია დღესდღეისობით 
საქართველოში. და მიუხედავად ასეთი რთული მდგომარეობისა, 
ქართული მწერლობა თავის საქმეს ღვთის წყალობით და ვფიქრობ 
ზეციურად მყოფი ისეთი ადამიანების ლოცვით, როგორიც არის 
შოთა რუსთაველი, მაინც განაგრძობს თავის კეთილ მოღვაწეობას. 
მე მინდა შეგახსენოთ და გითხრათ, რომ როგორც ვიცით, 2016 წელი 
გამოცხადდა რუსთაველის წლად, ეს იუნესკომ გამოაცხადა და ჩვენ 

ამას წინათ გავაშუქეთ საქართველოს ტექნიკურ უნივერსიტეტში 
ჩატარებული საერთაშორისო-სამეცნიერო კონფერენცია - “ვეფ-
ხისტყაოსანი-850 წლისაა” და აქედან გამომდინარე, ამ კონფერენ-
ციასთან დაკავშირებით მაშინ ბატონი რეზო ვერ მობრძანდა მაშინ 
გარკვეული მიზეზებისა გამო და დღეს კიდევ დაგვდო პატივი, რომ 
მობრძანდა და დღეს მინდა, რომ ამასთან დაკავშირებით ვისაუბ-
როთ,  რა კეთდებოდა, ვინ იყო ამის თანამონაწილე, რა თქმა უნდა, 
თქვენ ლომის წილი გაქვთ და ამავდროულად თქვენ მხარში გედგათ, 
რამდენადაც მე ვიცი, ჩვენი რექტორი ფრანგიშვილი და მართლაც 
არჩილი დიდი ადამიანია და კეთილშობილი პიროვნებაა, რისთვისაც 
მე პირადად, როგორც ერთი ქართველი, დიდ მადლობას ვუხდი აი, ამ 
კეთილშობილური საქმის წამოწყებაში და იდეის განხორციელებაში 
ზოგადად. აი, ამასთან დაკავშირებით, მე ვიცი, რომ უამრავი ხალხი 
ესწრებოდა, მე თვითონაც ვესწრებოდი, რა თქმა უნდა, და უნდა აღი-
ნიშნოს, მე ვფიქრობ, რომ ადრე იყო ხოლმე, ძველი თაობის დროს 
მარკა გამოდიოდა ფილატელიის საფოსტო მარკა, რაღაცა იბეჭდე-
ბოდა ახალი ნუმიზმატიკაში, ასანთებზეც კი გამოდიოდა და როგორ 
შეიძლება, რომ 850 წლისთავი არ აღინიშნოს ამ ბუმბერაზი, არა მარ-
ტო მწერლისა, დიდი მეცნიერისა, მე ასე ვიტყოდი, გადაჭარბებად 
ნამდვილად არ ჩამეთვლება, იმიტომ რომ, აი, ამას წინათ ერთ-ერთ 
გადაცემაში მითხრეს, რომ რატომ არ ჰყავდა რუსთაველზე უფრო 
უძლიერესი და უკეთესი მწერლები და პოეტები საზღვარგარეთს. მე 
ვთქვი და კიდევ ვიმეორებ, მე მათ საფლავებზე ხშირად მივსულვარ 
და ყვავილიც კი დამიდვია და არა მარტო მწერლები და საზოგადო 
მოღვაწეები, ფართო სფეროა ხელოვნების ამ დარგში, მაგრამ რუს-
თაველი იყო გენია, ასე ვთქვათ, მაგრამ რუსთაველი იყო რუსთავე-
ლი და ინდივიდი არ განმეორდება, გამორიცხულია. აი, ამასთან და-
კავშირებით მინდა ორიოდე სიტყვით მაყურებელს ვაუწყოთ.

- მოგახსენებთ, ბატონო იოანე, რუსთაველის პირველი იუბი-
ლე 1937 წელს ჩატარდა. ეს იყო 750 წლისთავი “ვეფხისტყაოსნის 
”. მეორე იუბილე ჩატარდა 1966 წელს. მე სიტყვას აღარ გაგიგრ-
ძელებთ და თქვენ მშვენივრად ბრძანეთ, დედამიწის ერთ-ერთი 
უპირველესი პოეტია თუ ყველაზე დიდი არა, მაგრამ პატარა 
ერის შვილია შოთა რუსთაველი და დღემდე მსოფლიო ლიტე-
რატურაში იგი მაინც და  მაინც ისე ვერ გახმაურდა, როგორც 
ეკუთვნის, მაგრამ საკმაოდ არის გახმაურებული, წინააღმდეგ 
შემთხვევაში მის სახელს იუნესკო და გაერო არ ახსენებდნენ და 
არ დაუსახავდნენ მიზნად მსოფლიოს, რომ ეს იუბილე ჩატარე-
ბულიყო. 1966 წელს ირაკლი აბაშიძის თაოსნობით კომუნისტურ 
ეპოქაში ჩატარდა იუბილე და მე ვნახე, სხვათა შორის, მწერალ-
თა კავშირის არქივებში, 453 უცხოელი მწერალი ჩამოიყვანეს. 
ახლა, 2016 წელს არც ერთი, მაშინ იყო 800 წლისთავის იუბი-
ლე, ახლა 850 წლისთავის იუბილეა. მივწერე ხელისუფლებას მე 
თვითონ, როგორც მწერალთა კავშირის ხელმძღვანელმა, რომ 
ორ რამეს გთხოვთ ქართველი მწერლები: ერთი - რუსთაველზე 
გავხსნათ რუსთაველის სახლი, სადაც დაიდება ხელნაწერები 
“ვეფხისტყაოსნის”, სადაც გაიყიდება “ვეფხისტყაოსანი”  სხვა-
დასხვა ენაზე.

- ეს ტურიზმისთვის ხელშეწყობის ერთ-ერთი ფორმაცაა.
- უცხოეთიდან ჩამოსული კაცი, მამა იოანე, თბილისში შეკერი-

ლი კვართის საყიდლად კი არ ჩამოვა, “ვეფხისტყაოსანს” წაიღებს 
თავის ენაზე, ამაზე კარგი რა იქნება. და მეორე - გამოვცეთ ერთი 
დიდი საიუბილეო  კარგი გამოცემა “ვეფხისტყაოსნის ”. ვიცი, გი-
ჭირთ ყველაფერი, მაგრამ ეს გააკეთეთ-მეთქი. ხომ შეიძლებოდა, 
რომ ვინმეს სახელმწიფო კანცელარიიდან ან პრეზიდენტის კან-
ცელარიიდან ან პარლამენტიდან, ამ სამ უწყებას მივწერე მე ეს 
წერილი, დაერეკა და ეთქვა, ბატონო რეზო, ახლა ჩვენ არჩევნები 
გვაქვს, ჩვენ თონეში გვაქვს თავი ჩაყოფილი, ჩვენ რუსთაველისთ-
ვის არ გვცხელა. დუმილით უპასუხეს. ამ დუმილში გაილია წელი 
და ერთი ნაბიჯიც კი არ გადადგა ხელისუფლებამ რუსთაველის 
850 წლისთავის აღსანიშნავად. ჩვენ ავიღეთ, ისევ მწერალთა კავ-
შირმა ჩვენს ხელში ეს საქმე, ჩავატარეთ მშვენიერი საიუბილეო 
საღამო ახალციხეში, ვარძიის სანახებში, ჩავატარეთ ქუთაისში. 
სამწუხაროდ, მაინცდამაინც წელს არ ჩაატარა თელავმა “შოთა-
ობა”, რომელსაც ატარებდნენ მთელი 46 წლის განმავლობაში. 
ჩავატარეთ კიდევ რამდენიმე ადგილზე და წლის მიწურულს, ოქ-
ტომბრის ბოლოს მივედი ბატონ არჩილ ფრანგიშვილთან, აკადემი-
კოს არჩილ ფრანგიშვილთან. ასე და ასეა საქმე, ბატონო არჩილ, 
მომზადებული გვაქვს “ვეფხისტყაოსანი”, უნიკალური გამოცემა 
მურმან თავდიშვილისა, რომელსაც ჩვენ უსახსრობის გამო ვერ 
ვცემთ. უნდა გენახათ მისი პატრიოტული დამოკიდებულება ამ 
საქმისადმი. რუსთაველი, ბატონო რეზო, ჩვენი სალოცავი ხატიაო. 
მერე რა, რომ ჩვენ ტექნიკური უნივერსიტეტი ვართო. მოდი, ჩვენ 
ჩავატაროთ ეს იუბილე უნივერსიტეტშიო. მან გამოძებნა სახსრები, 
დღეს ქონი არავის არ გადასდის თავზე, გამოვეცით “ვეფხისტყა-
ოსანი”, ბრწყინვალე გამოცემა და ჩავატარეთ აი, ეს საერთაშორი-
სო კონფერენცია. საერთაშორისო კონფერენცია ძალიან გახმაურ-
და, მე ამაზე სიტყვას აღარ გავაგრძელებ, ვიტყვი მხოლოდ ერთს, 
ძვირფასო ხელისუფლებავ, აი, აქედან მივმართავ ხელისუფლებას, 
ახლა ხომ დაწყნარდა თქვენი ვნებები, ახლა ხომ არჩევნები დასრუ-
ლებულია, ჯერ კიდევ არის ერთი თვე დარჩენილი ამ სირცხვილის 
გამოსწორებისა, რომ რუსთაველის იუბილე, 850 წლისთავის აღ-
ნიშვნა საქართველოში არ ჩავატარეთ. ამაში თქვენი დანაშაულია, 
უპირველეს ყოვლისა, რადგანაც ჩვენ მწერლებმა რაც შეგვეძლო 
ყველაფერი გავაკეთეთ.

- რას შვრებოდა განათლების სამინისტრო? სკოლებში არ შეიძლე-
ბოდა პატარ-პატარა საღამოები ჩატარებულიყო?

- იქაც დიდი რია-რია იყო, გამოიცვალა მინისტრი, რაღაც იქით-
აქეთ და გითხრათ სიმართლე, მე დამნაშავედ არავის არ ვაცხადებ, 
მაგრამ მე მგონი, “ვეფხისტყაოსნისადმი” პატივისცემა ყველა ქართ-
ველმა უნდა ისწავლოს, ერმაც და ბერმაც.

- ნამდვილად, ბატონო რეზო, ამას წინათ გახლდით რომში და მით-
ხრეს, რომ რომში, კოლიზეუმის ზემოთ არის პატარა ბაღიო, პატარა 
კი არა, კარგა მოზრდილი ბაღია და იქ შოთა რუსთაველის ბიუსტი 
დგასო, ახლახანს დაიდგაო. ფეხით, ფეხდაფეხ ავედი და აი, ამ ბუმ-
ბერაზი მწერლებისა და პოეტების გვერდით პატარა შოთა რუსთა-
ველის ძეგლი იყო და როგორ ჩავეხუტე, იცით და, აი, ამ ქვას, ქვაში 
გაცოცხლებულ შოთას ვკოცნიდი, ვეამბორებოდი, მოვედი-მეთქი, 
რომ პატივი გცე-მეთქი და ყველაზე დიდი ვიყავი, ყველაზე ბედნი-
ერი ვიყავი ამ შემთხვევაში და არაფერი აღარ მაწუხებს-მეთქი და 
სურათიც გადავიღე სამახსოვროდ.

- კიდევ არ შემიძლია არ აღვნიშნო, პანტომიმის თეატრმა, ამ უშე-
ნობო და უსახსრო თეატრმა, რომელიც ერთ-ერთი ყველაზე მოქმე-
დი თეატრია საქართველოში, ჩემო ძვირფასებო, დადგა “ვეფხისტ-
ყაოსანი ”. 26 ნოემბერს იყო, ჩემო ბატონო, პრემიერა, ბრწყინვალედ 
ჩატარდა, დიდებულად მიიღო მაყურებელმა, ერთ-ერთი პირველია 
ქართულ თეატრში. იყო მცდელობები წუწუნავას მიერ, თაყაიშვი-

ლის მიერ სხვადასხვა დროს 30-იან წლებში, მაგრამ ვერავინ ვერ 
შეძლო ვერც თეატრში და ვერც კინემატოგრაფში დაედგა სრულ-
ფასოვანი სპექტაკლი “ვეფხისტყაოსანი”, ეს გააკეთა ამირან შალი-
კაშვილმა, პანტომიმის თატრში. ჩემს გასამტყუნებლად, მოდით და 
ნახეთ, ძვირფასებო, ნუ გაიმეორებთ იმ გზას, რაც სააკაშვილმა გა-
იარა, თეატრში რომ არ შესულა ცხრა წლის განმავლობაში. შედით 
მინისტრებო, მთავრობის თავმჯდომარეებო, პარლამენტის ხელმძ-
ღვანელებო, თეატრში, მოდით მწერალთა კავშირში, ესტუმრეთ ფი-
ლარმონიას, დაჯექით, დაესწარით იუბილეებს, ნუ გამოუცხადებთ 
ბოიკოტს ქართველ ერს, ამას ძალიან ცუდი სუნი ასდის, ამას გლო-
ბალიზაციის სუნი ასდის და აი, 9-ში და 10-ში, დეკემბერს, კიდევ იქ-
ნება სპექტაკლი “ვეფხისტყაოსანი” და თუ შეხვალთ და არ მოგეწო-
ნებათ, მე ჩემს სიტყვებს უკან წავიღებ და რაც აქ ვილაპარაკე დღეს, 
ამისთვისაც ბოდიშს მოგიხდით. აი, ასეთი ვითარებაა. ჩვენ არაფერი 
არ გვინდა თქვენგან, ერთი რამ, მოგვეცით ოპერის თეატრის შენობა 
15-დან 25 დეკემბრამდე, რომელიმე დღე. ჩვენ ჩავატარებთ იქ რუს-
თაველის იუბილეს, ჩვენი ძალებით, გამოვა სამღვდელოების წარმო-
მადგენელიც, მეცნიერიც, მწერალიც და ბოლოს ჩატარდება აი, ეს 
სპექტაკლი, გაიმართება ოპერის თეატრში, მშვენიერი სპექტაკლი 
პანტომიმის თეატრისა...

- ბრწყინვალე იდეაა.
- ამით მოვიხდით ვალს ჩვენი დიდი პაპის წინაშე. სასაცილო არ 

არის, რომ მე, რეზო მიშველაძე ვეხვეწებოდე საქართველოს ხელი-
სუფლებას, ნუ შეიძულეთ, ნუ დაგავიწყდათ შოთა რუსთაველი-მეთ-
ქი. აი, ეს არის სასაცილო, მამაო. მე არ ვიცი, მე ბევრი რამ ვერ ამიხს-
ნია და მათ შორის ეს ჩვენს ცხოვრებაში.

- იმედს გამოვთქვამ, მე მაინც ოპტიმისტური ნოტით მინდა და-
ვამთავრო ჩვენი გადაცემა და გადაცემის ბოლოს მინდა, გკითხოთ 
თქვენი სამომავლო გეგმები, ბატონო რეზო, თუ შეიძლება ორიოდ 
სიტყვით.

- არ დამავიწყდეს: სხვათა შორის, შვედეთში ჩატარდა რუსთავე-
ლის იუბილე, პარიზში ჩატარდა რუსთაველის იუბილე, გერმანიაში, 
ფრანკფურტში ჩატარდა რუსთაველის იუბილე, მარტო საქართ-
ველოში არ ჩატარებულა, რუსთაველის სამშობლოში. სომხეთში 
ჩატარდა და აი, ეს რომანი, რომელიც თქვენ ბრძანეთ და წარდგე-
ნილია ნობელის პრემიაზე, ითარგმნება შვედურ ენაზე, ინგლისურ 
ენაზე, სომხურ ენაზე ახლახანს მომიტანა ანაიდა ბოსტანჯიანმა 
თარგმანი და მე შევეცადე რაღაც კითხვებზე მეპასუხა მისთვის. 
ვწერ ნოველებს, მწერალთა კავშირი თავისი სისხლსავსე ცხოვ-
რებით ცხოვრობს, მისჯილი გვაქვს მწერალთა კავშირში შესვლა 
მხოლოდ 2 დღე. იმ 2 დღეს მოაწყდებიან მწერლები, რამდენს უნდა 
ელაპარაკო, ანდა რა უნდა გავაკეთო, ზოგს განცხადება უნდა, 
ზოგს წერილი უნდა საავადმყოფოში მივუწერო, ზოგს რაღაცა... 
ოკუპირებულ მდგომარეობაშია საქართველოს მწერალთა სასახ-
ლე და ჩვენთვის, ჩემო საყვარელო ტელემაყურებლებო, გეუბნე-
ბიან თავისუფალი არხიდან, ისევ სააკაშვილის დროა ქართველი 
მწერლებისთვის და ქართველი ხელოვანებისთვის, ყველასთვის 
ერთბაშად. ვაჟა აზარაშვილი, ნომერ პირველი კომპოზიტორი დღე-
ვანდელ საქართველოში, ყვირის, ვწერ ახალ სიმფონიებს, ახალ 
კლასიკურ ნაწარმოებებს და არა მაქვს საშუალება მისი ჩაწერისო.. 
ასევე ვერ ატარებს თავის კონცერტებს, ვერ გამოფენენ ხოლმე 
მხატვრები თავის ახალ ნამუშევრებს. უარეს დღეში არიან ქართ-
ველი ქორეოგრაფები და მოცეკვავეები...

- ბატონო რეზო, ეკა კვალიაშვილი სახლში უნდა იჯდეს და ეკა 
კვალიაშვილი საზღვარგარეთ უნდა მიდიოდეს და სხვები, ღმერთო, 
მაპატიე, მაგრამ “ბედაურები დაიხოცნენ და ჯორებს დარჩა ქვე-
ყანაო”, არ მინდოდა ეს სიტყვა მეთქვა, მაგრამ სრული ამ სიტყვის 
მნიშვნელობით...

- რამდენიმე უნიჭო ხელოვანი ჰყავთ ჩახუტებული, მე ვენაცვალე 
იმ ახალგაზრდა ბავშვებს, ჩემი სტუდენტები იყვნენ, ჩემი გაზრდი-
ლები არიან, მაგრამ უკეთეს ქართველ მწერალს კი არ არჩევს კულ-
ტურის სამინისტრო წიგნის ბაზარზე გასაშვებად, არამედ ისეთს, მე 
არ ჩამოვთვლი გვარებს, სადაც ლაპარაკია პიროვნების დამცირება-
ზე, ცვედნობაზე, რაღაცა რომანი მომიტანეს, სირცხვილით დავიწ-
ვი, რომ მომიტანეს და წამაკითხეს. ეტყობა, ეს მიაჩნია ჭეშმარიტ 
ლიტერატურად, ჭეშმარიტ მხატვრობად, ჭეშმარიტ თეატრად კულ-
ტურის სამინისტროს და არა ის, რაც გერად არის გამოცხადებული 
დღეს საქართველოში.

- მართალი ბრძანდებით, ბატონო რეზო, მე დაგეთანხმებით...
- ასევე რამდენიმე ჟურნალისტია ამოჩემებული...
- სამწუხაროდ. იცით რა არის, ერთი და იგივე სახეები ცოტა არ 

იყოს ძალიან რთულია, ვარსკვლავებიც მაგათ დარჩეთ, მინდა გითხ-
რათ და ყველაფერიც მაგათ დარჩეთ...

- პროგრესულ ჟურნალისტთა კავშირს მიეცი ფრთების გაშლის 
საშუალება, მიეცი დღე და ღამ რომ წვალობს ეს ჰამლეტ გეგია, 
რაღაცა შეუქმენი პირობები, რაშია საქმე, 25 მილიონად ჩამოიყვან 
უცხოელს, ეს გრძელდება სააკაშვილის ტრადიცია, ჯაზმენს ვიღაცა 
ჩამოწერილს უცხოეთიდან 29 მილიონს აძლევ...

- ამიტომ გარბის ახალგაზრდობა საქართველოდან.
- მესამედ მილიონს არ აძლევ მწერალთა კავშირს, ჟურნალისტთა 

კავშირს, ქართულ თეატრს, უშენობოდ შეიძლება იყოს პანტომიმის 
თეატრი, რომ შეხვიდეთ, ნაომარი გეგონებათ. ვეხუმრებოდი რეჟი-
სორს, რად გინდა ქაჯეთის ციხე, აი, შენი კედლები გადაიღე, დანგ-
რეული, დალეწილი, როგორიც არის ახლა-მეთქი.

- აი, ეს სიცილიც კი სიმწარეა, უღრმესი მადლობა, ბატონო რეზო, 
გადაცემაში მონაწილეობისათვის, რთული გადაცემა იყო, ასე 
ვთქვათ, მაგრამ მე ვფიქრობ, რომ ეს სირთულეც აუცილებელია, ეს 
სიტყვა სიმართლისა უნდა ითქვას და ხმა ერისა და ხმა ღვთისა უნდა 
იყოს, მე ვფიქრობ, რომ ჩვენი ხელისუფლება აუცილებლად მიიღებს 
იმ ოპტიმალურ გადაწყვეტილებას, რასაც მამული, ენა და სარწმუ-
ნოება ჰქვია.

- ერთს ჩავრთავ, ღმერთის იმედზე ვიყოთ, ღმერთს ვებარებო-
დეთ, ღმერთის იმედი მაქვს, როგორც რუსთაველი ბრძანებს: “რაცა 
ღმერთსა არა სწადდეს, არა საქმე არ იქნების ”.

- დარწმუნებული ვარ, რომ აუცილებლად ღმერთს უნდა, რომ იმ 
დაწუნებული ენით, დამარხული ენით, დაკნინებული ენით ისევ აღს-
დგეს ქრისტიანობა, აღსდგეს სამართლიანობა და მომავალი ჩვენი 
იყოს ნათელი და მშვიდობიანი.

- ამინ! ამინ!
-  ამ ოპტიმალური სიყვარულითა და იმედით ვემშვიდობები მე 

ჩემს გადაცემის სტუმარს და გემშვიდობებით თქვენ მომავალ ხუთ-
შაბათამდე. დღეს გადაცემის სტუმარი ბრძანდებოდა ბატონი რევაზ 
მიშველაძე და მე, გადაცემის წამყვანი, თქვენი მონა-მორჩილი, დე-
კანოზი იოანე ჩიგოგიძე. ღმერთმა დაგლოცოთ და გაგაძლიეროთ. 
ამინ!

- დიდი მადლობა.

პო ეზ ი ა

ნანული გუნია

საქართველოს

სამშობლოვ, შენზე ფიქრებმა
სად და სად აღარ მატარა,
ეს თამარ მეფის სარკეა
თუ საოცარი საფარა.

ამაყი კოხტაგორა თუ
ურყევი კავკასიონი,
შმაგი თერგი თუ არაგვი
თუ მონარნარე რიონი.

და კიდევ ვინ და რა მოთვლის
სად და სად აღარ ვიარე,
ღვთის კურთხეული სამშობლო
თითქმის სულ შემოვიარე.

მე ჩემი ქვეყნის სადარი
არსად მინახავს სხვა ერთი,
ეს რაჭა-ლეჩხუმ, ქართლია,
სამეგრელო თუ სვანეთი.

თუშ-ხევსურეთ-მთიანეთი
და თუ აჭარის მთებია,
საინგილო თუ ლაზეთი
მე ყველა მომნატრებია.

რომელი ერთი აღვნიშნო
იმერეთი თუ გურია,
აფხაზეთ, ტაო-კლარჯეთი
მე ყველას ნახვა მწყურია.

ამ საარაკო ჯავახეთს
ან მესხეთს რა შეედრება,
ან კახეთს... ღმერთს ვთხოვ 
 სამშობლო
გადამიქციოს ედემად.

მისი წყალობით გვიმრავლოს
ღირსეულ ასულ-ძენია,
მადლი მოგვფინოს, დალოცოს
ზნეკეთილ ქართველთ გენია.

ბოროტ ეშმასგან დაიცვას
ნინოწმინდა და ვარძია,
გრემი, სიონი და ზარზმა,
ნიკორწმინდა და ტანძია.

ქვათახევ, ოშკი, ხახული,
ალავერდი და გელათი...
ვინ მოთვლის კიდევ რამდენი
მე ამაყი ვარ ყველათი.

უფალს ვთხოვ, გადაგვარჩინოს,
სიწმინდე რაც გვაბადია,
ჩვენს სალოცავებს, მამულს, ერს
მოჰმადლოს თვისი მადლია.

საქართველოს

არნახული სილამაზე
შენი მთების, ველების,
აქ შხუილი ბორჯომულას,
იქ ღუღუნი მტრედების.

მოხატული ველ-მინდორი
ფერით ნაირ-ნაირით,
აქ მოხუცთა სჯა-ბაასი,
იქ ქალ-ვაჟთა შაირი.

აქ ჟივჟივი ჩიტების და 
ჟრიამული ბავშვების,
ნაზი სტვენა ბულბულის და
იქ გალობა შაშვების.

შენ ნამდვილი სამოთხე ხარ
შენ, სადარო ედემის,
შენს საოცარ სილამაზეს
თავს უხრიან ქედებიც.

უფლის დიდი მოწყალებით
და მადლით დანამულო,
დედაღვთისამ დაგლოცოს და
გაძლიეროს, მამულო.

სიხარულად შეგეცვალოს
რაც იწვნიე მანამდე,
ღმერთს ვთხოვ, ნიკოფსიიდან გყოს
მთლიან დარუბანდამდე.

უფალს

ეს შენითა ვარ, რაც ვარ
შენი წყალობით, მადლით,
ამ ქვეყანაზე შენა ხარ
ყველაზე სანდო, კარგი.

შენს მოსაწონად ვიცხოვრო
მე ხშირად ვფიქრობ ამას,
ვცდილობ, რომ სათნო გეყო შენ,
წმინდა ზეციურ მამას.

და ჩემდა უნებლიედ თუ
არა ვარ შენთვის სათნო,
გთხოვ, მაინც აღარ დამტოვო,
დიდო უფალო, მარტო.

საქართველოს

თვალს როცა ვავლებ 
 შენს წარსულს
ჩუმად წამსკდება ტირილი,
სამაჩაბლოს და აფხაზეთს
ვერ მოვუშუშეთ ტკივილი.

რომ აღარ ძალმიძს მათი ხსნა
და შველა, გული მიკვდება,
ფიქრს ემატება დარდი და
ორივ დღითიდღე იზრდება.

ჩემო სამშობლოვ, მწარე დღე
შენ ბევრი გამოგივლია,
არ წაქცეულხარ არასდროს
რადგან შენ გყავდა ილია.

რადგან შენ გყავდა ცოტნე და
დემეტრე თავდადებული,
სააკაძე და ერეკლე,
თევდორე... შენთვის ვნებულნი.

რადგან შენ გყავდა გიორგი
ბრწყინვალე, ვახტანგ, თამარი,
შენს სიყვარულში ძლიერნი,
ურყევნი, მტკიცე, მაგარნი.

აღმაშენებელს თავს ვუხრი
დიდი პატივით, კრძალვითა
მან აღადგინა ქვეყანა
უფლის მადლით და ძალითა.

შუშანიკსა და ქეთევანს
წარდგენა აღარ სჭირდება,
ასეთი თავდადებულნი 
სამშობლოვ, შენ დღეს გჭირდება.

ზეციერ მამის წყალობით
ფეხზე კვლავ მყარად დადგები,
რომ არ შეიძლო ადგომა
შენ ისე არ დავარდები.

კვლავ ამწვანდება ჯეჯილი,
მტევნებს მოისხამს ვენახიც,
გამარჯვების ზარს ჩამოკრავს
ალავერდი და გელათი.

ყიჟინას დასცემს ზეციდან 
ჩვენი ზვიადი, მერაბი...
ღვთის მოწყალებით, სამშობლოვ,
ვერ დაგაჩოქებს ვერავინ.

გამარჯვების ხმა იქუხებს,
ყველგან იმერ და ამიერ!
ღვთისმშობლის წილხვედრ 
 ჩემს მამულს
გებრწყინოს მრავალჟამიერ!

უფალი, დედა, 
სამშობლო

პირველად დედას შევხედე
რომ ამეხილა თვალები,
უფალს, დედას და სამშობლოს
სამივეს ვენაცვალები.

ამ სამყაროში ღმერთია
ყველაზე კარგი და სანდო,
საწუთროში კი დედაა
ერთგული, სანდო და სათნო,

უპირველესი უფალი
არს, ღმერთმა მოგვცა სიცოცხლე,
სამივე უნდა გვიყვარდეს
სანამ ამქვეყნად ვიცოცხლებთ.

ჩვენთვის ჯვარცმული უფალი
ჩვენი სულების მხსნელია,
გადარჩენას და ხსნას, შველას,
ყველანი მისგან ელიან.

ნუმც მოგვიშალოს უფალმა
მისი წყალობა, იმედი,
თუკი ვარსებობს აქამდე
ვმადლობ, ეს მისით მოვედი.

ეს მისით გავხდი დედა და
მან მომავალინა სამყაროს,
უფალს ვთხოვ, შემაძლებინოს
სიკვდილამდე მუდამ ვახარო.

ღმერთი სიცოცხლის წყაროა,
დედა კი ნატვრისთვალია,
უფლის, დედის და სამშობლოს
სიყვარულით ვარ მთვრალია.

დედა შვილის არს იმედი,
ნუგეში, ფარი, საყრდენი,
ძალა, ფუძეა, ჭერია,
ვინ მოთვლის კიდევ რამდენი.

რამდენი რამ არს და ვინ არს

დედას არა ჰყავს სადარი,

სიკვდილმდე თვისი შვილისთვის

დედა ფესვია მაგარი.

დედამ მასწავლა ცხოვრების,

მაღალზნეობის წესია,

აუწონავი განძია,

დედა ზნეობის მწყემსია.

სამშობლო ჩემთვის სულ სხვაა,

ის დედასავით თბილია,

ზოგჯერ ტრანსპორტით, ხან ფე-

ხით,

ხან ფიქრით შემომივლია.

ჩემი სამშობლოს მთა–ბარი

და მისი ყველა კუნჭული,

მე მისი მესმის ტკივილიც,

სიხარულიც და ჩურჩულიც.

ადრეც ვთქვი უპირველესი
სამყაროს მხოლოდ ღმერთია,
შემდეგ დედა და სამშობლო
ორივ საწუთროს ღმერთია.

საქართველოს

საოცარია სამყარო

ნაირ–ნაირი ფერებით,

ღვთის შექმნილ ამ სილამაზეს

ვერასდროს ვერ შეველევი.

ეს სილამაზე ჩემსავით

ალბათ ბევრ სხვასაც ამუნჯებს,

ეჰ, საქართველოვ ძვირფასო,

შენა ხარ ჩემი საუნჯე.

უშენოდ წუთსაც ვერ გავძლებ

ჩემთვის ხარ ამონათება,

ღმერთს შევთხოვ მალე მანახოს

მე შენი გამონათება.

ღვთისმშობლის შემწეობით და

ზეციურ მამის ძალითა,

კვლავ გეკაშკაშოს ვით უწინ,
თავს გიხრი დიდი კრძალვითა.

ღმერთმა მოგმადლოს, 
 გიმრავლოს,
ასულები და ძენია,
ზნეკეთილ, ღირსეულები,
სულით მტკიცე და ბრძენია.

მიყვარხარ, ძლიერ მიყვარხარ,
ხარ ჩემი სულის ნათება,
ღმერთს შევთხოვ მალე მანახოს
მე შენი გამონათება.

შეგონება?

სამოთხის და სასუფევლის
ტაძარი არს კარიბჭე,

თუ გსურს ცხონდე ამ გზის იქით

ნუღარ გადააბიჯებ.

ეს გზა ვიწროდ იწოდება

მაგრამ გადამრჩენია,

ღვთისკენ მივალთ ვერ ერევა

ჯოჯოხეთის ბჭენია.

რა აზრი აქვს საწუთროში

ჩვენს ყოფნას და ცხოვრებას,

თუ ვერ შევძლებთ ჩვენი სულის

გადარჩენას, ცხოვრებას.

ჰოდა, სანამ საწუთროში,

დღენი რაც დაგვრჩენია,

სიყვარულში გავატაროთ

ვახაროთ გამჩენია.

თუ გვსურს გადარჩენა, ყველას

მიმართ სითბო გავიღოთ,

რომ უფალთან მადლით სავსე
დიდი ქვევრი წავიღოთ.

უფალს

შენ, მეუფეო უკვდავო,

მოხედე ჩემსა ვედრებას,

გამიმთლიანე სამშობლო

გადამიქციე ედემად.

ჭეშმარიტო და ნათელო

წყაროვ ყოფისა ჩვენისა,

მოგვამდლე მადლი, წყალობა,

მაგ წმინდა სულის შენისა.

ხელი ჩაგვჭიდე, უფალო,

რომ არ ჩავვარდეთ წუმპეში,

ღვიძლ მამასავით ჩაგვიკარ

გულში და გვყავი ნუგეში.

გთხოვ, მოგვცე საღი გონება,

ეშმა განვაგდოთ განზედა,

რომ ღირსეულად ვიაროთ

მაგ შენს ჭეშმარიტ გზაზედა.

ჭეშმარიტო და ნათელო,

წყაროვ, ყოფისა ჩვენისა,

მოგვმადლე მადლი, წყალობა,
მაგ წმინდა სულის შენისა.

რა მოთხოვნებით მიმართა 
მრჩეველთა საბჭომ თბილისის მერს

ია აბუაშვილი
„მერიის მრჩეველთა საბჭოს წევრები ქა-

ლაქის მერს, დავით ნარმანიას ამ ორი დღის 
წინ შევხვდით. ეს იყო ბოლო სხდომა ამ წე-
ლიწადში და მან მრჩეველთა საბჭოს ჩააბა-
რა ანგარიში 2016 წლის განმავლობაში შეს-
რულებულ სამუშაოთა შესახებ, რომელთა 
დიდი ნაწილი სწორედ ამ საბჭოს წინადადე-
ბების მიხედვით განხორციელდა,” – განაც-
ხადა მრჩეველთა საბჭოს თავმჯდომარემ 
რევაზ მიშველაძემ, რომელსაც “რეზონანსი” 
მათი რჩევით მერის შესრულებულ და შეუს-
რულებელ დაპირებებზე ესაუბრა.

რევაზ მიშველაძე: როგორც ყოველთვის, 
ეს სხდომაც ძალიან კრიტიკული შენიშვ-
ნებით გამოირჩეოდა. სხდომას ესწრებოდა 
საბჭოს ყველა წევრი, რომლებმაც თავისი 
მოსაზრებები დააფიქსირეს და ახალი წი-
ნადადებებითაც მიმართეს ქალაქის მერს. 
თავის ანგარიშში ნარმანიამ ისაუბრა იმ სა-
მუშაოებზე, რომელიც მერიის მიერ განხორ-
ციელდა ერთი წლის განმავლობაში. კერძოდ 
იმაზე, რომ ქალაქში უკვე დაიგო 2,87 მილი-
ონი კვ. მეტრი გზა. აშენდა 7 ახალი საბავშ-
ვო ბაღი და დასრულების პროცესში კიდევ 
10 ახალი საბავშვო ბაღია.

აშენდა ორი მიუსაფართა თავშესაფარი. 
მთლიანად დასრულდა მდინარე ვერეს ხე-
ობის აღდგენა-რეკონსტრუქცია. ძველ თბი-
ლისში გამაგრებითი სამუშაოები ჩაუტარ-
და 74 ავარიულ სახლს. თბილისის ზღვის 
შემოვლითი გზის მშენებლობა დასრულდა 
და რომ ქალაქში უკვე შემოყვანილია 20 
ახალი ავტობუსი, საახალწლოდ კი დამატე-
ბით შემოვა კიდევ 25 ახალი ავტობუსი. გა-
ჩერებაზე დამონტაჟდა 700-ზე მეტი ახალი 
მოსაცდელი. რეაბილიტაცია ჩაუტარდა კუს 
ტბის საბაგირო და ბაგები-წყნეთის 12 კმ-
იან გზებს. მოეწყო 65 ახალი სკვერი და გა-
ნახლდა 250-მდე. რაც შეეხება ჩვენს კატე-
გორიულ მოთხოვნას ქალაქში გამწვანების 
სამუშაოებთან დაკავშირებით, მერმა გვით-
ხრა, რომ რობაქიძის გამზირზე უკვე დაირგა 
1200-მდე ზეთისხილის ხე და გამწვანებითი 
სამუშაოები კვლავ გაგრძელდება.

- შეუსრულებელ დაპირებებზე რას გვეტყ-
ვით? რამდენადაც მახსოვს, საბჭოს შექმნის 
დღიდან ითხოვთ, ქალაქში მოწესრიგდეს ავ-
ტოტრანსპორტის მოძრაობა და აღარ იყოს 
ეს გაუთავებელი საცობები. პრეტენზიები 
გქონდათ “სითი–პარკის” საქმიანობასთან 
და სხვა უმრავ პრობლემასთან დაკავშირე-
ბითაც...

- მერს არ სჭირდება იმის შეხსენება, რომ 
ქალაქის აქილევსის ქუსლად კვლავ რჩება 
ავტოტრანსპორტის მოძრაობა და ტრადი-
ციული საცობები, თუმცა პირადად მე შევ-
თავაზე, რომ განტვირთვის მიზნით გმირთა 
მოედანზე გასასვლელი, სადაც ერთი მე-
ორის მიყოლებით დგას ბენზინგასამართი 
სადგურები, აღებული იქნეს და გაფართოვ-
დეს გზა.

რაც შეეხება ქალაქში პარკირების პრობ-
ლემას, პირადად მე გამოსავალს ვხედავ 
იმაში, რომ უნდა აშენდეს რაც შეიძლება 
მეტი მრავალსართულიანი ავტოსადგომი. 
“სითი–პარკის” საქმიანობასთან დაკავში-
რებით ვთქვი, რომ რაკი მერია ვერ ახერ-
ხებს მის აკრძალვას, ის მაინც შეძლოს, 
რომ აეკრძალოს ქუჩიდან მანქანების ევა-
კუაცია, რაც არაერთ უსიამოვნებას იწ-
ვევს. პარკირების თემას შეეხო საბჭოს 
წევრი ჯემალ გახოკიძე. მისი თქმით, საქმე 
გვაქვს სერიოზულ დარღვევებთან, ფეხით 
მოსიარულეთა სავალი ნაწილი მთლიანად 
ჩახერგილია და მავანთ კერძო სადგომები 
აქვთ გახსნილი.

რაც შეეხება რუსთაველის 850 წლისთა-
ვის საიუბილეო მზადებას, რომელიც სრუ-
ლიად აუხსნელად ჭიანურდება, ვთქვი, რომ 
ვერა და ვერ მოხერხდა რუსთაველის გამ-

ზირზე რუსთაველის სახლის გახსნა. შევეხე 
ასევე თბილისში რეკლამების განთავსების 
საკითხს, კერძოდ იმას, რომ ქალაქი შეჭამა 
უცხოურმა რეკლამებმა და თითქმის ვერ-
სად ვერ შეხვდებით რეკლამას ქართული 
წარწერებით.

მრჩეველთა საბჭოს წევრმა, ტექნიკური 
უნივერსიტეტის პროფესორმა, იგორ კვესე-
ლავამ განაცხადა, მიუხედავად იმისა, რომ 
სხდომებზე არაერთხელ დაისვა საკითხი, 
მერიასთან დაარსდეს გაზეთი “თბილისი”, 
რომელიც ჩვენს თანამოქალაქეებს მიაწვ-
დის საჭირო ინფორმაციას ქალაქის ყო-
ველდღიური ცხოვრების შესახებ, ეს საქმე 
ადგილიდან არ დაძრულა, ისევე როგორც 
რესპუბლიკის მოედანზე ველოსიპედის ძეგ-
ლის აღების საკითხი. რომ ქალაქში შემოსას-
ვლელი ქუჩები კვლავ მოუწესრიგებელია და 
ნაგავსაყრელად არის ქცეული.

მაყვალა გონაშვილი მწერალთა სახლის 
პრობლემას შეეხო და თქვა, რომ დღემდე 
ვერ მოხერხდა მწერლებისათვის სააკაშ-
ვილის მიერ ყაჩაღურად წართმეული მწე-
რალთა სახლის დაბრუნება. ასევე ეკონო-
მიკურად შეჭირვებული მწერლებისათვის 
მიზერული თანხებიც კი არ არის გამოყოფი-
ლი, რომ დაეხმარონ წიგნების გამოცემაში. 
მან გამოთქვა სურვილი, რომ მიხეილ ჯავა-
ხიშვილის შვილთაშვილს, რომელიც ამჟამად 
ავადმყოფობს და ეკონომიურადაც ძალიან 
უჭირს, იქნება საახალწლოდ სიმბოლური 
თანხით მაინც დავეხმაროთო.

საბჭოს წევრმა თამაზ შილაკაძემ გამოთ-
ქვა მზადყოფნა სრულიად უსასყიდლოდ 
დააპროექტოს დიდუბის პანთეონის გაფარ-
თოების პროექტი. მეცნიერებათა აკადემიის 
პრეზიდენტმა ოთარ კვესიტაძემ კი სხდომა-
ზე ისაუბრა ქალაქის ბიბლიოთეკების სავა-
ლალო მდგომარეობაზე. იმაზე, რომ მეცნი-
ერებს აღარ აქვთ საშუალება გააგრძელონ 
სამეცნიერო მუშაობა, რადგან საქართვე-
ლოში ბიბლიოთეკები აღარ არსებობს მისი 
წინადადებით, ქალაქში თუნდაც ერთი ტექ-
ნიკური წიგნის მაღაზია მაინც უნდა იყოს 
გახსნილი.

ვაჟა აზარაშვილმა თქვა, რომ ქალაქში 
ნოტების ერთი მაღაზიაც კი აღარ არის. 
დღემდე გადაუჭრელია კომპოზიტორები-
სათვის კომპოზიტორთა სახლის დაბრუნე-
ბის საკითხიც; რომ ქალაქში რეზო ლაღიძის 
ერთი ბიუსტიც არ დგას; ომარ მხეიძე შეეხო 
ქორეოგრაფთა კავშირის პრობლემებს და 
ხაზი გაუსვა იმასაც, რომ კავშირი სრულიად 
უსახსროდ არის დარჩენილი; არქიტექტორ-
მა გიგა ბათიაშვილმა სთხოვა ქალაქის მერს, 
დააჩქაროს თბილისის გეგმის დამტკიცება; 
გივი თოიძემ შეშფოთება გამოთქვა იმას-
თან დაკავშირებით, რომ ქალაქში სრულიად 
გაქრა ორი უძლიერესი სამხატვრო სასწავ-
ლებელი – თოიძისა და ნიკო ნიკოლაძის, 
სადაც თაობები აღიზარდნენ. პროფესო-
რი სოსო სიგუა ქუჩებისათვის სახელების 
თვითნებურად გადარქმევის საკითხს შეეხო 
და თქვა, რომ კონსტანტინე გამსახურდიას 
ქუჩას დღეს ისევ პეკინის ქუჩა ჰქვია, ზვიად 
გამსახურდიას ქუჩა კი საერთოდ არ გვაქვს, 
როცა უცხოელი პოლიტიკოსების სახელის 
უკვდავსაყოფად რამდენიმე ქუჩა არსებობს 
ქალაქშიო.

ვახტანგ დავითაიამ აღნიშნა, რომ დავით 
აღმაშენებლის ძეგლის ქალაქში დაბრუნე-
ბის საკითხი როგორც იქნა გადაწყდა. ახლა 
მთავარია დიდუბის პანთეონი გავაფართო-
ვოთ ღობის აღების ან სკოლის გადატანის 
ხარჯზე.

სხდომის დასასრულს კი საბჭოს წევრებმა 
მივმართეთ ქალაქის მერს თხოვნით, გამო-
იძებნოს თანხები ცნობილი ქართველი მოქან-
დაკის მერაბ ბერძენიშვილის საფლავის კე-
თილმოსაწყობად და ქალაქის ერთ-ერთ ქუჩას 
მერაბ ბერძენიშვილის სახელი ეწოდოს. 

ამსთან  ერთად მრჩეველთა საბჭომ დაად-
გინა აიკრძალოს ნაძვის და ფიჭვის ტოტების 
გაყიდვა საახალწლოდ. 

„რეზონანსი”, 16.12.2016 წ.

ზინაიდა უძილაური
დღევანდელ საქართველოში კვლავ არსე-

ბობს ძალები, რომლებსაც შეუძლიათ პოლი-
ტიკური დესტაბილიზაციის პროვოცირება. 
ეს მტკივნეული რეალობა დღითიდღე ძა-
ლებს იკრებს. თუმცა 2016 წლის 8 ოქტომბ-
რის არჩევნებით ქართველმა ერმა ნაცმოძ-
რაობა საბოლოოდ დაამარცხა, ეს დამნაშავე 
პარტია მაინც არ ისვენებს და რევანშზე ფიქ-
რობს.

ქვეყანაში შექმნილი პოლიტიკური დაძა-
ბულობა იმის შედეგია, რომ ხელისუფლება 
საბოლოოდ უარს არ ამბობს კოჰაბიტაცი-
აზე. სააკაშვილის დანაშაულთა წყება ჯერ 
კიდევ დაძლეული არ არის. 

გაოცებას იწვევს ის ფაქტი, რომ ოცნე-
ბის ხელისუფლება მწერლებს არ უბრუნებს 
კუთვნილ სასახლეს (მაჩაბლის 13).

ასევე ჯერ კიდევ, სერიოზული ხარვეზე-
ბია საშინაო და საგარეო პოლიტიკის მი-
მართულებით. ისევ მოუგვარებელი რჩება, 
ოკუპირებული ტერიტორიების საკითხი – ამ 
ყველაფრის ფონზე, ჩვენ ილუზია გვაქვს 
გრანდიოზული სახელმწიფოებრივი პროგ-
რესის! თავს ნუ მოვიტყუებთ, დასავლეთმა 
და ამერიკამ იცის, რაც ხდება საქართველო-
ში.

დავიწყოთ იქიდან, რომ საქართველოში 
პოლიტიკური კულტურის არარსებობა, რბი-
ლად რომ ვთქვათ, ბევრ გაუგებრობას იწ-
ვევს. ნაცებმა ერს დააკარგვინეს თავმოყვა-
რეობა. იქამდე დაუყვანეს აზროვნება, რომ 
უნდა შეეგუონ თურმე, გაჭირვებულ ქვე-
ყანაში ცხოვრებას. მათი აზრით ეს ნორმა-
ლური პროცესია და საგანგაშო არაფერია... 
სამწუხაროდ, ვერც განვლილმა ოთხმა წელ-
მა მიაღწია სამართლებრივ ეპოქას. რა თქმა 
უნდა, ნაცების ბატონობის დროს ხდებოდა 
ამ ერის ტვინის გამორეცხვის პროცესი, რაც 
კარგად აისახებოდა ზოგიერთ მედია საშუ-
ალებებში. ერის მენტალიტეტის წარმართ-
ვა ხდებოდა იმ მიმართულებით, რომელიც 
ჩვენს წმინდა ეროვნულ ფასეულობებს პა-
ტივს არ სცემდნენ. ამით ყველაფერი ნათქვა-
მია, თუ რაოდენ დიდ და საშიშ განსაცდელში 
იყო ქართული სახელმწიფოებრიობის მომა-
ვალი.

ქვეყნის მართვის კურსი მიდიოდა გაურკ-
ვეველი მიმართულებით, პოლიტიკურ პროგ-
ნოზს არ ექვემდებარებოდა მომავალი.

როგორ გვგონია, მსოფლიოში რომ რაიმე 
სახის პოლიტიკური ქარიშხალი ამოვარდეს, 
ჩვენ თამაშგარე სიტუაციაში დავრჩებით?! 
თუ ღუზას ჩავუშვებთ და გამოდარებას 
დაველოდებით?! – საერთოდ კი, ვინმე არ-
ჩევანის საშუალებას მოგვცემს?!... კვლავ 
ნატვრის საგანია ქვეყნის წინამძღოლი იყოს 
ბრძენი მმართველი, ეს სამწუხაროდ ბიძინა 
ივანიშვილის გადადგომის შემდეგ დღემდე 
მიუღწეველია, კვირიკაშვილს არაუშავს, 
მაგრამ რაციონალურად გააზრებულ პოლი-
ტიკურ სვლებს ვერ აკეთებს.

ღირსეულ ხელისუფალთ ქვეყანაში გა-
ჭირვებული და დაჩაგრული მოქალაქენი 
არ უნდა ჰყავდეთ. ეს მათი სირცხვილია და 
კიდევ, პოლიტიკაში განძის მაძიებელთა ურ-
დოები არ უნდა მოდიოდნენ, ეს კიდევ ცალ-
კე თემაა.

რა დღეშია გაუბედურებული მოსახლეობა, 
რომლებიც ოკუპირებულ ტერიტორიებთან 
ახლოს ცხოვრობენ? ისინი ყოველდღიურად 
ფსიქოლოგიური ტერორის ქვეშ იმყოფებიან.

ამ რეგიონში ვითარება თითქმის კონტ-
როლს არ ექვემდებარება. ფორმალურად 
ვითომ ქართული მხარის მიერ არის კონტ-
როლირებადი, ჩვენი იურისდიქციის გან-
ხორციელება ფაქტიურად ჭირს. წინა ხე-
ლისუფლებისდროინდელი ვითარება კვლავ 
უცვლელი რჩება. უფრო მეტიც, მიმდი-
ნარეობს დესტაბილიზაციის ლოკალური 
პროგრესი. იტაცებენ ადამიანებს და ცხინვა-
ლის იზოლატორში მიჰყავთ.

მე არ მესმის იმ საქართველოსი, სადაც 
კი, სადაც დღესაც კი, ქართველს თავისი 
მიწა-წყლიდან იტაცებენ და აწიოკებენ! და-

ჩაგრული, გაჭირვებული გლეხი კაცი, თა-
ვისი საარსებო ყანას შიშით გათოხნის ან 
საერთოდ ამასაც ვერ შეძლებს... რატომ არ 
მიმართავს ჩვენი საგარეო საქმეთა სამინის-
ტრო მსოფლიოს? გაუმაძღარი პოლიტიკის 
მსხვერპლი, როგორც ყოველთვის უბრალო 
ადამიანები ხდებიან. ვინ მიიყვანა ქვეყანა ამ 
მდგომარეობამდე?! რა თქმა უნდა, “ნაცებ-
მა”, რომლებმაც დაუოკებელ ამბიციებს გა-
დააყოლეს ქვეყანა. “ნაცების” ხელისუფლე-
ბისთვის ნაკლებად საინტერესო იყო, თუ რა 
უნდოდა ქართველ ერს. ერის ინტერესების 
უგულებელყოფამ დაქცევის პირას მიიყვანა 
ქვეყანა. ამის არაერთგზის პრეცედენტი არ-
სებობს... მერე? რატომ არ აგებინა პასუხი 
“ნაცმოძრაობას”, როგორც პარტიას ახლან-
დელმა ხელისუფლებამ.

ქვეყნის ბედის უკუღმართობა, ოდითგანვე 
ქვეყნის შიგნიდან იღებს სათავეს ნათქვამია 
“ციხე შიგნიდან ტყდებაო” – “ნაცების” არას-
წორად მართული პოლიტიკის გამო, ქვეყა-
ნამ დარტყმა მიიღო იმ სტრატეგიული მნიშ-
ვნელობის პოზიციებზე, რომელიც დღემდე 
ღრმა მოუშუშებელ ჭრილობად რჩება ჩვენი 
სამშობლოსთვის.

ოკუპაციის მძიმე და სუსხიანმა ხვედრმა 
გადაიარა ქართველი ერის მხრებზე. დღეს 
კი, ვიღაცებს უნდათ ისე შეკერონ, ვითომ 
არაფერი არ იყო – უბრალოდ კოშმარული 
სიზმარი იყო და მორჩა... არაფერი არ იყო 
პირებისთვისაც, ვინც დაწერეს და დადგეს 
ეს მძაფრსიუჟეტიან საშინელებათა სცენა-
რი, რომელმაც ხერხემალი მოუდრიკა და 
ბზარები გაუჩინა საქართველოს. რატომ არ 
აგებინა პასუხი საერთაშორისო სამართალმა 
სააკაშვილს ცხინვალში ომის გაჩაღებისთ-
ვის?

დიდი სირცხვილია ქვეყანაში ასეთი ვე-
გეტერიანული პოლიტიკური რეალობა. იმ 
ქვეყანაში, რომლისთვისაც დიადი მეფეები 
სიცოცხლეს წირავდნენ და შიშველ გულ–
მკერდს აგებებდნენ სამშობლოსკენ ნასროლ 
ტყვიას. იმ საქართველოზეა საუბარი, სადაც 
უკიდეგანო სიმამაცის შარავანდედით შემ-
კული მხედარმთავარნი ოჯახებიანად ეწი-
რებოდნენ საერთო ინტერესებს. უანგაროდ 
დგომა სამშობლოს დაცვის სადარაჯოზე გა-
სისხლხორცებული ჰქონდათ.

ჩვენ მსოფლიოს ვერანაირი სიმამაცით და 
დიდსულოვნებით ვეღარ განვაცვიფრებთ. 
პირდაპირ უნდა ვაჩვენოთ გულისმომკვლელი 
რეალობა, თუ როგორ უთხრიდა საძირკველს 
საკუთარ სამშობლოს, ზოგიერთი პოლიტი-
კოსის ნიღაბს ამოფარებული ნაცფაშისტი.

რა უნდა იქადაგონ ქვეყანაში ასეთმა 
ადამიანებმა?! – გარდა ქაოსისა, არასტა-
ბილური პოლიტიკური ამინდი კი, მსუყე 
ლუკმაა იმ გარე ძალებისთვის, რომლებიც 
შესაფერის მომენტს ელიან, რომ დარტყმა 
განახორციელონ იმ იდეალებზე, რომელიც 
საქართველოსთვის დედა ბოძივითაა. ისევ 
გაისმის ოდესელი “პოლიტიკოსის” მოწო-
დება: – არ შეეგუოთ დამარცხებას, არიეთ 
ქვეყანა.

საქართველო ის ქვეყანაა ბოლოს და ბო-
ლოს, რომლის გეოპოლიტიკური მდებარეობა 
არაერთი ქვეყნის ინტერესის ობიექტად ქცე-
ულა და ასეც იქნება ყოველთვის, სანამ მსოფ-
ლიოში, ჰეგემონიის დაუოკებელი სურვილი 
იარსებებს. საქართველო კი პატარა ჭანჭიკია 
იმ გლობალური პოლიტიკისა, რომლის ინტე-
რესების განხორციელება მოითხოვს ჩვენი 
მხრიდან, გარკვეული მისიების შესრულებას. 
უნდა ვთქვა, რომ ქვეყნის პოლიტიკური პარ-
ტნიორები ისეთ ნაბიჯებს დგამენ, რომლე-
ბიც საქართველოს საშველად კი არა, უფრო 
მათი სარგებლობისკენაა მიმართული.

ჯანსაღი პოლიტიკური თანამშრომლობა 
ისეთ ქვეყნებთან, რომლებიც მოიაზრებიან 
დემოკრატიული ფასეულობების განმამტ-
კიცებლად, საქართველოსთვის ძალიან ბევ-
რი პოზიტივის მომტანია, მაგრამ აქაც ზო-
მიერებაა საჭირო. არ უნდა დავუშვათ, რომ 
გლობალურმა პოლიტიკურმა ინტერესებმა, 
ქართველი ერის ეროვნულ–სახელმწიფოებ-
რივი გადაგვარება გამოიწვიოს.

სახელმწიფო გამოწვევების 

კვალდაკვალ



8

№1, 1 – 30 იანვარი

პო ეზ ი ა

 დავით ჯანაშია
                        

დედო ზარი
დროშას დაჰკრავს მეწამულის ფერი,
მამულს ფერი გადაჰკვრია ბინდის,
მცხეთის კარზე გამოსული ერი,
საბრძოლველად დიდგორისკენ მიდის.
მეც აქ ვდგავარ, ჟრუანტელი მივლის,
ხმლის ნაკვესი ლაჟვარდებში ელავს,
ტანს ბექთარი ჩაუცვია თბილისს,
ციხის კარი დაუგმანავს თელავს.
დროშის კალთებს აფრიალებს ქარი,
წინაპრებიც წამომდგარად მკვდრეთით,
უსათუოდ მოვა ოვსთა ჯარი,
ველოდებით  ჯარსაც აფხაზეთით.
შთაგონებას ქარი ჩამასესხებს,
ხატზე თრთოლვით დავასვენებ ხელებს,
თვალს მივავლებ იმერლებს და მესხებს,
თუშებს, სვანებს, კოლხებს, აჭარელებს.
მთიულებიც დგანან მცხეთის კართან,
ადიდებენ ლომისსა და ლაშარს,
ღვთისმშობელო, მოწყალების კალთა,
დააფარე ღვთისდალოცვილ ლაშქარს.
დიდგორისკენ საქართველოს მოვლით,
დიდგორისკენ, რეკავს დედო ზარი,
ღვინობისთვე პირჯვარს იწერს თრთოლვით,
დროშის კალთებს აფრიალებს ქარი.
მეც აქ ვდგავარ,  “აბა  ულას“-ს* ვმღერი,
მამულს ფერი გადაჰკვრია ბინდის,
მცხეთის კარზე გამოსული ერი,
საბრძოლველად დიდგორისკენ მიდის.
 “აბა ულა”   კოლხური ლაშქრული

მელეშეთა ქორწილი
სისხლს  რომ იშრობს ნაომარი ქარქაშია,
ვხედავ   ქურდი მხნედ უკითხავს 
 წმინდანს მორალს,
ნაბრძოლ ველზე მელეშეთა ყარყაშია,
სვავთა ჯოგი   ლაშქარს მისდევს 
 ნადიდგორალს.
ის სიზმარი ისევ მაკრთობს ნაზმანები,
ქარი მიბანს ნაიარევს სიტყვას მართალს,
ჯგროდ მისდევენ უშუბლძარღვო 
 ფარსმანები,
ნაიარევ, ძლევამოსილ მთავარსარდალს.
სირცხვილისგან წითლდებიან ახოები,
ტურებს ნერწყვს გვრით ნასუფლარი 
 ნაზუქები,
გიგოლები, წიწოლები, ჯაყოები,
რაინდობენ ნახრავ ძვლებზე ნასუქები.
ტკივილები სანთლებისთვის გამინდვია,
სულს მიშფოთებს განცდილი და დანახული,
ღმერთო, ისევ უჟამური ამინდია,
უსაშველოდ იგვიანებს გაზაფხული.

დედა მდუმარე
ნუ შემიბრალებთ დღეებო გვედრით,
ჩამიდუღაბეთ ტკივილი ხმაში,
მიცურავს კუბო ძვირფასი ცხედრით,
მიცურავს კუბო ცრემლების ზღვაში.
მიკოცნის ტკივილს ფერმკრთალი მთვარე,
მიმძაფრებს  განცდას ხეების ტაში,
კუბოში მიწევს დედა მდუმარე,
მიცურავს კუბო ვარდების ზღვაში.
ელვა ჩემს ტკივილს სურათებს უღებს,
დაისმა წვიმით გაიღო ხარჯი,
დედას ტკივილი არ შეაწუხებს,
დამშვიდებია სახე ნატანჯი.
მე და დუმილი კაეშნით ვთვრებით,
უხმო  ლოცვებით დაისს ვაოცებ,
და მიმაქვს კუბო ძვირფასი ცხედრით,
დინჯად მივდივარ სასაფლაოზე.

გამოთხოვება
ეკიდება ზეცას ბრაზი,
სინანული დამენანა,
დასველდება ცრემლით ვაზი,
დასველდება წვიმით ყანა.
ქარის კვნესას ნაღველს ვახლი,
ვდუმვარ სამარესთან მდგარი,
საწყალობლად ყმუის ძაღლი,
მტკივა მოტეხილი  მხარი.
ტკივილებით  დაისს დავღლი,
ცრემლმა ჩემი სევდა ნამა, 
საწყალობლად ყმუის ძაღლი,
კუბოში წევს მშვიდად მამა.
ღრუბლის ჩადრში მთვარე კრთება,
მთვარე მდუმარე და ფრთხილი,
თვით სიკვდილი კი არ კვდება,
დღეგრძელია  დალოცვილი.
საყვედურით წარსულს ვუვლი,
სამძიმრებსაც დავემალე,
რა საოცრად მტკივა გული,
რა მშვიდია მესაფლავე.

გათელილი მიხაკი
საქართველოში  დარდი იციან,
სევდა საკუთარ ცრემლში ჩავმალე,
ისევ ამტკივდი მწარედ ტიციან,
სტრიქონი მოვსვი, როგორც წამალი.
შენზე ფიქრები ტკივილს მიხარკებს,
განცდით ჩემივე თავი ვამხილე,
მე თანავუგრძნობ წითელ მიხაკებს,
რომ არ ეღირსათ შენი საღილე.
ეს ლექსიც შენი ლექსის სტილია,
წუნობდი სტრიქონს უშნოს და მოკლეს,
მამულის მტრებმა მოკლეს ილია,
ჯავახიშვილიც წამებით მოკლეს.
წევს პატრონტაჟზე ეპოქა ავი,
სისხლი აცხია ტკივილსაც, დროსაც,
მოაკვლევინეს პაოლოს თავი,
მოაკვლევინეს გალაქტიონსაც.
ვინატრე შენი სიზმრების ნახვა,
არ ამისრულდა ოცნება მაინც,
საუბედუროდ სხვა ბედი დაგყვა,
ორპირის ფშანის დარდიმანდ რაინდს.
ტკივილი გრიგალს სისინით მიაქვს,
ტკივილსაც უნდა განცდა და ცოდნა,
ჯალათის ნაცვლად რცხვენია ტყვიას,
ალალი გული რომ დაგიკორტნა.
შენს ლამაზ ბაღში დამჭკნარა პალმა,
ჩაბუდებულა მიხაკზე იჭვი,
იქ, ესენინი თუ მოგესალმა,
შენი ყოჩაღი, ამრევი ბიჭი.
შენს ტანჯულ სიზმრებს სიზმრებში 
 დავსდევ,
სიზმარში მაინც მომხვიე ხელი,
შენ სადიდგორევ და სამარაბდევ,
ჩოფურაშვილთან არღანით გელი.
გაუტეხელთა მოგდგამდა გენი,
ლაღიძის წყლებში გიყვარდა გოგო,
სად ვპოვო ახლა საფლავი შენი,
შენს წამებულ სულს სად დავეჩოქო.
ხარ შთაგონება ნაზი, კეთილი,
ნაღდი და წმინდა, არა პიარი,
ქართული ლექსი ხარ დაფლეთილი,
შენ პოეზიის ხარ ნატყვიარი.
შენზე ოცნება ლოცვებს მივანდე,
შემოვუქნიე ბელზებელს სახრე,
შენ პოეზიის ხარ სიდიადე,
შენ, საქართველოს ხარ სიამაყე.
როცა ჯალათი მოგდგა ახმახი,
სიმწრით გითრთოდა ალბათ ტუჩები,
 ”..შემართულია ფეხზე ჩახმახი,
და უსიკვდილოდ ვერ გადვურჩები ”.
შენდობა შენს სულს, იყუჩე, კარგი,
აქ დავამთავროთ მძიმე წერილი,
შენ ხარ ღიმილი, შენ ხარ მიხაკი,
ჯალათის ფეხით გადათელილი.

ოთარ რურუა 
თამარისა და 

ქეთევანისთვის 
თამარისათვის ვიცეკვებ დავლურს, 
ქეთევანისთვის ვიმღერებ ლალეს, 
და თვით ზვარაკად შევსწირავ 
 ამ გულს 
სიყვარულისთვის ანთებულ თვალებს. 
 
თამარისათვის ვიცეკვებ ქართულს, 
ქეთევანისთვის დავუკრავ ლალეს, 
და ვანაცვალებ უთქმელად ამ გულს 
საქართველოსთვის ანთებულ 
 თვალებს.

დამილოცნია ჯიხვის რქით 
 მტკვარზე... 
შენ როცა თავი ქმრის მკერდზე 
 გიდევს, 
ხარ მშვიდად... არ გაქვს 
 არაფრის შიში, 
დამილოცნია ჯიხვის რქით კიდეც 
შენი ამაყი ქართული ჯიში. 
 
შენ მშვიდად წევხარ მეუღლის 
 მკლავზე, 
სიყვარულისთვის ქართველად იშვი, 
დამილოცნია ჯიხვის რქით მტკვარზე 
შენი საოცრად ლამაზი ჯიში.

სამშობლო 
დაჭრილი არის შიგ გულში, 
არ დააყაროთ მარილი! 
ზოგისთვის სიტყვა ’’სამშობლო ” 
გაუფასურდა ლარივით! 
 
რეკენ განგაშის ზარები, 
ჯერ კიდევ არ სჩანს გზა ხსნისა! 
იმას დაუდგეს თვალები, 
მიწები ვინც გაასხვისა!

აკვანი 
დეკემბრის მზემ სულში შემოაღწია, 
ლექსებს ვწერ და მოყვრებს 
 ვეალერსები. 
დედამ ჩემი აკვანი თუ არწია, 
ისე ვწამდი - ვერ გადმოვცემ 
 ლექსებით. 
 
დეკემბრის მზემ სულში შემოაღწია, 
თქვენ კი გულში სიხარულად 
 მევსებით. 
ქართვლის დედამ აკვანი თუ არწია, 
ვწამდით... ღმერთმა დაულოცა 
 ფესვები.

დედის იავნანა 
იავნანა, იავნანა, 
იავნანა, შვილო, 
დაიძინე, ანგელოზო, 
ჩემო თვალისჩინო. 
 
დედის ძუძუს ეფერები 
შენ - თაფლივით ტკბილო, 
იავნანა, გულის ვარდო, 
ტკბილი ძილი შვილო.

მამის იავნანა 
იავნანა, ჩემო შვილო, 
გულს სწამხარ და გენდობა, 
დაიძინე, დედისა და 
მამის ერთადერთობავ. 
 
თუ რამ წყენა მეც მიმიძღვის - 
მეც გულით გთხოვ შენდობას, 
იავნანა, ტკბილი ძილი 
ძვირფას ერთადერთობას.

დედა 
ისევ დაგიკრეფ ლურჯთვალა იებს, 
თუმც აღარ მყავხარ გვერდით 
 კეთილ შვილს, 

ისევ დაგიკრეფ ლურჯთვალა იებს 
და ხელს ამაში დროც ვერ შემიშლის. 
 
როს გვერდით მყავდი - გულშიც 
 თბილოდა, 
დიდხანს მყოლოდი ამქვეყნად ნეტავ, 
რომ უფრო ხშირად გეთქვა 
 ’’შვილო” და... 
რომ უფრო ხშირად მეც მეთქვა 
 ’’დედა ”.

ჩვენს გახარებას 
შევსთხოვ 

ღვთისმშობელს 
შენ ალბათ ცხოვრობ სხვა პლანეტაზე 
და არაფრის გაქვს დარდი... 
 სურვილი, 
მე კი უფალთან წასულ დედაზე 
ლექსებს ვწერ... მაღრჩობს ერის 
 წყურვილი. 
 
ისევ მაწუხებს ბედი ქართველთა, 
მოყვასის ცრემლი - ცრემლია ჩემი, 
დაჭრილი გული თუ არ გამრთელდა, 
სხვისი გახდება იყალთო... გრემი. 
 
დაირეკება ზარი განგაშის 
მიწაც თუ აღარ დაიკოცნება, 
ან დაჟანგდება ხმალი ქარქაშში, 
ან აღსრულდება მიწის ოცნება. 
 
შენ ალბათ ცხოვრობ სხვა 
 პლანეტაზე, 
მაინც მიყვარხარ 
 ცრემლშეუშრობელს, 
კვლავ მტკიცედ ვდგავარ მე ჩემს 
 რწმენაზე, 
ჩვენს გახარებას შევსთხოვ 
 ღვთისმშობელს.

შენ მიუყვები გზას ჭუბერისკენ 
შენ მიუყვები გზას ჭუბერისკენ, 
არავინ იცის რა გელოდება, 
ვდგავარ გმირების დიდ ობელისკთან, 
გული იქამდე დაგელოდება, 
 
ვიდრე არ მოვა აღსასრულის დღე, 
ვიდრე სურნელიც მათრობს იების, 
მაგრამ რომ წავალ დასასრულისკენ, 
ატირდებიან მაგნოლიებიც. 
 
შენ აფხაზეთში ისე მიდიხარ, 
უკანასკნელად გხედავდე თითქოს, 
რომც არ დაბრუნდე, გნახავ 
 სიზმარში, 
კვლავ გიწილადებ ჩემს 
 კუთვნილ სითბოს.

ღმერთმა დაგლოცოს ქალთამზევ 
ჰეი, დალალებდაწნულო - 
შე თვალჟუჟუნა ქართველო, 
სიყვარულისთვის შობილხარ, 
შენია ეს საქართველო. 
მეც სიყვარულის სავალ - გზებს 
დღემდე ფეხდაფეხ მოვყვები, 
ღმერთმა დაგლოცოს ქალთამზევ, 
დიდხანს გიმყოფოს მოყვრები. 
გულკეთილობას ვერასდროს 
ჩვენში ვერავინ ვერ მოშლის, 
მინდა ბედნიერს გხედავდე 
ჩვენს ლამაზ საქართველოში.

ქართველებო! ჩემო ერო! 
ქართველებო! ნუ დავტოვებთ 
 საქართველოს, 
სხვა ქვეყანას ნუ გავიხდით 
 საფიცრად, 
იარები ერთად უნდა გავამრთელოთ, 
ჩვენი რჯულიც ერთად უნდა 
 დავიცვათ. 
ზურგს ნუ ვაქცევთ, მოვუაროთ 
 საქართველოს, 
ორ ზღვას შუა მისთვის ლელო 
 გაჰქონდათ, 
ჩემო ერო! ღმერთმა ისე 
 გაჯანმრთელოს 
როგორც ერთდროს - დიდგორთან 
 და შამქორთან.

პ როზ ა

 მოსე ბოროდა 
ს.ჭ. 
ექვსასი წლის წინ ესპანეთში, 

ქალაქ სარაგოსაში, ცხოვრობ-
და თორას დიდი მცოდნე რაბი 
ელეაზარი ბენ მოსე. ჯერ კიდევ 
ახალგაზრდობაში მან ქალაქის 
ებრაელობის საყოველთაო პატი-
ვი და ნდობა მოიპოვა მისი განს-
წავლულობისა და სამართლი-
ანობის გრძნობისთვის. და როცა 
ელეაზარ ბენ მოსე რაბინი გახდა, 
ის მთავარ რაბინად და ებრაული 
თემის ხელმძღვანელად აირჩიეს. 

გადიოდა დრო, და სულ უფრო 
მეტი კრძალვით და რიდით მი-
მართავდა მას ხალხი. დიდად 
აფასებდა რაბი ელეაზარის სიბ-
რძნეს ქალაქის თავიც, და სანამ 
ის ქალაქს მართავდა, ყვაოდა სა-
რაგოსას ებრაელობა. 

რაბი ელეაზარმა სამოცი წლის 
ასაკს მიაღწია, როდესაც ქალა-
ქის თავი გარდაიცვალა. მალე 
ნათელი გახდა, რომ ახალი ქალა-
ქის თავი  ებრაელების მიმართ 
სულ სხვაგვარად იყო განწყობი-
ლი. ზოგიერთი იმასაც კი ამტკი-
ცებდა, ის მარტო საბაბს ეძებს, 
ებრაელების ქალაქიდან გან-
დევნისთვისო. მაგრამ გადიოდა 
დრო, თემის წინააღმედ ამა თუ 
იმ მცირე შეზღუდვების გარდა 
არაფერი ცუდი არ ხდებოდა, და 
სარაგოსას ებრაელობა თანდა-
თან დამშვიდდა. 

დეკემბრის ერთ დღეს, როცა 
რაბი ელეაზარი საღამოს წირვის 
შემდეგ სახლში დაბრუნდა და 
თავის სამუშაო ოთახში შევიდა, 
სახლის კარზე ბრახუნი გაისმა. 
რაბი ელეაზარი მიბრუნდა კარ-
თან. გააღო. მის წინაშე ქალაქის 
ახალი ალგვასილი1 იდგა. უსიტ-
ყვოდ შეუშვა რაბი ელეაზარმა 
ალგვასილი სახლში. 

 - შენ ხარ ელეაზარ ბენ მოსე, 
ებრაელთა თემის მეთაური? 

- გახლავარ. 
- ჩვენ ვეძებთ  ერთ ებრაელს 

უტებოდან2, რომელიც ინკვიზი-
ციის მოწვევას არ დაემორჩილა, 
ქალაქიდან გაიპარა და სარაგო-
სასკენ გაემართა. ეხლა მოისმინე 
ქალაქის თავის ბრძანება:  სარა-
გოსელი ებრაელი, რომელსაც 
ძებნილი თავშესაფარს სთხოვს, 
ვალდებულია ის შენ მოგგვაროს. 
შენ კი ის დაუყოვნებლივ ჩემ 
სალდათებს უნდა ჩააბარო. თუ 

ამ ბრძანებას არ დაერმორჩილე-
ბით, მთელი შენი თემი ქალაქი-
დან განდევნილი იქნება. 

- რა დააშავა ამ კაცმა? 
- ეს როდიდან გაკადნიერდა სა-

რაგოსელი ებრაელობა ისე, რომ 
წმინდა ინკვიზიციის საქმეებში 
ჩარევას ბედავს?  რაც ამ კაცმა 
გააკეთა, არც შენ გეხება და 

არც შენ თემს. რაც თქვენ გეხე-
ბათ, არის ქალაქის თავის ბრძა-
ნება, რომელიც მე გადმოგეცი.  

ალგვასილი წავიდა. რაბი ელე-
აზარმა თავის მოსამსახურეს და-
ავალა, ქალაქის თავის ბრძანება 
ყველა სარაგოსელი ებრაელი-
სათვის შეეტყობინებინა. მერე 
შევიდა თავის ოთახში, მაგიდას 
მიუჯდა და მიშნას წიგნი3 გადა-
შალა. 

პირველად მის ცხოვრებაში 
თემის გადარჩენა, ასეული ადა-
მიანის ყოფნ-არყოფნა მის ხელში 
იყო. და ასევე პირველად ის იძუ-
ლებული იყო განაჩენი გამოეტა-
ნა ადამიანის სიცოცხლეზე, რომ-
ლის შესახებ არაფერი იცოდა. 

მთელ სახლში დუმილი სუფევ-
და, მარტო სანთლის ჩუმი ტკა-
ცანი ისმოდა. ჩურჩულით კითხუ-
ლობდა რაბი ელეაზარი კანონის 
განაწესებს. უცბად იგრძნო, რომ 
ვიღაცა ოთახის კართან დგას. 
შეკრთა. კარის ღიობში მისი 
ცოლი იდგა. თითქმის მთელი 
წუთი სრულ სიჩუმეში გავიდა. 

- რატომ მოხვედი? რატომ მი-
ყურებ ასე? შენი მზერა გულს 
მიხეთქავს! 

- აა! - წამოიძახა ქალმა გამწყ-
რალი ხმით. - ჩემი მზერა გულს 
გიხეთქავს, არა? და შენი ბავშვე-
ბის ბედი, შენი თემის ბედი გულს 
არ გიხეთქავს? რას ზიხარ აქ,  რა 
რჩევას, რომელ პასუხს ეძებ? 
განა არა დგას სასწორის ერთ 
მხარეს ასობით ჩვენი ადამიანის 
ბედი, და მეორე მხარეს - ვიღაც 
უცნობი, რომლის შესახებ შენ 
არაფერი იცი! ჩემი მზერა გულს 
გიხეთქავს - და ის სურათი, როცა 
პატარა ბავშვები, ქალები, მოხუ-
ცები, ყინვისაგან გაფიჩხებულნი, 
ღრმა თოვლში მილასლასებენ - 
ეს სურათი გულს არ გიხეთქავს? 

ქალის  ხმა გაქრა და მის ად-
გილას უცნობი კაცი გაჩნდა, 
ფერმკრთალი სახით, ჩამოფლე-
თილ ტანისამოსში. კაცი მთელი 
ტანით კანკალებდა, რაბი ელე-
აზარს უცნაურად შეჰყურებდა 
და რაღაცას ჩურჩულებდა. 

- ვინ ხარ? რა გინდა ჩემგან? 
 კაცი იდგა და რაბი ელეაზარს 

ისევ უცნაურად უცქერდა; მისი 
ჩურჩული თანდათან ქრებოდა. 
მერე კაცის სხეულიც გაქრა და 
ჩუმი, თითქმის გაუბედავი კაკუ-
ნი მოისმა. 

რაბი ელეაზარმა მეყსეულად 
გაიღვიძა და თვალები გაახილა. 
მიხვდა, რომ  მისი ცოლის სიტყვე-
ბი, უცნობი კაცი, მისი ჩურჩული - 
რომ ეს ყველაფერი სიზმარი იყო…   

ჩუმი კაკუნი განმეორდა. რაბი 
ელეაზარი ადგა, სახლის კართან 
მივიდა, გააღო… კართან იდგა 
კაცი, რომელიც მან რამდენიმე 
წუთის წინ სიზმარში ნახა. იგივე 
სახე. იგივე შეშინებული მზერა. 

- შემოდი. - რაბი ელეაზარის 
ხმა მშვიდი იყო, თუმცა მას გული 
უფრიალებდა. - მომყევი…  მში-
ერი ხარ? - უცხომ თავი დაუქნია, 
თან ერთთავად კანკალებდა. - 
ვახშამს მოგიტან. 

როცა რაბი ელეაზარმა ვახშა-
მი მოიტანა, დაინახა, რომ უცხო 
ხელებდაკრეფილი, თავჩაღუნუ-
ლი, დახუჭული თვალებით იჯდა; 
სიჩუმეში მისი მძიმე სუნთქვა 
ისმოდა. უცებ მან წამოიკივლა, 
თავი აწია და რაბი ელეაზარს 
ისე მიაცქერდა, თითქოს რაღა-
ცის თქმა უნდოდა. ბოლოს ათ-
რთოლებული ხმით წარმოთქვა: 
“უდანაშაულო ვარ! ჩემმა მტრებ-
მა ინკვიზიცის წინაშე გამაშავეს, 
და... ” 

- დაწყნარდი. მიირთვი ვახშამი. 
- რატომ არა გჯერა, რომ უდა-

ნაშაულო ვარ? 
- მჯერა. ჭამე. დაისვენე. მერე 

ვილაპარაკოთ. 
- არ შემიძლია! არ შემიძლია 

ჭამა. 
- მაშინ ადექი. მომყევი. 
- სად მიგყევარ? სახლიდან მაგ-

დებ? ჩემი გაცემა გინდა? 
- დაწყნარდი. მომყევი. 
რაბი ელეაზარი თავისი სა-

წოლი ოთახისკენ გაემართა; 
ლტოლვილი ნელი, მერყევი ნა-
ბიჯით გაჰყვა, თან გაფაციცე-
ბით აქეთ-იქით იცქირებოდა.  
“დაწექი. დაისვენე ”. ადამიანი 
უსიტყვოდ დაწვა, კედლისკენ 
მიბრუნდა, ღრმად ამოისუნთ-
ქა და თითქოს იმწამსვე ჩაეძი-
ნა.  

რაბი ელეაზარი ჩუმად გავიდა, 
თავის ოთახში დაბრუნდა, მიუჯ-
და მაგიდას და კანონის განაწესე-
ბის კითხვა სცადა. ყურში გამო-
ძახილივით ესმოდა ცოლის ხმა 
მისი სიზმრიდან და კაცის აკან-
კალებული: “უდანაშაულო ვარ!"  

უეცრად მის შინაგან მზერას  
წარმოესახა ალმოდებული ასო-
ებით წარწერა: “როცა უცხოს 
გამო მთელ თემს სასიკვდილო 
საფრთხე ემუქრება, ამ კაცის 
გაცემა შესაძლებელია ”. ასეთი 
იყო განაწესის სიტყვა: მოკლე, 
მკაცრი, უგანმარტებო. არა კა-
ნონი, არამედ რჩევა, არა “იძუ-
ლებული ხარ", არამედ “შეგიძ-
ლია ”.  

გათენებამდე იჯდა რაბი ელე-
აზარი  მაგიდასთან და გამო-
სავალს ეძებდა. ბოლოს ადგა, 
მძინარე უცხოსთან მივიდა და 
მხარზე ხელი დაადო. ადამიანს 
ერთბაშად გაეღვიძა. ლოგინის 

კიდეზე ჩამოჯდა, თავი ჩაღუნა, 
ხელები სახეზე აიფარა და რამ-
დენიმე წუთი ასე იჯდა. მერე კი 
თავი აწია. 

- ვიცი, რასაც აპირებ, რაც გა-
დაწყვიტე. გევედრები, ნუ ჩამაგ-
დებ ჯალათების ხელში! საღა-
მომდე შემიფარე; ღამით წავალ.  

- რატომ მოხვედი აქ, უბედუ-
რო ადამიანო, რა თავშესაფარს 
ეძებდი ჩვენთან? არ იცი, რა და-
ემართება მთელ თემს, თუ რო-
მელიმე ჩვენგანი ინკვიზიციას 
დაუპირისპირდება?  

- ერთი დღე მაჩუქე. ერთი დღე! 
- განა მე გულზე ცეცხლი არ 

მეკიდება? არა მაქვს სხვა გა-
მოსავალი. თუ შენ თავს სალ-
დათებს ეხლა არ ჩავაბარებ, 
ყველა სარაგოსელი ებრაელი 
ქალაქიდან განდევნილი იქნე-
ბა. პატარა ბავშვები. ქალები. 
მოხუცები. ასეული ადამიანის 
სიცოცხლე ამაზეა დამოკიდე-
ბული.   

- ეს არის შენი სამართალი? 
- ადექი. არა მაქვს სხვა გამოსა-

ვალი. 
უცხო ადგა, რაბი ელეაზარს 

თვალებში გამგმირავად შეხედა. 
მერე მწარედ ჩაიცინა, შებრუნ-
და და სახლის კარისკენ წავიდა. 
რაბი ელეაზარი მიჰყვა.  

უცხომ გააღო კარი. კართან 
ორი სალდათი იდგა. მას ხელები 
გაუკრეს და წაიყვანეს. გზიდან 
მან რაბი ელეაზარისკენ თავი 
მიაბრუნა და წამოიყვირა: “გა-
გიწყრეს ღმერთი, შენ ბოროტო 
სულო!" 

ელვის სისწრაფით გავრცელ-
და ჰუდერიაში4 ამბავი, რომ რაბი 
ელეაზარმა თემი გადაარჩინა, და 
როცა ის საღამოს წირვისთვის 
სინაგოგაში შევიდა, ყველა “ჩვენ 
მხსნელს" უწოდებდა, აქებდა მის 
სამართლიანობას. მჭმუნვარე 
სახით ისმენდა რაბი ელეაზარი 
ამ ხოტბას; ყოველი სიტყვა მის 
გულს ლახვარივით ესობოდა. 
წირვა დასრულდა. ხალხი უკვე 
სახლში წასასვლელად ემზადე-
ბოდა, ერთმანეთს ემშვიდობებო-
და, როცა რაბი ელეაზარი ადგა 
და თებასთან მივიდა5. მყისვე 
შეწყდა ლაპარაკი. სინაგოგაში 
სამარისებური სიჩუმე ჩამოვარ-
და.  

„უფალო” - სიჩუმეში რაბი ელე-
აზარის ხმა მეხის გრიალივით 
ისმოდა, - “ნუ შერისხავ თემსა 
ჩვენსა, მონისა შენისა ელეაზა-
რისა დიდი ცოდვის გამო. და ნუ 
დასჯი ადამიანებს ჩვენსას, გა-
დარჩენის სიხარულით შეპყრო-
ბილთ, რომ დაივიწყეს ადამიანი, 
მათი გადარჩენისთვის მსხვერპ-
ლად შეწირული.  

ნუ გულისწყრომითა შენითა, 
უფალო, გვამხილე ჩვენ, ნუცა 

რისხვითა შენითა გვსწავლი ჩვენ, 
არამედ გვიწყალე ჩვენ დიდითა 
წყალობითა შენითა, რამეთუ უძ-
ლურ ვართ ”. 

დამუნჯებული იდგა ხალხი, 
ვერავინ ბედავდა ხმის ამოღე-
ბას. რამდენიმე წუთი ასე იდგნენ, 
მერე ჩუმად დატოვეს სინაგოგა. 

ამ დღიდან რაბი ელეაზარმა 
იგრძნო, რომ რაღაც გატყდა 
მის სულში. თუმცა ის თემს ისევ 
მართვადა, ისევ მიდიოდა მას-
თან ხალხი რჩევისთვის. მაგრამ 
რაც უფრო მეტი დრო გადიოდა, 
მით უფრო ხშირად ჩაესმოდა მას 
უცნობის სიტყვები: “გაგიწყრეს 
ღმერთი, შენ ბოროტო სულო!" 
ასეთ წუთებში მას დიდი ეჭვი 
ეუფლებოდა ყველაფერში, რა-
საც აკეთებდა. უცნობის ხმა, 
მისი ფერმკრთალი სახე ძილშიც 
ელანდებოდა. 

ერთ დღეს ამბავი მოვიდა, რომ 
სალდათებს გადაცემული უცხო 
ლტოლვილი ინკვიზიციის ტრი-
ბუნალის განაჩენით კოცონზე 
დაწვეს. როცა რაბი ელეაზარმა 
ეს გაიგო, იგრძნო, რომ მას სუ-
ლიერი ძალა გამოეცალა. 

მეორე დღესვე მან თემის 
უხუცესები თავის სახლში მოიხ-
მო და გამოუცხადა, რომ ერთი 
თვით ბურგოსში, რაბი მოსე ბენ 
აბრაჰამთან უნდა წასულიყო და 
მისი არყოფნის დროს კი თემის 
მართვა მათ დაევალებოდათ. 
იმავე ღამეს რაბი ელეაზარი თა-
ვის ოჯახს გამოეთხოვა და გზას 
გაუდგა. 

გავიდა იანვარი, თებერვალი 
- რაბი ელეაზარი არ დაბრუნე-
ბულა. მარტის ბოლოში მოვიდა 
ამბავი, რომ ის ბურგოსშიც არ 
ყოფილა ჩასული. შიშმა მოიცვა 
სარაგოსელი ებრაელები; მათ 
გაიხსენეს რაბი ელეაზარის სიტ-
ყვა სინაგოგაში თემის გადარჩე-
ნის დღეს. 

გადიოდა დრო, და სარაგოსელ 
ებრაელებს შორის თანდათან 
გავრცელდა რწმენა, რომ რაბი 
ელეაზარი მისი ღვთისმოსაობის-
თვისა და სამართლიანობისთვის 
უმწიკვლოთა სასუფეველში მოხ-
ვდა. ზოგიერთმა თითქოს თავისი 
თვალითაც იხილა თუ როგორ 
გაიღო ცის კარი და უზარმაზარ-
მა ჩახჩახა ხელმა რაბი ელეაზარი 
ცაში აიყვანა. 

ყოველ წელს, ესპანეთიდან 
ებრაელების განდევნამდე, 
სარაგოსელ ებრაელთა თემი 
განსაკუთრებული წირვით აღ-
ნიშნავდა რაბი ელეაზარის ქა-
ლაქიდან წასვლის დღეს. დრო-
თა განმავლობაში მისი სახელი 
მთელ ესპანურ ებრაელობაში 
ცნობილი გახდა - როგორც 
ადამიანისა, რომელმაც თავისი 
ხალხი საშინელ უბედურებას 
გადაარჩინა. უცხო ლტოლვი-
ლი, რომლის სიცოცხლე ამ გა-
დარჩენას შეეწირა, ხალხის მეხ-
სიერებიდან გაქრა. 

პასუხი 

1 ქალაქის პოლიციის უფროსი / სასამართლოს აღმასრულებელი ძველ ესპანეთში 
2 ქალაქი სარაგოსას მახლობლად 
3 ებრაული რელიგიური კანონის ერთერთი უმნიშვნელოვანესი წყარო. 
4 ჰუდერია (juderia) - შუა საუკუნეების ესპანეთში ქალაქის ნაწილი, სადაც ებრაელები იძულებულნი იყვნენ ეცხოვრათ. 
5 “თება" - ამაღლებული ადგილი მაგიდით თორას საკითხავად  

ვარდო დევაძე
                              ***
შობის ღამეს ცის ცხრა კარი როცა გაიღება,
უფლის მადლით უკუნეთი, როცა გაბრწყინდება,
კაბის კალთას დაგიკოცნი უბერებელ დედას,
მრავალ ახალ წელს, სამშობლოვ, ისევ გაგიბედავ.
ქალ-ვაჟები მოგიმრავლოს, როგორც ცის 
 ვარსკვლავი,
ულეველი ლხინი მოგცეს, ყანები სამკალი.
რა მომწონს ან რა მახარებს, გითხრათ 
 ყველაფერი?
თოვლიანი მყინვარების თეთრი ფატისფერი,
გაზაფხულის მობრძანება, იის სარეცელი,
საპოვნელა ყვავილები, განა საცეცები.
ზაფხულის მწველ მზის სხივებთან, რომ ვარ 
 ლმობიერი,
მახსოვს ზღვის რომ მეშინოდა და ფეხს 
 მოვითრევდი.
შემოდგომა წითელ-ყვითელ ფოთლებს 
 როცა მჩუქნის,
ერთხელ მითხრეს, გაჩუმდიო და რომ არ 
 გავჩუმდი,
გულცივ ზამთარს რომ შევჩივლო, 
 ისიც გაიგონებს,
შეჭირვებულ მავანთა ხმას ნუღარ გავიგონებ.
თვალზე ცრემლი რად გიბრწყინავს 
 თამარ მეფის დედას,
დავითი ცხენს მოაჭენებს  წარსულიდან, ვხედავ,
გაიხარე, იავნანას ისევ მღერის დედა,
შობა-ახალ წელს გილოცავ, ხვალაც გაგიბედავ.

მარინა ყიფიანი-მაისურაძე

         როდესაც...
 
როდესაც ღამეს ათენებ თეთრად,  
როდესაც ებრძვი ნაწამებ ფიქრებს, 
როცა ყურს უგდებ შენ გულის ფეთქვას, 
არ დაიჩოქო, გაუძლო იქნებ.
როდესაც სულში იბუდებს სევდა, 
მონატრებისგან ხორცები გეწვის, 
შენ ბილიკს როცა ცრემლები სდევდა, 
როს ხიდი გქონდა გავლილი ბეწვის,
მითხარი, მაშინ ყველაზე მეტად, 
ვინ მოგაშველა ძლიერი ხელი, 
არ მიგატოვა, ეულად, კენტად, 
გული გაგითბო ფიქრებით მწველი.
როდესაც სხვისი გახდი მორჩილი, 
უსიტყვოდ დასთმე ღირსება შენი, 
სხვის მონობაში გამოწრთობილი, 
ვინ გაგიკაფა ცხოვრების გზები.
როდესაც ტკივილს ღიმილით ხვდები, 
მოთმინებაა იმედი ხვალის, 
დღეში ფიქრისგან ათასჯერ კვდები, 
თვალებს გისველებს ცრემლების ღვარი.
რა გაძლებინებს, რა გატანინებს, 
რით ებრძოლები უძილო ღამეს? 
უფალი ფეხქვეშ ბილიკს დაგიგებს, 
დაგამეგობრებს ფიქრიან მთვარეს.
მოითმინეო, ყურს ჩაგჩურჩულებს, 
მხრებზე შეგახებს ჯადოსნურ ხელებს. 
შენში უფალი ლოცვით ჩურჩულებს., 
გჩუქნის სიცოცხლედ მზის ათას ფერებს.
გახსოვდეს, გულში როცა სიყვარულს, 
ყველაზე მეტად დაუთმობ ადგილს, 
ვერ მოგერევა უძილო ღამე 
და ვერც ამ ლამაზ გრძნობისგან დაგცლის.

თინა ჭეჟია

*** 
თქვენ მიყვებოდით ფიფქებზე ზღაპარს,
თოვლს და ახალ წელს მიფერადებდით,
თქვენი ლექსებიც მახსოვდა დიდხანს,
მე გავიზარდე, თქვენ კი დაბერდით.
ახლა სადა ხართ ან ვის უყვებით
ამბებს, რომელთაც მე ვერ მოვისმენ,
ყოველთვის ასე მახსენებთ თავს და 
მერე სადღაცა უჩინარდებით.
თოვლი ისედაც უნდა მოვიდეს
და ისევ ისე მოვრთავ ნაძვის ხეს,
საით წავიდნენ თეთრი ზღაპრები,
რომლებიც, ალბათ, უნდა მომიყვეთ.

ქეთი ბეროშვილი
ჩემო დიდო სიხარულო!

ჩემო დიდო სიხარულო,
ჭირთა ტკბილო მალამო,
მრავლის მთქმელო, იდღეგრძელე,
ქართვლის დიდო ალამო...
უკვდავების კარიბჭესთან
დაჩოქილი ავალო,
იდღეგრძელე, საქართველოვ,
შოთას დიდო კალამო...
შენი დროშა, ფერნათელო,
წინ-წინ მიექანება,
სიკისკასე სიყვარულის
არ ელევა შენიანს,
ნირი ვეღარ შეგვიცვალონ
მოარულმა ქარებმა,
გვეყო, რაც შენს ბედ-იღბალზე
ცრემლი უხვად გვდენია.
მზე გვირგვინად დაეხურა
საქართველოს მიწა-წყალს,
სურს სხივებით მის მთა-გორებს
თბილად მიესალამოს,
შენს მიწაზე ვხეტიალობ,
ფიქრით ვზომავ კაბადონს,
იდღეგრძელე, საქართველოვ,
უკვდავების მალამოვ!

ია ეკელი
შობა...

 
შემოდიოდა შობა ქუჩაში, 
ჭიშკართან ჩონგურს ბავშვი 
 უკრავდა... 
მაშინ არ იყო თვით ხავსი ჯამში 
და ერთმანეთი ყველას უყვარდა. 
ჩვენ ვაგროვებდით მამასთან ხურდებს 
და სიხარულით მათკენ გავრბოდით, 
მერე სიცილით ვისროდით ქუდებს, 
,,არლეკინივით'' დიდხანს 
 ვმასხრობდით. 
შემოდიოდა შობა ქუჩაში, 
ალილოს ისევ ისეთად ვხედავ... 
სადღაც წასულა სხივი უბანში, 
რადგან არ არის მთავარი... დედა.

მაია ხოფერია
გვირილები

დაგიკრიფე გვირილები,
გულყვითელა ღიმილები,
ბრდღვიალებენ თეთრ ლარნაკში,
გიხსენებ და ვიღიმები...
ერთს ფურცელი მოვაცილე,
გულში მინდა დავითვალო,
„გიყვარვარ თუ არ გიყვარვარ”,
გვირილებმა დამითვალოს...
მოდი, კიდევ გავიპაროთ,
დარდი ღამეს გავატანოთ,
კოჯრის ტყეში ბილიკები,
ჩვენი ნახვით გავახაროთ...
სიყვარულში გამოვუტყდეთ,
ერთმანეთის ფიქრი ვთვალოთ,
მერე სახლში კოცნის კვალი,
სულ ცალ-ცალკე დავითვალოთ...
დაგიკრიფე გვირილები,
ო, რა თბილად იღიმები,
იქნებ, ჩემთან ყოფნა გინდა,
მაგრამ თითქოს მიფრთხილდები.
როგორ მიყვარს ეს ქათქათა ,
გულყვითელა ღიმილები,
შენი ეზოს ღობის ძირში
ამოსული გვირილები.

ალექსი ბოლქვაძე
გამარჯობა

საამო და სანატრელი,
თითქოს აფრქვევს თან სურნელს, 
სიტყვას სხვას ვერ მოიგონებ
ამ სიტყვაზე სასურველს.
რა ჯობია გამარჯობა
ჩვენ რომ გვესმის მრავალი,
გამარჯობა - ჯანმრთელობა
მზეა ამომავალი!
გამარჯობა გვაძლევს ძალას,
იტყვი, თითქოს ამაღლდი,
გამარჯობა უთხარ შემხვედრს,
ერთ სიტყვას ნუ ამადლი!
გამარჯობა, თუმცა გზაზე
არ დაგიგებს ხალიჩებს,
მაგრამ იგი ამავე დროს
შენს გულსაც ახალისებს.
გამარჯობა, კი ბატონო,
ის არ არის ხეხილი,
მას არ დაიშურებს კაცი
შემხვედრი და კეთილი.
იგი არც სასმელი არის
და არც არის ჭამადი, 
გამარჯობა უთხარ შემხვედრს - 
ერთ სიტყვას ნუ ამადლი!
გამარჯობა არის სიტყვა
თბილი, ტკბილი, ვით რთველი,
ამ სიტყვაში სიკეთეა
ენით გამოუთქმელი...
ახლა რასაც გეუბნებით
სიმართლეა სრულიად,
გემრიელი ეს სიტყვაა
თუ ბავშვისგან თქმულია.



1 1

№1, 1 – 30 იანვარი

ი უ ბ ი ლ ე

აკაკი ბიძინაშვილი – 80
80 წლისა შესრულდა გორში მოღვაწე 

ცნობილი ქართველი პოეტი აკაკი ივანეს 
ძე ბიძინაშვილი. ამის გამო საქართველოს 
მწერალთა კავშირმა იუბილარს მისალმე-
ბა გაუგზავნა. მისალმებაში ნათქვამია: 

ბატონო აკაკი! 
საქართველოს მწერალთა კავშირი, 

თქვენი მეგობარი ქართველი მწერლები 
გულითადად მოგესალმებიან მხცოვან შე-
მოქმედს და გილოცავენ ღირსშესანიშნავ 
თარიღს თქვენს ცხოვრებაში – დაბადების 
80 და ლიტერატურულ-შემოქმედებითი 
მოღვაწეობის 60 წლისთავს. 

პირველი ნაბიჯები სამწერლო სარ-
ბიელზე 1956 წელს გადადგით, როდესაც 
გაზეთ “ნორჩ ლენინელში” დაიბეჭდა 
თქვენი პირველი ლექსი “შენ იყავი ”. მას 
შემდეგ თქვენი ლექსები და მხატვრული 
თარგმანები სისტემატურად ქვეყნდება 
ჩვენს სალიტერატურო პერიოდიკაში, 
გამოდის ცალკე წიგნებად. ქართველი 
მკითხველი მოწონებით შეხვდა თქვენს 
ისეთ პოეტურ კრებულებს, როგორიცაა 
“ყური დამიგდე”, “ეს ორი ცრემლი”, “შენს 
თითებზე”, “ირაო”, “მე ახლა ისეთ სიმღე-
რას ვმღერი”, “ლირიკა”, ერთტომეული... 
მოწონება კი იმ ვაჟკაცურმა სულმა, თა-
ვისუფლების დაუოკებელმა წყურვილმა, 
სიყვარულის და ერთგულების დიდმა ნიჭ-
მა განაპირობა, რაც თქვენს კრებულებში 
შესულ ლექსებშია აღბეჭდილი. თქვენი 
ლექსების ლირიკულ გმირს სათვალავი 
არევია და უჭირს გარჩევა, მისი საესავი 
და სათაყვანო სამშობლო გოლგოთაზე 
კიდევ ერთხელ ადის თუ იქიდან ბრუნ-
დება. პირგამეხებულია იმის შემხედვარე 
როგორ დაქრის სამაჩაბლოში სიკვდილი 
ყორანივით და საგულდაგულოდ შლის 
ქართველთა ნაკვალევს, უჭირს იმასთან 
შეგუება, თუ როგორ გადაშავებულა ძაძე-
ბით გადაპენტილი ნუში. მაინც არ ნებდე-
ბა, მაინც საბრძოლველადაა შეყალყული, 
ისე თავისუფალია, რომ ამ თავისუფლე-
ბისა არწივებსაც კი შეშურდებათ. მშობ-
ლიური ენის მეციხოვნეა და ქართული 
დედის ღიმილს აგონებს, ქართული ენა – 
სიცოცხლის წყარო... დიდი სიყვარულის-
თვის დაბადებულს მტკიცედ სწამს, რომ 
ამ უდიადეს გრძნობას ლერწამის ყელი 
აქვს, რომლისთვისაც ნატვრის ხეზეც კი 
შეიძლება თავის ჩამოხრჩობა... 

თქვენი პოეზიის საუკეთესო ნიმუშები 
თარგმნილია რუმინულ, ბულგარულ, გერ-
მანულ, რუსულ, ოსურ ენებზე. 

თავადაც ჩინებულად თარგმნეთ პიერ 
ბერანჟეს, ვასილ ჟუკოვსკის, ევგენი ბა-
რატინსკის, აპოლონ მაიაკოვის, კოსტა 
ხეთაგუროვის, იანკა კუპალას, ალიონა 
რუცკაიას, ალგიმანტას ნიკუტას ლექსე-
ბი. 

წლების განმავლობაში აქტიური საზო-
გადოებრივი მოღვაწეობით დაგვამახსოვ-
რეთ თავი, სადაც კი იმუშავეთ, ყველგან 
სიკეთისა და სათნოების მაგალითს აძ-
ლევდით თანამოძმეთ, ყველგან სამშობ-
ლოს სასიკეთოდ ირჯებოდით. 

ბატონო აკაკი! 
კიდევ ერთხელ გულითადად გილოცავთ 

საიუბილეო თარიღს, დიდხანს სიცოცხ-
ლეს, ჯანმრთელობას და შემოქმედებით 
გამარჯვებებს გისურვებთ. 

საქართველოს მწერალთა კავშირი

ირაკლი კენჭოშვილი – 80
80 წლისა შესრულდა ცნობილი ქართველი  მწე-

რალი და მეცნიერი ირაკლი აკაკის ძე კენჭოშვი-
ლი. ამის გამო საქართველოს მწერალთა კავშირ-
მა იუბილარს მისალმება გაუგზავნა. მისალმებაში 
ნათქვამია: 

ბატონო ირაკლი! 
საქართველოს მწერალთა კავშირი, თქვენი მე-

გობარი ქართველი მწერლები პატივისცემით მო-
გესალმებიან მრავალწახნაგოვან შემოქმედსა და 
ლიტერატურისმცოდნეს და გილოცავენ დაბადე-
ბის 80 წლისთავს. 

თქვენი დებიუტი სამწერლო ასპარეზზე 1957 
წელს შედგა, როდესაც ჟურნალ “მნათობში” გა-
მოაქვეყნეთ ლიტერატურულ-კრიტიკული წერი-
ლი “ილია ჭავჭავაძე და ქართული შექსპირიანა ”. 
მას შემდეგ ნაყოფიერ შემოქმედებით და სამეც-
ნიერო მოღვაწეობას ეწევით და თქვენი ნაწარმო-
ებები პერიოდულად ქვეყნდება სალიტერატურო  
ჟურნალ-გაზეთებში, გამოდის ცალკე წიგნებად. 

თქვენი პირველივე ნაბიჯებიდან ცხადი შეიქნა, 
რომ ქართულ კრიტიკაში და ლიტერატურისმ-
ცოდნეობაში მოდიოდა ნიჭიერი შემოქმედი, დაკ-
ვირვებული, ღრმადგანსწავლული, ერუდირებუ-
ლი მკვლევარი, რომელსაც დიდი პოტენციალი 
გააჩნდა, გამხდარიყო ღირსეული წევრი ქართუ-
ლი ლიტერატურის მკვლევართა რაზმისა. 

ამიტომაც შეხვდა ქართველი მკითხველი ცხო-
ველი ინტერესით თქვენს ისეთ წიგნებს, როგო-
რიცაა “გალაკტიონ ტაბიძე და ევროპული ლი-
ტერატურა”, “გალაკტიონ ტაბიძის პოეტიკა”, 
“კრიტიკული ძიებანი”, “გალაკტიონ ტაბიძის სამ-
ყაროში ”. 

თქვენს კალამს ეკუთვნის უაღრესად საყურად-
ღებო სტატიები, როგორც ქართული (შოთა რუს-
თაველი, დავით გურამიშვილი, ალექსანდრე ჭავ-
ჭავაძე, ნიკოლოზ ბარათაშვილი, სიმბოლისტები), 
ისე საზღვარგარეთული (უილიამ შექსპირი, მი-
გელ სერვანტესი, უილიამ ბლეიკი, თომას ელი-
ოტი, ჯეიმზ ჯოისი, ერნესტ ჰემინგუეი) ლიტერა-
ტურის კლასიკოსების შემოქმედების შესახებ. 

ქართული სალიტერატურო ცხოვრების უმნიშვ-
ნელოვანეს მოვლენად იქცა თქვენს მიერ შედგე-
ნილი და თქვენივე რედაქტორობით გამოცემული 
ქართული ლირიკის ანთოლოგია (1765-1825), 
რომელშიც არაერთი საყურადღებო პოეტი შევი-
და XVIII-XIX საუკუნეებისა. ასეთივე რეზონანსი 
ჰქონდა ალექსანდრე ჭავჭავაძის თხზულებების 
აკადემიურ გამოცემას, რომელიც თქვენი დიდი 
რუდუნებითა და სიყვარულით შეიქმნა. 

ჩინებულად თარგმნეთ ენტონი ბერჯესის “ერ-
ნესტ ჰემინგუეი და მისი სამყარო”, თომას მაინ 
რიდის “ოკეანეში დაკარგულები”, ერნესტ ჰემინ-
გუეისა და სომერსეტ მოემის მოთხრობები. 

ფართოა თქვენი საზოგადოებრივი ინტერე-
სების სფერო. სხვადასხვა დროს მუშაობდით 
კინემატოგრაფიის სახელმწიფო კომიტეტის რე-
დაქტორად, საქართველოს შოთა რუსთაველის 
სახელობის ქართული ლიტერატურის ინსტი-
ტუტის მეცნიერ-მუშაკად და კომპარატივიზმის 
განყოფილების გამგედ, ჟურნალ “კრიტერიუმის” 
მთავარ რედაქტორად... არჩეული იყავით საქართ-
ველოს პარლამენტის ორი მოწვევის დეპუტატად, 
თბილისის საკრებულოს წევრად, ლიტერატურის 
ინსტიტუტის სამეცნიერო საბჭოს წევრად, ჟურ-
ნალ “სჯანის” სარედაქციო კოლეგიის წევრად... 

ბატონო ირაკლი! 
კიდევ ერთხელ გულითადად გილოცავთ საი-

უბილეო თარიღს, გისურვებთ დიდხანს სიცოცხ-
ლეს, ჯანმრთელობას და შემოქმედებით წინსვ-
ლას. 

საქართველოს მწერალთა კავშირი

ჯემალ  დობორჯგინიძე – 75

75 წლისა შესრულდა ცნობი-
ლი ქართველი მწერალი ჯემალ 
ევგენის ძე დობორჯგინიძე. ამის 
გამო საქართველოს მწერალთა 
კავშირმა იუბილარს მისალმება 
გაუგზავნა. მისალმებაში ნათქ-
ვამია: 

ჩვენო ჯემალ! 
საქართველოს მწერალთა კავში-

რი, თქვენი მეგობარი ქართველი 
მწერლები გულითადად მოგესალ-
მებიან საინტერესო კოლორიტულ 
პოეტს და გილოცავენ დაბადების 
75-ე წლისთავს. 

თქვენი პოეტური ნათლობა 1961 
წელს შედგა, როდესაც გაზეთ 
“სოფლის ცხოვრებაში” გამოქვეყ-
ნდა თქვენი პირველი ლექსი “გუ-
რიას ”. თქვენ ხომ გურიის – საქარ-
თველოს ამ უმშვენიერესი კუთხის 
მკვიდრი ბრძანდებით და ბუნებრი-
ვია, რომ თქვენს ლექსს გურული 
იუმორი და შემართება დაედარა 
იმთავითვე. 

ქართველი მკითხველი უპირვე-
ლესად გიცნობთ, როგორც ჩინე-
ბულ საბავშვო პოეტს, რომელსაც 
არაერთხელ გაუხარებია პატარე-
ბი მათთვის საკადრისი ლექსებით. 
“გვირილა”, “შავი შაშვი ჩიოდა”, 
“ჭიპიტო და ჭაპიტო”, “დედულე-
თის ზაფხული”, “კესოს წიგნი”, 
“ცისარტყელა”, “ბათოს ცხენი შავ-
რა ”... – აი, იმ საბავშვო პოეტური 
კრებულების არასრული სია, რომ-
ლებიც შეიყვარეს ნორჩებმა... 

საინტერესო ლირიკოსი ბრძან-
დებით და ამის დასტურია თქვენი 
წიგნები “იის გორა”, “იის გორიდან 
მოვდივარ”, “აღსარებები და საგა-
ლობლები უფლისადმი ”. 

თქვენი ლექსები თარგმნილია 
რუსულ და ლიტვურ ენებზე. 

თქვენი თარგმანებით გაეცნო 
ქართველი მკითხველი ალექსან-
დრე პუშკინის, მიხეილ ლერმონ-
ტოვის, სერგეი ესენინის, ბორის 
პასტერნაკის პოეზიის ცალკეულ 
ნიმუშებს...

წლების განმავლობაში მუშაობ-
დით სოფელ მამათის კულტურის 
სახლის დირექტორად, ლანჩხუ-
თის მილიციის ბავშვთა ოთახის 
ინსპექტორად, ლანჩხუთის ხალ-
ხური შემოქმედების განყოფილე-
ბის გამგედ, ვალოდია წულაძის 
სახლის მეცნიერ-მუშაკად. 

მონიჭებული გაქვთ საბავშვო 
მწერლებისთვის ყველაზე ძვირფა-
სი ჯილდო – შიო მღვიმელის პრე-
მია. 

ძვირფასო ჯემალ! 
კიდევ ერთხელ გულითადად 

გილოცავთ საიუბილეო თარიღს 
ჩვენს ძვირფას კოლეგას, დიდხანს 
სიცოცხლეს, ჯანმრთელობას და 
დიდ ადამიანურ ბედნიერებას გი-
სურვებთ. 

საქართველოს მწერალთა კავშირი

შოთა ქავთარაძე – 75
75 წლისა შესრულდა თვალსაჩინო ქართვე-

ლი პოეტი და საზოგადო მოღვაწე შოთა მიხე-
ილის ძე ქავთარაძე. ამის გამო საქართველოს 
მწერალთა კავშირმა იუბილარს მისალმება 
გაუგზავნა. მისალმებაში ნათქვამია: 

ძვირფასო შოთა! 
ჩვენო ერთგულო მეგობარო და თანამოკალ-

მევ! 
საქართველოს მწერალთა კავშირი, თქვენი 

კოლეგები გულმხურვალედ მოგესალმებიან 
ჩინებულ შემოქმედსა და მამულიშვილს და 
გილოცავენ ღირსშესანიშნავ თარიღს თქვენს 
ცხოვრებაში – დაბადების 75 წლისთავს. 

თქვენი მწერლური ნათლობა 1961 წელს 
შედგა, როდესაც ჟურნალ “ცისკარში” პირ-
ველი ლექსები გამოაქვეყნეთ. პირველივე 
პუბლიკაციებმა ცხადყო, რომ თქვენი სახით 
ჩვენს სამწერლო ოჯახს კიდევ ერთი ნიჭიერი 
პოეტი შეემატა, სამშობლო ქვეყნის კიდევ 
ერთი გულანთებული მეციხოვნე. მას შემდეგ 
თქვენი ნაწარმოებები – ლექსები, მხატვრული 
თარგმანები, პუბლიცისტური სტატიები თუ 
მხატვრული ნარკვევები სისტემატურად ქვეყ-
ნდება სალიტერატურო ჟურნალ-გაზეთებში, 
გამოდის ცალკე წიგნებად. 

ქართველი მკითხველი მუდამ ინტერესით 
ხვდებოდა თქვენს ისეთ პოეტურ კრებულებს, 
როგორიცაა “ორწყალი”, “მეორე დღეს”, 
“მთვარის სოფელი”, “მზეთუკან ”... არცაა 
გასაკვირი. ამ კრებულებში შესულ ლექსებს 
გულწრფელობა, უშუალობა, თამამი, გაბე-
დული პოეტური ძიებანი, სიღრმე და განც-
დათა სიმძაფრე გამოარჩევს. თქვენი პოეზიის 
ლირიკული გმირი იმ ქედუხრელ არაგველთა 
ღირსეული შთამომავალია, ვისთვისაც საქარ-
თველოა ყველაზე დიდი ტკივილიცა და ყვე-
ლაზე დიდი სიხარულიც. 

თქვენი პოეზიის საუკეთესო ნიმუშები თარ-
გმნილია უკრაინულ და რუსულ ენებზე. 

თავადაც დიდებული მთარგმნელი ხართ. 
ქართველი მკითხველი სწორედ თქვენი თარ-
გმანებით გაეცნო ჰაინრიჰ ჰაინეს ლექსებს, 
ჯეიმს კრუსის “თიმ ტალერი, ანუ გაყიდული 
სიცილს”, კლასიკურ ესპანურ ეპიგრამებს. 

თქვენი მხატვრული ნარკვევები და პუბლი-
ცისტური სტატიები აქტუალობითა და პრობ-
ლემების არსში ზუსტი წვდომით გამოირჩევა. 

მართლაც რომ საინტერესო ცხოვრებისე-
ული გზა განვლეთ. სხვადასხვა დროს მუშაობ-
დით სვანეთსა და ხევსურეთში გერმანული 
ენის მასწავლებლად, ხელმძღვანელობდით 
წიგნით ვაჭრობას კოოპერაციის ხაზით, რე-
დაქტორობდით მცხეთა-მთიანეთის რეგიონა-
ლურ გაზეთ “ლომისს ”. არჩეული იყავით სა-
ქართველოს მწერალთა კავშირის გამგეობის 
წევრად... 

გულით გვახარებს, რომ ძველებური სიყ-
ვარულითა და ჟინით ემსახურებით ქართულ 
ლექსს, ქართულ პოეზიას. გულგაუტეხელი 
ვაჟკაცი არარად აგდებთ თავს დატეხილ 
პრობლემებს, ვერც ავადმყოფობა გაშინებით 
და ისე ცხოვრობთ, როგორც ჭეშმარიტ რაინ-
დებს სჩვევიათ. 

ბატონო შოთა! 
კიდევ ერთხელ გულწრფელი სიყვარულით 

გილოცავთ საიუბილეო თარიღს ჩვენს ძვირ-
ფას კოლეგას, გისურვებთ დიდხანს სიცოცხ-
ლეს, ჯანმრთელობას და წარმატებებს თქვენს 
საქმიანობაში. 

 საქართველოს მწერალთა კავშირი

დალიდა ბედიანიძე
ბოლო ხანებში ჩვენი წიგნის თარო-

ები არაერთი კარგი ახალი წიგნით 
შეივსო. მათ შორის არის ახალგაზრდა 
პოეტის რატი (ტატო) ნინუას სრული 
კრებული “ზღვაურის გამაყრუებელ 
ხმაურში ”. წიგნის რედაქტორი რუ-
სუდან ჭანტურიშვილი წინასიტყვა-
ობაში აღნიშნავს: “მიუხედავად იმისა, 
რომ რატის შემოქმედება, წინამდება-
რე კრებულის ჩათვლით, უკვე მეშვი-
დედ გამოიცა, ფართო საზოგადოები-
სათვის იგი ჯერ კიდევ უცნობია. ეს 
უთუოდ იმის ბრალია, რომ მისი წიგ-
ნები საჩუქრებად დარიგდა და წიგნის 
მაღაზიებში არ შესულა, მკითხველამ-
დე არ მისულა. მკითხველთა ფართო 
წრემ ეს უდროოდ წასული, ჭეშმარი-
ტად მშვენიერი პოეტი ამ კრებულით 
უნდა გაიცნოს ”.

რატი (ტატო) ნინუამ 2000 წლის 10 
მაისს თვითმკვლელობით დაასრულა 
სიცოცხლე და მისი ლექსების კითხვი-
სას უნებლიედ გვაგონდება შექსპირის 
ერთ–ერთი სონეტის ფრაგმენტი:

„მათი მკითხველი ნუ იქნები 
 მსაჯული მკაცრი,
თქვი – ჩემს მეგობარს ზრდა რომ 
 უფრო დასცლოდა მეტი,
მეტს წარმოქმნიდა სიყვარულით 
 გამთბარი აზრი
და დადგებოდა ისიც მარჯვე 
 მგოსანთა გვერდით ”.
რატი პოეზიაში თავიდანვე უნა-

ტიფესი, თვითმყოფადი პოეტური 
ხელწერით მოვიდა; ამავე დროს, იგი 
გატაცებული იყო თარგმანითაც და 
პროფესიულად თარგმნა პუშკინის, 
ესენინის, ბაირონის ლექსები, იუღუშ 
სლოვაცკის ერთი სონეტი, ივან ბუნი-
ნის მცირე მოთხრობები, ოსკარ უაილ-
დის სამი ზღაპრი. გარდა ამისა, იგი 
წერდა მოთხრობებსაც.

რატი (ტატო) ნინუას ლექსები იბეჭ-
დებოდა ჟურნალ–გაზეთებში: “ნო-
ბათი”, “თბილისი”, “ახალგაზრდა 
ივერიელი”, “ალაზანი”, “ხიდი”, “ვე-
ჩერნი ტბილისი”, “ლიტერატურული 
საქართველო”, “აჭარა”, “ნერგი” და 
“გუშაგი” (პარიზის ქართული სათვის-
ტომოს ჟურნალი). რატი (ტატო) ნი-
ნუას შემოქმედებას მაღალ შეფასებას 
აძლევდნენ მუხრან მაჭავარიანი, ანა 
კალანდაძე, ოტია იოსელიანი, ჭაბუა 
ამირეჯიბი, როსტომ ჩხეიძე, ეთერ 
თათარაიძე, ამირან არაბული, დათო 
ტურაშვილი, რატი ამაღლობელი, მაყ-
ვალა გონაშვილი, ბაღათერ არაბული, 
იკა ქადაგიძე და სხვა ცნობილი ქართ-
ველი მწერლები და საზოგადო მოღვა-
წეები.

ტრაგიკული ბედით აღბეჭდილი მისი 
ხანმოკლე ცხოვრება ერთგვარად შე-
ჯამებულია 1987 წელს დაწერილ ლექ-
სში “ღამით თბილისში”:

„ღამით თბილისში და მის ქუჩებში
წყვდიადი სუფევს,
ეს ცხოვრების გზა უფრო მოკლეა
და სადღაც უხვევს.
შიშისმომგვრელი ქარი ზუზუნებს,
ძვალ–რბილში ატანს,
მე ცხოვრებისგან თითქმის 
 არაფერს,
თითქმის არაფერს მოველი ახალს...
დადუმდა ქუჩა,
ძილს მიეცა და სიზმარს ხედავს,
ეს ძალაა თუ 
სამუდამო სიკვდილი ნეტავ?”

რატის შინაურობაში ტატო ერქ-
ვა და მისი დედულეთი იყო სოფელი 
რუისი. ქარელის რაიონის სოფელ 
რუისის მრავალრიცხოვანი მოსახ-
ლეობის შუამდგომლობით, სოფლის 
საკრებულომ (თავმჯდომარე ბატონი 
ზურაბ ბალიაშვილი) დააკანონა ახალ-
გაზრდული სახალხო დღესასწაული 
“ტატოობა”, ყოველი წლის 16 მაისს, 
ხოლო ქარელის რაიონის გამგეობამ 
(გამგებელი თენგიზ რაზმაძე) სოფელ 
რუისში მცხოვრები გივი პაპა სულ-
ხანიშვილის ნაბოძებ კარ–მიდამოში 
დააარსა რატი (ტატო) ნინუას სახე-
ლობის სახელმწიფო სახლ–მუზეუმი 
თავისი საშტატო ერთეულით. რატის 
ხსოვნას მის მშობლიურ თბილისშიც 
მიაგეს პატივი. იყო ხსოვნის საღამო-
ები, სატელევიზიო და რადიოგადა-
ცემები, დაიწერა მრავალი წერილი, 
ლექსი, რომელიც მას მიეძღვნა და მის 
წიგნებშია დაბეჭდილი. იმედია, ქართ-
ველი მკითხველი ღირსეულად შეაფა-
სებს და შეიყვარებს ამ “მარადჭაბუ-
კად” დარჩენილ პოეტს – აღნიშნავს 
რუსუდან ჭანტურიშვილი, რომელიც 
რატის შემოქმედების დიდი მოამაგეა.

კრებული “ზღვაურის გამაყრუებელ 
ხმაურში ”... იწყება ვრცელი ლექსით 
“იესოსადმი” (ლოცვის მაგიერ), რო-
მელშიც მორწმუნე სულის აღსარე-
ბაა გამოხატული და მოსალოდნელი, 
მოახლოებული აღსასრულის წინათგ-
რძნობა ”.

„შენ არ გამწირე, თუ ჩემი თავი
აწ საბოლოოდ მე გამიწირავს,
მომე სამარე და მიწა შავი,
სად თვით უცოდველ 
 ბავშვებსაც სძინავთ.;..
...არ მითხრა, არა, რომ გვიანია,
რომ ჩემი შრომა არის ამაო,
მე ვინანიებ, მე ვინანიებ,
მე ვინანიებ – ტკბილო მამაო ”.

(1999 წლის 11 აგვისტო)
საქართველოს კათოლიკოს–პატ-

რიარქმა, უწმინდესმა და უნეტარესმა 
ილია II–მ ამ ლექსის წაკითხვის შემ-
დეგ ტატოსთვის წესის აგების ნება 
დართო.

რატი (ტატო) ნინუა უპირველეს 
ყოვლისა ლირიკოსია. მისი ლირიკა 
თემატურად მრავალფეროვანია, გამ-
ჭვირვალეა, მსუბუქია, გამოირჩევა 
ორიგინალურ ფერთა შეხამებით, მდი-
დარია მხატვრული სახეებით, ნათელი 
განწყობილებით და მღერადი, მუსიკა-
ლური ფრაზებით:

„ცა მუჭში იმწყვდევს დაღლილ მთვა-
რეს და თვალებს ვხუჭავ,

ხელში მიჭირავს გაქვავებულ წვიმე-
ბის ბღუჯა ”.

(„ფიქრები წვიმიან ღამეში”, 1989 
წლი სნოემბერი)

ლექსი “გადამწვარი ღრუბლები” 
(1991 წლის 22 დეკემბერი – 1992 
წლის 10 იანვარი) გამოირჩევა პატ-
რიოტული სულისკვეთებით, როგორც 
რატის სხვა არაერთი ლექსი, მიძღვნი-
ლი მერაბ კოსტავასა და ზვიად გამსა-
ხურდიას ნათელი ხსოვნისადმი:

„დაიზრდებიან ლეკვები ალგეთს,
ისევ აღდგება ივერთ დიდება,
ამაყი სისხლის არწივის მართვეს
ამაყ ძარღვებში აუყივლდება...
კვლავ იხმიანებს 
 რუსთველის სული
და ნაგმირული ილიას ქნარი,
გალაკტიონი – ცამდე ასული,
ბუბუნი ვაჟას მთისა და ბარის ”.
1989 წლის 8 თებერვალს დაწერილი 

ლექსი “მე ლექსებს არ ვწერ”, რომე-
ლიც ტიციან ტაბიძის პოეზიით არის 
შთაგონებული, ასე იწყება:

„მე ლექსებს არ ვწერ, მათ ძერა 
 მიწერს,
თმაგაწეწილი, 
 ფრთებთეთრი ძერა...
და უიმისოდ ალბათ ვერ შევძლებ
ორსიტყვიანი სტრიქონის წერას ”...
ძერა არა ერთგზის გვხვდება რატი 

(ტატო) ნინუას ლექსებში, როგორც 
მუზა, შთაგონების წყარო და ის 
უთუოდ ადამ მიცკევიჩის “ფორისით” 
უნდა იყოს ნაკარნახევი. ამ ლექსს 
ვერც ერთი თარგმანით დაინტერე-
სებული ადამიანი გვერდს ვერ აუვ-
ლის და ასე მოხდა ამ შემთხვევაშიც. 
ძერა ადამ მიცკევიჩთან საბედისწე-
რო ფრინველია, ისევე, როგორც ედ-
გარ პოს ყორანი და  ბარათაშვილის  
“თვალბედითი, შავი ყორანი ”. ძერას 
გამოყენება რატის ლექსებს სიღრმეს 
ანიჭებს და ორიგინალურობას მატებს 
(იხ. ლექსები: “რა გამოლევს ფიქრებს 
თოვლიანს”, “ჯერ კიდევ მწყალობს 
ბებერი ძერა”, 1989 წ. სექტემბერში 
დაწერილი უსათაურო ლექსი “მაინც 
მტკივა თეთრი ღამე, ცრემლებად 
დაღვრილი” – “ოღონდ შენ არ მიმატო-
ვო, ფრთაგრძნეულო ძერავ!” და სხვა).

ასევე, რატი (ტატო) კარგად იცნობ-
და მარინა ცვეტაევას ლექსს “Мне 
нравится, что вы больны не мной” და 
მისი პოპულარული დასაწყისი ოსტა-
ტურად, ორიგინალურად გამოუყენე-
ბია თავის ერთ უსათაურო ლექსში:

„ავად ვარ შენით, ავად ვარ შენით,
ჩემ სნებას ჰქვია შენი თვალები,
სულში ჩამოდგნენ უხმო მოწყენით
გაფითრებული თებერვალები ”.
მარინა ცეკტა...... მოტივი  ამდიდ-

რებს რატის ლექსს და მიგვანიშნებს 
პოეტის მდიდარ თვალსაწიერზე.

რატის ზვიად გამსახურდიასადმი 
მიძღვნილი ვრცელი ლექსი ასე მთავ-
რდება:

„ყოველ ახალ წელს
ჩემს ნაძვის ხეზე
სათამაშოებს შორის ერთი
ჰკიდია ცრემლი ”.
აი, რას აღნიშნავს ამ სტრიქონებთან 

დაკავშირებით პოეტი მაყვალა გონაშ-
ვილი: იცოდა შვილმა საქართველოზე 
უზომოდ შეყვარებული მამის ჭაღა-
რის ნათელის ფასი, იცოდა საქართვე-
ლოს სევდის ფასი... ფასი ცრემლის და 
ტკივილის... ჭაბუკი იყო და ყოველივე 
იცოდა მაინც.

რა დაგვრჩა. რატი (ტატო) ნინუას 
უმშვენიერესი ლექსები და თარგმა-
ნები. ვინძლო მათ მაინც მოვუფრთ-
ხილდეთ ღირსეულად (27 თებერვალი, 
2005 წ.).

და ბოლოს, ლექსს “ფრიდრიხ ნიც-
შეს მონოლოგი” რატი (ტატო) ნინუა 
ასე ეხმაურება:

„ახლოა ჟამი ჭრილობათა 
 მოსალბუნების
ბედნიერება ჩემს სულშია 
 ღვთით დათესილი,
და ნაცვლად ხორცთა 
 გასაძღომი ბილწი ცთუნების,
მე სიხარული ზეციური მელის 
 მზე ესლი!...”
ღმერთმა სასუფეველი დაუმკვიდ-

როს რატი (ტატო) ნინუას ზეციურ 
საქართველოში და ნუ მოაკლოს ზეცი-
ური სიხარული იმ გრძელ ქვეყანაში. 
დღეგრძელი ყოფილიყოს მისი შემოქ-
მედება.

„ზღვაურის გამაყრუებელ ხმაურში ”... მინიშნება

კონსტანტინე გამსახურდია მიგ ვა-
ნიშნებს მარად გვახსოვდეს თარაშ 
ემხვარის ხვედრი.

„თარაშ ემხვარს გადაწყვეტილი 
აქვს, თბილისს ჩასვლის უმალვე 
აუდენცია სთხოვოს ბერიას და პირ-
დაპირ ეტყვის მას:

მრავალ გზებზე მიყიალია, მრავალ 
გზაჯვარედინზე მიყოყმანია და ბო-
ლოს ავირჩიე გზა სტალინისა ”.

ღმერთო, შენ მიშველე და სრულიად 
ახალგაზრდა კაცი, ამ სტრიქონებს 
რომ ვკითხულობდი წერილი დიდი 
ქართველი მწერლის კონსტანტინე 
გამსახურდიას" მთვარის მოტაცები-
დან", ადიდებულ, თავაწყვეტილ ენგუ-
რის პირას მდგარ საყვარელ და მისა-
ბაძ გმირის თარაშ ემხვარის ფიქრთა 
სრბოლას რომ წარმოადგენენ, ცივი 
ოფლი მასხამდა და აცახცახებული 
ვშფოთავდი - ნუთუ ეგაც.... და როს 
თარაშ ემხვარი ენგურში დაიხრჩო, 
თავისუფლად ამოვისუნთქე, ამოვი-
სუნთქე და წამს მივუხვდი სიტყვის 
დიდოსტატს ჩანაფიქრს -  წამს მი-
ვუხვდი. დიდი მწერალი ამით გვაფრ-
თხილებს, ვინც ამ გზას, ბოლშევიკთა 
გზა რომ ჰქვია, დაადგება, რაიც რუ-
სეთუმეობის ტოლფასია, იგი თუნდაც 
თარაშ ემხვარისნაირი უბადლო ვაჟ-
კაცი იყოს, დასაღუპად განწირულია, 
რადგანაც ეს გზაა გზა ეშმაკისა, გზა 
ჯოჯოხეთისა და გზა ერის ღალა-
ტისა, ამიტომაც ვერ გადასცურავს 
ის აქაფებულ მდინარეს, რომელშიც 
სამშობლოს ავბედითი სულისკვეთე-
ბა იგულისხმება. რამ გამახსენა ახლა 
ეს სცენა ამ ბრწყინვალე რომანიდან? 
რამ და, დღესაც ვატყობ ზოგ ვაჟ-
კაცს მჭმუნვარება შეპარვია და ფიქრ-
ში უელვებს, ხომ არ დაადგეს თარაშ 
ემხვარის გზას, იქნებ..... არ გაბედო, 
არ გაბედო მასე ფიქრი, ნუ გაიმეტებ 
თავს მარადიული კრულვისათვის, რო-
მელიც ფიზიკურ დაღუპვაზე უარესია, 
გესმის ჩემი, ჩემო “თარაშო” - მე შენ 
ამისთვის არ მემეტები და საქართვე-
ლოსაც სჭირდები შენ. ამიტომაც გი-
მეორებ - არამც და არამც არ გაბედო!

        ნოდარ კობერიძე
ილია ჭავჭავაძის  

პრემიის ლაურეატი



1 3

№1, 1 – 30 იანვარი

პო ეზ ი ა ,  რ ე ც ე ნზ ი ა

მადონა კალანდია

საპოვნელა
დამიბრუნეთ 
საქართველო

მე ქალად გავჩნდი, ბატონებო,
მონად კი არა,
მკერდს მამჩნევია
ჩემი ქვეყნის
ყველა იარა.
არა, არ მინდა
ეს ქვეყანა
უსამაჩაბლოდ,
არა, არ მინდა
ეს ქვეყანა
უაფხაზეთოდ...
ქართველებო,
დამიბრუნეთ საქართველო,
დამიბრუნეთ საქართველო,
დამიბრუნეთ საქართველო
მთლიანად!

***
ფუძეწართმეულს და
სახლიდან გაგდებულს
სიმდიდრედ
ორი რამ მაბადია:
ქედმოუხრელი ქართველი
ვარ და
სახელად მქვია
მადონა კალანდია.

სირცხვილით ვიწვი...
სირცხვილით ვიწვი, მამულო,
რომ ვერ ვთქვი სიტყვა მჭექარე,
მტერს შუბი ვეღარ ვაძგერე,
ფარად ვერ გადაგეფარე.
და ვეღარც ხმალი ვიშიშვლე,
ვეღარ შევძელი გმირობა,
აფხაზეთს ვეღარ ვუშველე,
ვერ გავუწიე შვილობა.
როცა მუხლებზე დავეცი,
შევძელი, ფეხზე ავდექი,
თუმცა, რად გინდა, მამულო,
შვილად ვერ გამოგადექი.
სირცხვილით ვიწვი, რაღა ვქნა,
ვეღარ შევიცვლი ხასიათს,
უაფხაზეთოდ ჩემს ყოფას
ნამდვილად ჩალის ფასი აქვს.

დაიხსომე...
დაიხსომე: სანამ იტყვი
სიტყვას ტკბილ ან მწარეს,
ჯერ ის სულის ლაბირინთის
ცხრილში გაატარე.

არ მოიქცე, შენ არ გინდა
რომ მოგექცნენ ისე,
თორემ ბევრჯერ, ბევრჯერ 
 მოგტეხს
ეს ცხოვრება კისერს.

სადა ხარ?
ერთხელ განგებამ
ჩემი სულის უნაზეს ველზე
მოურიდებლად დაახატა
შენი სახე და ზედ დააწერა:
უნდა გიყვარდეს!
სიკვდილამდე
უნდა გიყვარდეს!
ამ კაცს შენი სიყვარული 
ჰქვია სახელად.
ვერ ამოვშალე
შენი სახელი
სულის ველიდან
და ვეღარ ვუძლებ
ისრის ჩხვლეტას,
გულის იარებს,
თუ მართლა
ჩემი სიყვარული
გქვია სახელად,
მაშინ სადა ხარ,

სიყვარულო,
რად იგვიანებ?!

მობრძანდით და 
ისეირნეთ

მობრძანდით და ისეირნეთ
ჩემი სულის ხეივანში,
გზაზე ია–ვარდს დაგიფენთ,
სკამზე ლექსის სუფრას გავშლი.
ქარი გიტარას დაუკრავს
სიყვარულით დამწვარ გულში,
ნუ ეცდებით, ვერ მაჯობებთ,
ვერ მაჯობებთ სიყვარულში.
ზეციდან მზეს ჩამოვიტან
და ჩაგისვამთ ყველას თვალში...
ისეირნეთ, ბატონებო,
ჩემი სულის ხეივანში!

თაობებს უნდა 
ასწავლოს...

პოეტს რა უნდა და კალამი,
პოეტს რა უნდა და ფურცელი,
სული უნდა ჰქონდეს ალალი,
გული უნდა ჰქონდეს უცვლელი.
ხელთ უნდა ეპყრას მახვილი
მას გასაგმირად მტრებისა,
უნდა ახსოვდეს, უფლისგან
პოეტის ბედი ეღირსა
უნდა უყვარდეს სიმართლე
გულს ჰქონდეს გრძნობა ფარული,
თაობებს უნდა ასწავლოს
მან სიყვარული მამულის.

ქალს სიყვარულს  ნუ 
მოაკლებთ...

ქალებს არა აქვთ ასაკი
ისე, ვით სიყვარულს, მენდეთ...
ეს ასე იყო აქამდე
და ასე იქნება მერეც.

მამაკაცებო, გახსოვდეთ,
ქალი ცხოვრების ღერძია,
იმას ნარ–ეკლებს კი არა
ია და ვარდებს ესვრიან.

თუ აგრძნობინებთ სიყვარულს
დაემსგავსება თაიგულს,
დრო–ჟამი ვერას დააკლებს
ვერ დააბერებს ქალის გულს.

მამაკაცებო, გახსოვდეთ,
ესეც ცხოვრების წესია,
ქალებს ღალატით არ კლავენ,
ქალებს ტყვიას არ ესვრიან.

ქალს სიყვარული სჭირდება,
აჩუქეთ ტრფობის ალები...
თუ გეყვარებით, არასდროს
არ დავბერდებით ქალები.

ცაში მყოფო ღმერთო...
ცაში მყოფო ღმერთო,
გადმოგვხედე ციდან,
დაიფარე, შეგთხოვ,
მხარე ერთი ციდა.
გაუნათე გონი
მტრებისაკენ მზირალთ,
ნუ ააცდენ მოძმეს,
ღმერთო, შენი გზიდან!
რომ არ უმტრონ მამულს,
აღარ დასთმონ განძი,
შეახსენე მოძმეს
თავის მიწის ფასი!
არ ჩატეხონ ძმებმა
ერთგულების ხიდი,
აშორე კაენის
ცოდვა დიდზე დიდი.

რაულ ჩილაჩავას პოეზია ახალ ფოკუსში:

ავანგარდისტული ფანტასმაგორია მართლაც ძალზე უჩვეულოდ 
აღიქმება ტრადიციული ლექსთწყობის ფორმით გადმოცემული და 
სრულიად მოულოდნელი შინაარსით, რაც მკითხველში იმ დამაბნეველ 
ეფექტს იწვევს, რომლის მიღწევაც, როგორც ჩანს, პოეტ რაულ ჩილა-
ჩავას გაცნობიერებულ განზრახვას შეადგენდა. ამგვარი მიზნის შესა-
ბამისად უჩვეულოა მისი პოეტური სამყაროც: ის სიზმრად ხილულსა 
და ცხადში გახსენებულ კოშმარს წააგავს”, მაგრამ ლექსების დაკვირ-
ვებული აღქმისას ნათელი ხდება, რომ ერთი შეხედვით შეუთავსებადი 
სახეები ერთიან ასოციაციურ კონტექსტში მხატვრულ მთლიანობას 
ჰმნიან.

ლექსების ციკლის მთავარი სათქმელი მომავალი წიგნის სათაურში-
ვე გამოხატული, თუმცა მისი ყველა ასოციაციური წახნაგის გაცნობი-
ერება მხოლოდ პოეტური ნაწარმოების მთლიანად გაცნობის შედეგად 
ხდება შესაძლებელი. პოეტი თითქოს უტოვებს მკითხველს ლექსების 
თავისუფალი ინტერპრეტაციის საშუალებას, მაგრამ მისი პოეტური 
ციკლის საფუძვლიანად გაცნობის მსურველი სულ მალე წააწყდება 
ზედმიწევნით აწონილ ავტორისეულ ჩანაფიქრს. ლექსების შინაგანი 
აზრობრივი წყობა უსასრულოდ რაციონალურია, მისი “პოეტური პრაგ-
მატიკა” გამომსახველობით საშუალებათა უკიდურეს ეკონომიას გუ-
ლისხმობს, ხოლო ასოციაციურ ქვეტექსტებზე თამაშის დონე თითქმის 
სრულყოფილებას აღწევს, ამიტომაც რაულ ჩილაჩავას პოეზიის წაკით-
ხვის “თავისუჯფლება” მოჩვენებითია; პოეტი მკაცრად განსაზღვრავს 
ლექსების აღქმის მიმართულებას და საბოლოოდ თვითვე მიუძღვება 
მკითხველს თავისივე პოეზიის ლაბირინთში.

„დახატული სახლი”, რომელიც სიმბოლური ხატია ლექსების ამ ციკლ-
ში, როგორც ფიზიკურ, ისე სულიერ ხსნას ელოდება; “გამქრალ სახლებ-
თან” დაკავშირებული სასოწარკვეთილება კი პოეტისთვის სულიერი 
განახლების წინაპირობაა: “ამ კედლებს შორის მე აღვსდგები, როგორც 
ლაზარე ”... სულიერ საწყისებთან ზიარება მძაფრად მანიშნებელია იმი-
სა, რომ სახლის სიმბოლო–სახეს ბერძნულ მითოლოგიასთან ერთად 
ბიბლიური არქეტიპიც უდევს საფუძვლად და პოეტი მას თანამედრო-
ვეობას უკკავშირებს, თავის მსოფლმხედველობობას გამოხატავს:

 “დახატულ სახლში, არც ღამდება, აღარც თენდება,
მსგავსი შენობა სხვაგან არსად არ აშენდება ”.
რაულ ჩილოჩავას “დახატული სახლი” – ამავე დროს მისი მითო პო-

ეტური ტოპოსია: “დრომ დაამტკიცა, რომ ქვიტკირზე უმტკიცესია, 
სახლი, რომელიც ვერ ავაგე, მაგრამ დავხატე”, რაც შეუმზადებელი 
მკითხველისთვის საკმაოდ რთული აღსაქმელია, რადგან ლექსში უკი-
დურესად იკუმშება აზრობრივ–ემოციური ინფორმაცია და იზრდება 
სახე–სიმბოლოთა მრავალფეროვნება:

„ის შეიყვარა ანგელოზმა, ვით ეკლესია ”.
პოეტის ლექსების ეს ციკლი, იმითაც არის ნიშანდობლივი, რომ ხში-

რად გროტესკი პოეტური ნაწარმოების მთელ მხატვრულ ქსოვილს 
მსჭვალავს და მასში საგანგებოდ შოუს ელემენტები ვლინდება, თუმცა 
პოეტი აქაც ზომიერებას იცავს და მისი მაღალი გემოვნება უტყუარი 
ესთეტიკური ალღოთი გამოიხატება. “ცხოვრების გზაზე ვერ ვპოვე 
“ზებრა ”.

ის ხაზს უსვამს იდუმალ, ირაციონალურ და დამანგრეველ ინსტინქ-
ტთა მოზღვავებას და ამით ახდენს თანადროულობის ჩრდილოვან მხა-
რეთა პერსონიფიკაციას: “ამ წუთისოფლის იპოთეკას არა აქვს ფსკერი, 
ეპიტაფიას დაამგვანეს წარწერა ყდაზე ”.

რაულ ჩილაჩავას პოეზიის გააზრებისთვის, წიგნის ერთ-ერთ ლექსს, 
რომელსაც ჰქვია “ოდიში”, დიდი აზრობრივი დატვირთვა აქვს. აქ პო-
ეტის “ზნეობრივი ნეიტრალიტეტი” ლიტერატურული და ღვთისმეტყ-
ველური ტრადიციის გაგრძელებად წარმოგვიდება: “მე გული მიგრძ-
ნობს, რომ შემეძლო სინათლედ ქცევა ”.

ჭეშმარიტი ყოფიერების გაცნობიერება პოეტისთვის მისტიკური თა-
ვისუფლების უკვე შემდგარი რეალობაა და მხოლოდ დროის მარწუხე-
ბიდან თავის დახსნის შედეგად არის შესაძლებელი:

„მაინც აქა ვარ, მაინც აქ მსურს, მაინც აქ მინდა,
მე სხვა სიტყვები არც მახსოვს და არც მახსენდება
მოჩვენებებით სავსე სახლში ჩუმად თენდება ”.
რაულ ჩილაჩავას მომავალი წიგნი “დახატული სახლი” უდავოდ ცხად-

ყოფს პოეტური გარდასახვის მაღალ საფეხურს, რადგან აქ ძლიერი და 
მომავალზე ორიენტირებული პოეზია პროვოცირდება.

   მიმოზა კვირკვია

მომავალი წიგნიდან “დახატული 
სახლი ”...

დოდო დანელია

ნიკო ფიროსმანს!...
  ჭვარტლიან სარდაფში 
 სინესტე ჟონავდა,
რექვიებს უკრავდნენ – 
 განაჩენს ელოდა...
ქსელში ცახცახებდა ობობას 
 ნადავლი
აკტრისა სევდიან 
 სიმღერას მღეროდა...

ჭუჭყიან ფილაქანს 
 ხვეტდა არევიკ...
წყნეთელი მემაწვნე ხმამაღლა 
 ევიროდა,
ხახალზე ჭერეხვით ეყარა 
 კალმახი
იქ თავის უბეღობას 
 ნიკალა კვირობდა.

ფაეტონს ჩაევლო, 
 კვნესოდა ორღანი
და ვარდის უბანში მზე 
 უკვე მნათობდა...
ჟანგიან საწოლზე, ჭორფლიან 
 ფარდაგზე,
შფოთავდა ნიკალა და 
 სიკდვილს ნატრობდა.

თითები ფუნჯებად ესვენა 
 სხეულზე,
ჩანაცრულ თვალებში სინათლე 
 ქრებოდა,
წირვას აღავლენდნენ მამა 
 დავითზე
სარდაფში ყარიბი, გენია 
 კვდებოდა.

მტკვარი რატომღაც დღეს 
 ჩანდა მორჩილი...
და რძისფერ ტილოზე ფუნჯები 
 ეყარა,
და საყდრის ზარები 
       გვამცნობდნენ გუგუნით,
გენიად შერაცხდა, 
 ნიკალას ქვეყანა...

რა დიდი ყოფილხარ, 
 რა უზარმაზარი,
შენი სიდიადე ვერავინ აწონა,
ცოცხალი იყავ, მიუსაფარი,
„მოკვდი თუ არა, ყველამ 
 გაცხონა ”..

წვიმამ 
დამიმარტოხელა!...

წვიმამ დამიმარტოხელა,
სულ თვალები მიჟუჟუნა...
მეგონა, რომ შევუყვარდი,
მაგრამ თურმე დამიწუნა...

წავიდა, სხვას მიეფერა,
ნაზად შემოხვია ხელი...
თმებზე, მხრებზე ეალერსა,
დაუკოცნა ბროლის ყელი.

გული დამწყდა, ნეტავ რატომ,
სილამაზით სხვა მჯობს განა?!
ნუთუ გავხდი დასაწუნი
სევდამ, ძრწოლამ ამიტანა.

ამ ფიქრში ვარ, ვხედავ მაწვიმს
და ავტირდი როგორც ბავშვი...
ყველა წყენა ჩამომრეცხა 
ლოცვაც დამაწია გზაში.

ვფიცავ, ხილვა არ ყოფილა...
გაწუწული ვიდექ კარში,
ყველა დარდი მომაშორა
და არც გადამცვალა სხვაში...

ხოდა ღირს ყოფნა!...
(ჩემს შვილიშვილს, მარიამს)

შენს მოლოდინში სულის 
 საოხად,
ცას შევღაღადებ, 
 მურიცხ ხალიანს...
და შენით ვხარობ და 
 შენით ვცოცხლობ,
ჩემო პატარა, ქალო მარია.

ქარს ავედევნე, ზღვას 
 გავეჯიბრე...
დილის ცისკარი, თუ მზეა 
 მწველი,
მონატრებაში ვათენ–ვაღამებ
სიცოცხლევ ჩემო, შენს 
 ზარებს ველი...

შენ მყავხარ ქვეყნად, ხოდა 
 ღირს ყოფნა,
კვლავაც გელი და უფრო 
 ვხალისობ,
გფარავდეს ღმერთი, ცისა 
 და მიწის,
ჩემო იმედო, ჩინო თვალისო.

მთებს შევეჭიდო მგონია 
 ლამის,
ვიფიქრო ცუდზე, სადა 
 მცალია...
როცა შენ მყავხარ, 
 რა მომკლავს ნეტავ
ჩემო პატარა, ქალო მარია.

ნეტავ შვება 
რაშია?!

მინდა ზეცით ავმაღლდე,
რადგან სული ცაშია...
სხეულს როგორ მისუსხავს,
ყორნის ფერი არშია...

მომენატრა ძველი დრო,
ვიგონებ და ვღონდები,
წლები გადის და წარსულს
სულ დღითიდღე ვშორდები...

რა ყოფილა საწუთრო,
ღამდება თუ თენდება,
დარდი ისე გამოგხრავს,
თავზე დაგათენდება.

ფიქრი მიქრის თითქოსდა,
გახედნილი რაშია...
ვერ უწამლა დრომ ტკივილს
ცრემლი ყელში გამჩრია.

მინდა ზეცით ავმაღლდე,
რადგან სული ცაშია...
ამ წუწუნით გავბეზრდი
ნეტავ შვება რაშია?!

არ დააყოვნო...
(პაპა ბერდია გიგაურს)

ჭიუხვებს შაჰყვე მწადია,
სურვილ ასრულდეს ნეტაი...
ვუარს ვინ გეტყვის გაკვალო
ფეხშეუდგამი ქედაი...

საჯიხვეს ჯოგი მოსულა
ბარად გაშლილა ნადირი,
ბერდიავ! ნადირთ უგრძვნიათ 
ბებერი გულის წადილი...

არ დააყოვნო, წამოდექ,
არ გშვენის ტყვილა ქადილი...
თორემ ჯიხვთ ააფრიალეს
ზავის ნიშნადა მანდილი...

ჯემალ ინჯია – 80
80 წლისა შესრულდა თვალსაჩინო ქართველი პო-

ეტი და საზოგადო მოღვაწე ჯემალ ნიკოლოზის ძე 
ინჯია. ამის გამო საქართველოს მწერალთა კავშირმა 
იუბილარს მისალმება გაუგზავნა. მისალმებაში ნათქ-
ვამია: 

ძვირფასო ჯემალ! 
საქართველოს მწერალთა კავშირი, თქვენი მეგობა-

რი ქართველი მწერლები დიდი სიყვარულითა და პა-
ტივისცემით მოგესალმებიან ჩვენი სამწერლო ოჯახის 
ერთ-ერთ დიდებულ წარმომადგენელს და გილოცავენ 
დაბადების 80 წლისთავს. 

ექვს ათეულ წელზე მეტია, რაც გრძელდება თქვე-
ნი უაღრესად საინტერესო და მნიშვნელოვანი ლიტე-
რატურული ცხოვრება, ძიებებით, მიგნებებით, დიდი 
ადამიანური ტკივილებითა და სიხარულით რომ არის 
გაჯერებული. 

შორეულ 1955 წელს ალმანახ “ლიახვში” გამოაქვეყ-
ნეთ პირველი ლექსები და მას შემდეგ არასოდეს გიღა-
ლატიათ ერთხელ არჩეული გზისა და კრედოსთვის – 
ყოფილიყავით ქრისტესავით ჯვარცმული სამშობლოს 
ჯარისკაცი, მისი მეციხოვნე... 

თქვენი პოეტური კრებულები “ლიახვმა თქვა”, “კალენ-
დარი”, “ლირიკული დღიური”, “სილუეტი”, “ლირიკა”, 
“თავთავები”, “ნამუსის ქუდი”, “ასი ლექსი სიყვარულ-
ზე”, “დავიწყებული ვალსები”, “სონეტების გვირგვინი”, 
“ასი ლექსი”, “რჩეული” ხიბლავს ქართველი მკითხველის 
სულსა და გონებას და, ამავე დროს, მშობელი ერის უებ-
რო მსახურების ერთ მშვენიერ მაგალითს წარმოადგენს. 
თქვენს პოეზიას სილაღე და მელოდიურობა, ვერსიფი-
კაციული მრავალფეროვნება და ორიგინალური ხედვები 
გამოარჩევს. უფრო მეტიც, შეიძლება თამამად ითქვას, 
რომ თქვენ ქართულ სინამდვილეში ერთ-ერთმა პირ-
ველმა შექმენით კლასიკური მოდელი ისეთი ურთულესი 
პოეტური ფორმისა, როგორიცაა სონეტების გვირგვინი. 
თქვენი პოეზიის ლირიკულ გმირს მტკიცედ სწამს, რომ 
ყინწვისის ტაძრის ჩრდილად არ ღირს მთელი ამქვეყნი-
ური დიდება, სწამს ხარის რქებზე დანთებული სანთლის 
მადლისა და დაუძინებელი მტერია სახედაკარგული მა-
ტადორებისა, რომლებიც მის საესავ სამშობლოს შუბლ-
ში უმიზნებენ დაშნას... 

თქვენი ლექსები თარგმნილია უკრაინულ, ინგლი-
სურ, ლიტვურ, უზბეკურ, ფრანგულ, სომხურ, რუ-
სულ, ოსურ, რუმინულ ენებზე. 

ჩინებულად თარგმნეთ ა. ბლოკის, ვ. მაიაკოვსკის, 
მ. ლუკონინის, ნ. ტიხონოვის, ს.მარშაკის, რ. ასაევის 
პოეზიის ცალკეული ნიმუშები. ამ თარგმანებიდან 
გამორჩევით აღსანიშნავია ის ღვაწლი, რაც დასდეთ 
სერგეი ესენინის ქართულად ამეტყველებას. ბოლო 

წლებში ქარ-
თველ მკითხ-
ველს პორ-
ტ უ გ ა ლ ი უ რ ი 
პოეზიის კლა-
სიკოსის ლუის 
დე კამოენსის 
მსოფლიო მნიშ-
ვნელობის რე-
ნესანსული ეპი-
კური შედევრი 
“ლუზიადები” 
გააცანით. ყუ-
რ ა დ ს ა ღ ე ბ ი ა 
თქვენს მიერ 
თ ა რ გ მ ნ ი ლ ი 
ლიტველ პოეტთა მცირე ანთოლოგია “ლიტვური პო-
ეზიის გაზაფხული ”... 

მართლაც რომ გამორჩეული საზოგადო მოღვაწე 
ბრძანდებით. 1981 წლიდან თავკაცობთ მწერალთა 
კავშირის გორის ორგანიზაციას და ფასდაუდებელი 
წვლილი შეგაქვთ გორის დიდი კულტურული ტრადი-
ციების განვითარებაში. სხვადასხვა დროს მუშაობდით 
გორის კულტურის საქალაქო განყოფილების გამგედ, 
გაზეთ “გამარჯვების” განყოფილების გამგედ, შიდა 
ქართლში საქინფორმის საკუთარ კორესპონდენტად, 
გორის განათლების მუზეუმის დირექტორად, გაზე-
თების “ქართლისა” და “ლიტერატურული გორის”, 
ჟურნალ “ქართლის” მთავარ რედაქტორად. არჩეული 
ხართ მწერალთა კავშირის გამგეობისა და ჟურნალ 
“განთიადის” სარედაქციო საბჭოს წევრად. 

თქვენი მრავალწლიანი მოღვაწეობა გალაკტიონ 
ტაბიძის, ფრიდონ ხალვაშის სახელობისა და მწერალ-
თა კავშირის პრემიებით აღინიშნა. დაჯილდოებული 
ხართ ღირსების ორდენით. 

ჩვენო ჯემალ! 
გვახარებს, რომ ჯერც არ შემოგკლებიათ პოეტური 

საფანელი. ამის დასტურია ის მშვენიერი პოეტური 
კრებულები, რომლებითაც ბოლო წლებში გაანებივ-
რეთ მკითხველები – “რჩეული”, “მწამს, ანუ მიყვარს”, 
“გორს და გორელებს ”. მოგონებების კრებული “ფა-
რული ჩანაწერები” ბევრ საინტერესო ლიტერატუ-
რულ მოვლენას გაგვახსენებს. კამოენსის “სონეტები”, 
მაიაკოვსკისა და ესენინის პოეტური კრებული თქვენი 
პოეტური ძალმოსილების ჩინებული დასტურია. 

კიდევ ერთხელ გულმხურვალედ გილოცავთ საიუბი-
ლეო თარიღს ძვირფას მეგობარს, დიდხანს სიცოცხ-
ლეს, ჯანმრთელობას და ახალი პოეტური მწვერვალე-
ბის დაპყრობას გისურვებთ. 

საქართველოს მწერალთა კავშირი

ჯემალ ინჯიას
ცად წყვილი ქორი 
 ერთმანეთს რითმავს,
იბადებიან მთები ნისლიდან,
ანუ ისეთი სიუჟეტია,
პოეტი ლექსში გადაისვრიდა.
ჩიტები სხვენში იყუჟებიან,
მზე იგრძნო მთელმა 
 სამყაროეთმა,
„დილა მშვიდობის“ - ვუთხარი 
 პოეტს,
„დილა მშვიდობის“ - 
 მითხრა პოეტმა.
ფიქრებს აბრუებს სუნი 
 ვერხვების,
ადის ღმერთამდე ოცნების 
 რემაც,
არ  შევხვედრივართ ერთურთს 
 შემთხვევით,
ბატონო ჯემალ!
და კვლავ ვიხილავთ 
 ქორების წყვილი
ირაოს სურათს, მჯერა ამ ცაზე,
ამ მიწაზე კი მანამდე ვივლით,
სანამ დრო ცისთვის 
 გადაგვაფასებს.
სანამ ხეები საწერად ლექსის,
გადიქცევიან ღმერთის 
 კალმებად,
სანამ მორიგი ლამაზი დილით,
პოეტი - პოეტს მიესალმება.
              როინ აბუსელიძე

გორის დილა
ჯემალ ინჯიას

მაგონდება გორის დილა და 
 ოჯახის სითბო,
სასმისები სულ წყვილ-წყვილად, 
ძმური სუფრის სიტკბო.
მე გელოდი, სულ გელოდი, 

 ზღვაზე მსურდა ნახვა,
არ ჩამოხველ, მერმე იყოს - ვაზის 
 ფესვი გახმა.
მსურდა შენი მასპინძლობა, 
 მოწამეა ღმერთი,
სხვისი ვალი არვის მმართებს, 
 შენ ხარ ერთადერთი.

ნოდარ ხუნდაძე

***    
ერთ კარგ პოეტთან,
უფრო ზუსტად - ჯავახაძესთან
  არ ირჩეოდა
არც მთაწმინდა, ჯავა, მატესტა...
მე და ინჯია
მის ოთახში ჩუმად ვისხედით,
ჩვენი გორული
„მერნის“ ქებას რიდით 
 ვისმენდით.
„ჩვენ შორის დარჩეს,
მინდა თქვენი ვადიდო სტარტი“
და გითხრა, ჯემალ,
რომ „რითმების ხარ 
 დიდოსტატი“.
მას შემდეგ ბევრი
ლერწმის ყელი გამოითალა,
ვისთვის იავდრა
და ვისთვისაც გამოიდარა,
კიდევ სხვათათვის -
არაფერი გამოვიდა რა...
შენი კი, ჯემალ, -
კვლავაც მინდა ვადიდო სტარტი -
რომ საქართველოს
სიყვარულშიც ხარ დიდოსტატი.

მურმან ძველაია
პოეტი

ჯემალ ინჯიას
ნიჭი -
ის ალბათ მუდამ ბავშვია,
მუდამ მშიერი თვალებით ივლის.
ხსოვნის ძონძებს და ხსოვნის 
 არშიებს
სიტყვის მაგიერ ამოთქვამს 
 სხივი.
მოვა ღამეში ხმაურის გზიდან,
რათა ისწავლონ ღელვა 
 სიზმრებმა
და სავსე მთვარე იქამდე ზიდოს,
ვიდრე მზეში არ გადაიზრდება.
                 ლელა სამნიაშვილი 

ჯემალ ინჯიას
სული სულს იცნობს - 
 ცეცხლი ძლიერი
და ძველი სევდაც შენ გიწილადეს.
დღეს გშვენის ლექსში 
 ვეფხვის იერი,
რომ მომავალში შუქად 
 ბრწყინავდე.
როგორ გაუძლებს ბედის 
 დაცინვას,
ვისი ვენახიც მარად არ 
 რთველობს?
შენ სიყვარული გაქვს მის 
 საწინდრად
და საფიცარად მთლად 
 საქართველო.
ლამაზ ცხოვრებას სხვარიგ 
 ვინ გალევს
თუ უკვდავების ჟამი გიგალობს.
მწამს, არ შეუდრკე დროის 
 გრიგალებს,
მარადის ბედთან შეურიგალო.

           მეუფე თადეოზი

დემიკო ლოლაძე გამორჩეული ფოტოხელოვანი და ჟურნალის-
ტია, გამორჩეული არა მხოლად ნიჭიერებითა და ოსტატობით, არა-
მედ – არჩევანის მნიშვნელობით: მან მოინდომა და შექმნა ქართული 
კულტურისა და სპორტის მოღვაწეთა ფოტოენციკლოპედია, რომე-
ლიც მუდამ გაახსენებს მომავალ თაობებს ჩვენს მღელვარე დღევან-
დელობას. გთავაზობთ ინტერვიუს დემიკო ლოლაძესთან.

- ბატონო დემიკო, სულ ახლახანს გამოვიდა 
თქვენი ახალი წიგნი “დრო და ადამიანები”, მე-
სამე ნაწილი, რომლის წარდგინებაც ახლახანს 
მწერლის სახლში მოეწყო. ეს ძალიან საინტე-
რესო გამოცემაა, როდესაც მას გადაშლი, მიხვ-
დები, რომ თქვენ ტრიალებთ საქართველოს სი-
ნამდვილეში, ყველაფერი ის, რაც ხდება თქვენ 
ამის ფოტომატიანეს ქმნით.

- ეს არის 59-ე წიგნი. ათი წლის წინ გადავ-
წყვიტე, რომ ის ფოტოები, რასაც მთელი 
ცხოვრების მანძილზე ვიღებდი, შემეკრა და 
გამომეცა. წინა ალბომები არის თემატურად 
დალაგებული: მწერლობა, მეცნიერება, ჟურ-
ნალისტიკა, სპორტი, კინო და სხვადასხვა 
ოჯახიდან აღებული ფოტოები. მინდა, რომ 
ახალგაზრდებმა, ახალმა თაობას იცოდეს, ვინ 
ქმნიდა საქართველოს ისტორიას მე-20 საუკუ-
ნის დასაწყისიდან დღემდე. მესამე ნაწილი 
სხვანაირად გაკეთდა. აქ ძირითადად ცნობი-
ლი ადამიანების საიუბილეო საღამოებსა და 
მნიშვნელოვან ღონისძიებებზე გადაღებული ფოტოებია. მინდა 
გითხრათ, რომ მეოთხე ნაწილისთვისაც მაქვს უამრავი მასალა და 
ვაპირებ გამოცემას. 

- ფაქტიურად თქვენ ხართ მემატიანე საქართველოში მომხდარი 
მნიშვნელოვანი მოვლენების. ეს ძალიან საინტერესო ფოტოგალე-
რეაა.

- ფოტოები დარჩება ქვეყანას, დავითვალე და ამ ალბომში არის 
ორი ათასი ფოტო. 

- გამოხმაურება თუ არის შესაბამისი?
- იმაზე მეტი გამოხმაურება რა უნდა იყოს, რაც მწერალთა კავ-

შირში იყო ამ წიგნის პრეზენტაციაზე. მადლობელი ვარ მწერალ-
თა კავშირის, მაყვალა გონაშვილი ჩემს გვერდით იყო და  მთელი 
თბილისის ცნობილი საზოგადოება, ყველა ის, ვინც იმ ალბომს ამშ-
ვენებს და სოსო სიგუამ ეს ალბომი რომ ნახა, აღნიშნა: ეს არის 
მთელი ისტორია გაცოცხლებულიო.კიდევ არ დამავიწყდება, ჯან-
სუღ ჩარკვიანმა დამირეკა და მითხრა:  ბევრი რამ მაქვს ნანახი და 
უნდა გითხრა, რომ ეს ჩემს ცხოვრებაში პირველად  არის, წიგნი 
ვნახე, სადაც არაფერი წერია, მაგრამ ყველაფერია ნათქვამიო. 
ბედნიერად ვთვლი თავს და ამაყი ვარ, რომ მე მწერალთა კავში-
რის, ამ ორგანიზაციის წევრი ვარ და ამას ძალიან ვაფასებ, ჩემთ-
ვის ეს არის ძალიან დიდი პატივი, დიდ სითბოს ვგრძნობ ხელმძღ-
ვანელობისგან.   

- ბატონო დემიკო, ფოტოგრაფია თქვენი ჰობია?
- ჰობია. თავის დროზე ერთმა მეგობარმა მაჩუქა ფოტოაპარატი 

“სმენა ”. ამ აპარატით არის გადაღებული ბევრი უნიკალური ფოტო.
- თქვენ თვითონ ამჟღავნებდით?
- აი, ეს იყო ნამდვილი საქმე, როცა ჩაიკეტებოდი, წითელ შუქზე 

ამოკრეფდი ულამაზეს ფოტოებს და გასაშრობად გაფენდი, ეს იყო 
ფოტო. დღეს ისე განვითარდა ტექნიკა, ისე გამარტივდა, მაგრამ 
მინდა გითხრა, რომ ის სულ სხვა რამ იყო, იმას ვერ აღვწერ, ის ვი-
საც არ გაუკეთებია, ოთახში არ ჩაკეტილა და ფოტო არ დაუბეჭ-
დია, ამას ვერ გაიგებს, იმან ფოტოს გემო არ იცის. ეს ჩემი ჰობია და 
ძირითადი პროფესია ფილოლოგიური ფაკულტეტი მაქვს დამთავ-
რებული და მერე იურიდიული დავამთავრე. 30 წელი განათლების 
სამინისტროში ვიმუშავე, სხვადასხვა თანამდებობებზე და თითქმის 
მთელი საქართველო შემოვიარე. 

- ბატონო დემიკო, რამდენადაც ვიცი, თქვენი, თუ შეიძლება ასე 

ითქვას, კიდევ ერთი ჰობია ფეხბურთი და მრავალი წიგნი მიუძღ-
ვენით მას.

- დიახ, ვარ ერთადერთი ადამიანი, ვინც 1981 წლის 13 მაისს გა-
დაიღო დიუსელდორფში თბილისის “დინამოს” გამარჯვება. მთელი 
საბჭოთა კავშირიდან არც ერთი ფოტოკორესპონდენტი არ ყოფი-
ლა. იქ იყო მხოლოდ ერთი ჟურნალისტი მოსკოვიდან. სტადიონი ნა-
ხევრად ცარიელი იყო, იმიტომ, რომ ინტერესი არ იყო, ნეიტრალურ 
მოედანზე იყო თამაში. ისე მოხდა, რომ მე სატადიონზე შევედი, ეს 
ყველაფერი გადავიღე, ჩამოვიტანე ეს ფირები...

- ფაქტიურად უნიკალური ფოტოებია.
- დიახ, ასეა და გულისტკივილით მინდა ვთქვა: გუშინ იყო ვიტალი 

დარასელიას დაღუპვის დღე და ამის შემდეგ წავიდა ქართული ფეხ-
ბურთის საქმე უკან და სადა ვართ ახლა, საერთოდ ქართულ ფეხ-
ბურთზე ლაპარაკი არ მინდა. 50 წიგნი მაქვს გამოცემული ფეხბურ-
თსა და ფეხბურთელებზე, სადაც მათზე მასალების გარდა ბევრი 
ფოტოცაა. წიგნს როცა აიღებს მკითხველი, ფოტოთი შეიძლება იმ-
დენად დაინტერესდეს, რომ ამ ფოტოს ხათრით და ინტერესით წიგ-
ნიც წაიკითხოს. ამიტომ ფოტოს ძალიან დიდი მნიშვნელობა აქვს. 
ეს, რა თქმა უნდა, დღევანდელ დღეს უფრო საშური საქმეა, როცა 
წიგნისადმი ინტერესი, ახალგაზრდების მხრიდან, ძალიან დაკნინე-
ბულია. ეს არის ტრაგედია. 

- ბატონო დემიკო, საკმაოდ მრავალფეროვანია თქვენი ინტერეს-
თა სფერო: ფოტოგრაფია, ფეხბურთი, მუსიკა და მე ვიცი, კიდევ 
ერთი, ეს არის მხატვრობა, საკმაოდ კარგი და საკმაოდ საინტერესო. 

- დიახ, მხატვრობა ეს უფრო მოყვარულის დო-
ნეზეა. 2010 წლის ივლისი იყო, ზაალ სულაკაურს 
ვესტუმრე, უნდა დაეხატა ერთი ჩემი მეგობარი, 
მოგეხსენებათ ის შარჟებს ხატავს და მე მეხმარე-
ბა ხოლმე, სურათს მივუტან და ხატავს. მეგობ-
რის დაბადების დღე იყო თელავში და უნდა წავ-
სულიყავი და მივედი. ვხედავ, ხატავს რაღაცას. 
მხატვრობა ძალიან მიყვარდა, თითქმის ყველა 
გამოფენას ვნახულობდი, ჯოკონდა რომ გავიგე 
მოსკოვში ჩამოიტანეს, გადავფრინდი და ვნახე. 
იმპრესიონისტების ნახატებს რომ ვნახულობდი, 
ვფიქრობდი, რა უნდა ამ კვადრატის დახატვას, 
რა უნდა ამას, მაგრამ ვერ ვრისკავდი. ზალიკოს 
ვუთხარი, მომიტანე ერთი ფუნჯი. მომიტანა და 
იმისი დახატული გადავხატე ჩემებურად, გაგიჟ-
და, მეორე დღეს მივედი, მესამე დღეს კიდევ გაკ-
ვეთილი ჩამიტარა და ახლა თავისუფალი ხარო, 
წადიო, ვან გოგიო და ალბომები ათვალიერეო, 
მეტი შენ არაფერი არ გინდაო. მას მერე ვხატავ 
ნატურმორტებს, ძველ თბილისს. ეს ნერვების 

დასაწყნარებლად ძალიან მეხმარება. ხატვა მამშვიდებს. და მერე 
ყველაზე დიდი სიამოვნებაა, როცა ჩუქნი შენს ნახატს, ბევრი მაქვს 
გაჩუქებული.

- თქვენ წლების მანძილზე განათლების სამინისტროში მუშაობ-
დით, დღეს მეტად მტკივნეულია ახალგაზრდების დაშორება წიგნ-
თან, ისინი ხომ კომპიუტერთან მეგობრობას ამჯობინებენ. რა თქმა 
უნდა, ოჯახის წვლილი დიდია, მაგრამ განა განათლების სისტემა 
არ არის პასუხისმგებელი ყოველივე ამაზე? მე მახსოვს, გასულ სა-
უკუნეში, ეროვნული სკოლის კონცეფცია მუშავდებოდა და ამაზე 
კონკურსიც იყო გამოცხადებული, დღეს ამის ინტერესიც არა აქვთ, 
ეროვნული სკოლის კონცეფციის შემუშავებას არ ფიქრობენ, და-
კარგულია ამის ინტერესი საერთოდ.   

- გეთანხმები, როცა ეროვნულს უარყოფ, შეამცირებ, როცა გოგე-
ბაშვილის დედა ენიდან გადაუხვევ სხვა გზაზე, შედეგიც არ დაიგ-
ვიანებს. განათლების სამინისტრო უნდა იყოს დაკომპლექტებული 
ეროვნული კადრებით. მაგრამ სამწუხაროდ ახლა გრანტებს იმიტომ 
იღებენ, რომ ეროვნულობა არ იყოს. გამოსავალი მხოლოდ ეროვ-
ნული ღირებულებების და ფასეულობების დაბრუნებაშია. დღეს კა-
ტასტროფის წინაშე ვდგავართ ჩვენ.

- და ბოლოს, ბატონო დემიკო, პოზიტიურ ნოტზე რომ დავამთავ-
როთ ჩვენი საუბარი, სამომავლო გეგმებზე რას გვეტყვით.

- ამ წელს რამდენიმე წიგნი გამოვეცი, ძალიან დამეხმარა “რუს-
კი კლუბი”, ასევე ახლა მინდა შემთხვევით ვისარგებლო და ასევე 
“რუსკი კლუბში” ბატონ რევაზ მიშველაძის რომანის “ციყვი ბორ-
ბალში” რუსულად გამოცემა მივულოცო მას და ამასთან დაკავ-
შირებით ბატონი რევაზი ნობელის პრემიაზე წარადგინეს, რაც 
მთელი საქართველოსთვის და ქართული მწერლობისთვის ძალ-
ზე სასიხარულოა და გულითადად ვულოცავ მას და გამარჯვებას 
ვუსურვებ. ამჟამად ვმუშაობ მიშა მესხის 80 წლისთავის საიუბი-
ლეოდ წიგნის გამოსაცემად, მაგრამ ვინ დამიბეჭდავს, არ ვიცი. 
მომავალ წელს ასევე არის შოთა იამანიძის 80 წელი, ბარქაიას 80 
წელი...

- ფაქტიურად ქართული ფეხბურთის მემატიანე ბრძანდებით. 
დიდი მადლობა საინტერესო ინტერვიუსთვის და შემოქმედებით 
წარმატებებს გისურვებთ.   

ესაუბრა 
მანანა გორგიშვილი 

ლერი ჩანტლაძე – 80
80 წლისა შესრულდა ცნობილი ქართ-

ველი მწერალი და მეცნიერი ლერი ანატო-
ლის ძე ჩანტლაძე. ამის გამო საქართველოს 
მწერალთა კავშირმა იუბილარს მისალმება 
გაუგზავნა. მისალმებაში ნათქვამია: 

ჩვენო საყვარელო ლერი! 
მართლაც რომ მრავალფეროვანია თქვენი 

შემოქმედებითი ინტერესების სფერო, ერ-
თნაირი ძალმოსილებით იღვწით ქართულ 
სიტყვაკაზმულ მწერლობასა თუ მეცნიერე-
ბაში, მაგრამ ყველგან ადამიანის სულს, მის 
რაობას იკვლევთ, ყოველთვის ცდილობთ 
გაერკვეთ სიკეთისა და ბოროტების არსში, 
ჩაწვდეთ ადამიანის სულის იდუმალ ხვე-
ულებს. 

თქვენი სამწერლო დებიუტი 1965 წელს 
შედგა, როდესაც ჟურნალ “მნათობში” 
პირველი მოთხრობები გამოაქვეყნეთ. მას 
შემდეგ თქვენი მოთხრობები, ლექსები, 
იუმორისტული ნაწარმოებები, პიესები, კი-
ნოსცენარები, მეცნიერული მონოგრაფიები, 
პუბლიცისტური სტატიები პერიოდულად 
ქვეყნდება სალიტერატურო პერიოდიკაში, 
გამოდის ცალკე წიგნებად, იდგმება თეატ-
რების სცენაზე... 

ფართო საზოგადოებისთვის თქვენ, უპირ-
ველეს ყოვლისა, ღრმად განსწავლული და 
ერუდირებული ფილოსოფოსი ბრძანდებით. 
დღესაც არ დაუკარგავს აქტუალობა თქვენს 
როგორც საკანდიდატო („შემოქმედების 
პრობლემა ნიკოლაი ბერდიაევის ფილოსო-
ფიაში” – 1972 წ.), ისე სადოქტორო („ყოფი-
ერების ჰორიზონტი” – 2002) ნაშრომებს. 
მკითხველი ინტერესით შეხვდა თქვენს ისეთ 
ფილოსოფიურ წიგნებს, როგორიცაა “ეგ-
ზისტენციალიზმი და შემოქმედებითი პრობ-
ლემა” და “ყოფიერების საზრისი ”. 

თქვენი რომანები “ხათრიანი კაცი” და 
“ბოთე”, მოთხრობები, ბიოგრაფიული ნოვე-
ლების კრებული “ღამის სტუმარი” ინტერე-
სით მიიღო ქართველმა მკითხველმა. 

თქვენი პოეტური კრებული “იქნებ” კიდევ 
ერთი სევდიანი და ტკივილიანი დაფიქრებაა 
ადამიანურ ყოფაზე, წუთისოფლის გაუტან-
ლობაზე... 

ქართული თეატრების სცენაზე და ტელევი-
ზიაში დაიდგა თქვენი ისეთი პიესები, როგო-
რიცაა “საათი”, “რას მიქვია ტკბილი სიტყვა”, 
“მუცელა”, “ოჯახი”, “სოლომონ ისაკიჩი ”... 

სხვადასხვა დროს მუშაობდით სატელე-
ვიზიო სატირულ-იუმორისტულ ჟურნალ 
“ოქროპირის” რედაქტორად, ჟურნალ “ნიან-
გის” პასუხისმგებელ მდივნად და ლიტერა-
ტურულ რედაქტორად, გაზეთ “ახალი ქარ-
თული გაზეთის” რედაქტორად. არჩეული 
ბრძანდებით საქართველოს ფილოსოფიური 
აკადემიის აკადემიკოსად. 

ბატონო ლერი! 
კიდევ ერთხელ გულითადად გილოცავთ 

საიუბილეო თარიღს მწერალს, მეცნიერს, 
ერისკაცს, გისურვებთ დიდხანს სიცოცხ-
ლეს, ჯანმრთელობას და ახალ შემოქმედე-
ბით წარმატებებს. 

საქართველოს მწერალთა კავშირი

წარდგენილია ნობელის პრემიაზე 

რევაზ მიშველაძის რომანი “ციყვი ბორბალში” (გამომცემლობა “მაცნე ”. 2016 წელი) წარდ-
გენილია 2017 წლის ნობელის პრემიის მოსაპოვებლად.

რომანი უკვე გამოქვეყნდა რუსულ ენაზე და ამჟამად ითარგმნება ინგლისურ, შვედურ და 
სომხურ ენებზე.

ვულოცავთ!

***
5 დეკემბერს მწერლის სახლში 

გაიმართა ბაღათერ არაბულის 
ახალი წიგნის “ხევსურული საგა” 
პრეზენტაცია, რომელსაც უძღ-
ვებოდა ფილოლოგიის მეცნი-
ერებათა დოქტორი, პროფესორი 

ამირან გომართელი. წიგნი გამო-
იცა საქართველოს კულტურისა 
და ძეგლთა დაცვის სამინისტ-
როს მხარდაჭერით. საღამო გახ-
სნა რევაზ მიშველაძემ. სიტყვით 
გამოვიდნენ: ჯანსუღ ჩარკვიანი, 
ბაკურ გულუა, გენო კალანდია, 

სოსო სიგუა, თემურ ჩალაბაშვი-
ლი, ზაალ ბოტკოველი, ანდრო 
ბუაჩიძე, თამარ გელიტაშვილი, 
დალილა ბედიანიძე და სხვები. 
წელს რუსთაველის 850 წლისთა-
ვისადმი მიღვნილ ყოველწლიურ 
“შოთაობის” კონკურსში, სადაც 
70-ზე მეტი ავტორი მონაწილეობ-
და, ჟიურის გადაწყვეტილებით 
სპეციალური პრემია მიენიჭა ბა-
ღათერ არაბულს. სიტყვით გამომ-
სვლელებმა მიულოცეს პოეტს ეს 
გამარჯვება და შემოქმედებითი 
წარმატებები უსურვეს. საღამო 
მუსიკალურად გაალამაზა მარინა 
კოლხიდაშვილმა. ბოლოს ბაღა-
თერ არაბულმა მადლობა გადა-
უხადა დამსწრე საზოგადოებას 
და წაიკითხა ლექსები.  

ნომადი ბართაია
***

ცხოვრებას განვლილს რომ გავყურებ,
ხან ნისლიანს და ხანაც მზიანს,
გაოგნებული ვრჩები ხოლმე -
რამდენი შეცდომა დამიშვია!

უკან მიხედვის მეშინია,
როგორ მივლია მე ამ გზაზე,
ასაკში ვიყავ თუ უასაკო,
შეცდომას ვუშვედი შეცდომაზე.

ასეთი კერპი რამ გამხადა,
ვფიქრობ და ვეღარ გამიგია,
არავის რჩევა-დარიგება
არასდროს ყურად არ მიღია.

ნეტა ვის ვედექი ასე ჯიბრში,
რატომ ვიყავი ასე ხელი,
ჩემი გამქონდა ყოველთვის და
ვიყავი ამით ბედნიერი.

წამში დავუშვებდი შეცდომას და
მერე სინანულით ვბრუვდებოდი,
მთელი ცხოვრება შეცდომების
გამოსწორებას ვუნდებოდი.

ცხოვრება მიდის ძველებურად,
მაგრამ ვერაფერში ვხედავ ნუგეშს,
ვფიქრობ და ვეღარ გამიგია,
ამდენ შეცდომას რატომ ვუშვებ?

მოდით და მოდოით, შეცდომებო,
კვლავ არ მოხვიდეთ, ნუ ქნას 
 ღმერთმა,
რა კარგები ხართ, რომ იცოდეთ,
მოგროვილები ყველა ერთად.

საქართველოს მწერალთა კავშირი მწუხა-
რებით იუწყება, რომ გარდაიცვალა გამო-
ჩენილი ქართველი პოეტის გივი ძნელაძის 
მეუღლე 

ლამარა კაკაბაძე 
და თანაუგრძნობს განსვენებულის ოჯახს.

საქართველოს მწერალთა კავშირში

22 დეკემბერს მწერალთა 
სახლში შედგა რეზო ადამიას 
წიგნის “„წმინდა ნინო” პრე-
ზენტაცია, რომელიც მოაწყო 
საქართველოს მწერალთა კავ-
შირმა. დარბაზში გამოფენილი 
იყო მხატვრის ნამუშევრები, 
როგორც ორიგინალები, ასევე 
ლიტოგრაფიები წიგნში გან-
თავსებული ხატებისა და ხედე-
ბი იერუსალიმის, კაბადოკიის, 
ფარავნის ტბის, მაცხოვრის 
საფლავის და წმინდა ნინოს 
ჯვარი. წმინდანების ხატებთან 
მთელი საღამოს მანძილზე სან-
თელი ენთო. პრეზენტაციას უძ-
ღვებოდა მარიამ ბაგრატიონი. 
მაყვალა გონაშვილმა დამსწრე 

საზოგადოებას აცნობა, რომ  
რომან “წმინდა ნინოს” ავტორი 
მწერალთა კავშირის სამდივნომ 
გადაწყვიტა წმინდა ილია მარ-
თლის პრემიით დაეჯილდოები-
ნა და პრემია მწერალს გადასცა  
რევაზ მიშველაძემ. სიტყვით 
გამოვიდნენ: მიმოზა ცანავა, 

ბადრი ქუთათელაძე, ერეკლე 
საღლიანი, ლევან ღვინჯილია, 
ია ბაგრატიონ-მუხრანელი, ვან 
ბაიბურთი, ანაიდა ბოსტანჯი-
ანი, დავით შემოქმედელი, ცი-
სანა მჭედლიძე, ბელა ალანია, 
ნაირა მარშანია, ოთარ ურუ-
შაძე, ბადრი ცერცვაძე, ზუკა 
ლატარია, ლამზირა შეყილაძე, 
ელდინო საღარაძე... საღამო 
სიმღერებით გაალამაზეს მა-
ნონი ყუბანეიშვილმა, ენრიკო 
ჯანელიძემ, კომპოზიტორ ჯე-
მალ ადამაშვილის ჩოხოსანთა 
ანსამბლმა და იზო ფიფიამ. და-
სასრულს რეზო ადამიამ მად-
ლობა გადაუხადა დამსწრე სა-
ზოგადოებას.  

***    
***  

26 დეკემბერს მწე-
რალთა სახლში გა-
იმართა ახალგაზრდა 
პოეტებისა და მხატ-
ვრების მიერ შედ-
გენილი კრებულის  
„დრო ჩვენი პაემანი-
სა“ პრეზენტაცია და 
ნახატების გამოფე-
ნა.

პროექტის ავტორი 
ივანე კეზუა, რედაქტორი ანა ბოჭორიშვილი.

წიგნის გამოცემაში ახალგაზრდებს მხარი 
დაუჭირა დავით ჭრელაშვილმა, ნათია გონაშ-
ვილმა და ზაზა გამგებელმა.

ახალგაზრდებმა ღონისძიებაზე მოიწვიეს 
ცნობილი ქართველი ხელოვანები და მწერლე-
ბი: ოთარ მხეიძე, ჯემალ ჭკუასელი, რევაზ მიშ-
ველაძე, ჯანსუღ ჩარკვიანი, გუჯა ბურდული...


